
Namo tassa bhagavato arahato sammāsambuddhassa.

Khuddakanikāye

Suttanipātapāļi

1. Uragavaggo

1. Uragasuttaŋ
1. 
Yo (p. 279) uppatitaŋ vineti kodhaŋ, visaţaŋ sappavisaŋva osadhehi .


So bhikkhu jahāti orapāraŋ, urago jiņņamivattacaŋ purāņaŋ.

2. 
Yo rāgamudacchidā asesaŋ, bhisapupphaŋva saroruhaŋ vigayha;


So bhikkhu jahāti orapāraŋ, urago jiņņamivattacaŋ, purāņaŋ.

3. 
Yo taņhamudacchidā asesaŋ, saritaŋ sīghasaraŋ visosayitvā.


So bhikkhu jahāti orapāraŋ, urago jiņņamivattacaŋ purāņaŋ.

4. 
Yo (p. 280) mānamudabbadhī asesaŋ, naļasetuŋva sudubbalaŋ mahogho;


So bhikkhu jahāti orapāraŋ, urago jiņņamivattacaŋ purāņaŋ.

5. 
Yo nājjhagamā bhavesu sāraŋ, vicinaŋ pupphamiva udumbaresu.


So bhikkhu jahāti orapāraŋ, urago jiņņamivattacaŋ purāņaŋ.

6. 
Yassantarato na santi kopā, itibhavābhavatañca vītivatto.


So bhikkhu jahāti orapāraŋ, urago jiņņamivattacaŋ purāņaŋ.

7. 
Yassa vitakkā vidhūpitā, ajjhattaŋ suvikappitā asesā.


So bhikkhu jahāti orapāraŋ, urago jiņņamivattacaŋ purāņaŋ.

8. 
Yo nāccasārī na paccasārī, sabbaŋ accagamā imaŋ papañcaŋ.


So bhikkhu jahāti orapāraŋ, urago jiņņamivattacaŋ purāņaŋ.

9. 
Yo nāccasārī na paccasārī, sabbaŋ vitathamidanti ñatvā loke.


So bhikkhu jahāti orapāraŋ, urago jiņņamivattacaŋ purāņaŋ.

10. 
Yo nāccasārī na paccasārī, sabbaŋ vitathamidanti vītalobho.


So bhikkhu jahāti orapāraŋ, urago jiņņamivattacaŋ purāņaŋ.

11. 
Yo (p. 281) nāccasārī na paccasārī, sabbaŋ vitathamidanti vītarāgo.


So bhikkhu jahāti orapāraŋ, urago jiņņamivattacaŋ purāņaŋ.

12. 
Yo nāccasārī na paccasārī, sabbaŋ vitathamidanti vītadoso.


So bhikkhu jahāti orapāraŋ, urago jiņņamivattacaŋ purāņaŋ.

13. 
Yo nāccasārī na paccasārī, sabbaŋ vitathamidanti vītamoho.


So bhikkhu jahāti orapāraŋ, urago jiņņamivattacaŋ purāņaŋ.

14. 
Yassānusayā na santi keci, mūlā ca akusalā samūhatāse.


So bhikkhu jahāti orapāraŋ, urago jiņņamivattacaŋ purāņaŋ.

15. 
Yassa darathajā na santi keci, oraŋ āgamanāya paccayāse.


So bhikkhu jahāti orapāraŋ, urago jiņņamivattacaŋ purāņaŋ.

16. 
Yassa vanathajā na santi keci, vinibandhāya bhavāya hetukappā.


So bhikkhu jahāti orapāraŋ, urago jiņņamivattacaŋ purāņaŋ.

17. 
Yo nīvaraņe pahāya pañca, anigho tiņņakathankatho visallo.


So bhikkhu jahāti orapāraŋ, urago jiņņamivattacaŋ purāņaŋ.

Uragasuttaŋ paţhamaŋ niţţhitaŋ.

2. Dhaniyasuttaŋ
18. 
‘Pakkodano (p. 282) duddhakhīrohamasmi, (iti dhaniyo gopo)


Anutīre mahiyā samānavāso.


Channā kuţi āhito gini, atha ce patthayasī pavassa deva’.

19. 
‘Akkodhano vigatakhilohamasmi, (iti bhagavā)


Anutīre mahiyekarattivāso.


Vivaţā kuţi nibbuto gini, atha ce patthayasī pavassa deva’.

20. 
‘Andhakamakasā na vijjare, (iti dhaniyo gopo)


Kacche rūļhatiņe caranti gāvo.


Vuţţhimpi saheyyumāgataŋ, atha ce patthayasī pavassa deva’.

21. 
‘Baddhāsi bhisī susankhatā, (iti bhagavā)


Tiņņo pāragato vineyya oghaŋ.


Attho bhisiyā na vijjati, atha ce patthayasī pavassa deva’.

22. 
‘Gopī mama assavā alolā, (iti dhaniyo gopo)


Dīgharattaŋ saŋvāsiyā manāpā.


Tassā na suņāmi kiñci pāpaŋ, atha ce patthayasī pavassa deva’.

23. 
‘Cittaŋ mama assavaŋ vimuttaŋ, (iti bhagavā)


Dīgharattaŋ paribhāvitaŋ sudantaŋ.


Pāpaŋ pana me na vijjati, atha ce patthayasī pavassa deva’.

24. 
‘Attavetanabhatohamasmi (p. 283) (iti dhaniyo gopo)


Puttā ca me samāniyā arogā.


Tesaŋ na suņāmi kiñci pāpaŋ, atha ce patthayasī pavassa deva’.

25. 
‘Nāhaŋ bhatakosmi kassaci, (iti bhagavā)


Nibbiţţhena carāmi sabbaloke.


Attho bhatiyā na vijjati, atha ce patthayasī pavassa deva’.

26. 
‘Atthi vasā atthi dhenupā, (iti dhaniyo gopo)


Godharaņiyo paveņiyopi atthi.


Usabhopi gavampatīdha atthi, atha ce patthayasī pavassa deva’.

27. 
‘Natthi vasā natthi dhenupā, (iti bhagavā)


Godharaņiyo paveņiyopi natthi.


Usabhopi gavampatīdha natthi, atha ce patthayasī pavassa deva’.

28. 
‘Khilā nikhātā asampavedhī, (iti dhaniyo gopo)


Dāmā muñjamayā navā susaņţhānā.


Na hi sakkhinti dhenupāpi chettuŋ, atha ce patthayasī pavassa deva’.

29. 
‘Usabhoriva chetva bandhanāni, (iti bhagavā)


Nāgo pūtilataŋva dālayitvā .


Nāhaŋ punupessaŋ gabbhaseyyaŋ, atha ce patthayasī pavassa deva’.

30. 
‘Ninnañca thalañca pūrayanto, mahāmegho pavassi tāvadeva.


Sutvā devassa vassato, imamatthaŋ dhaniyo abhāsatha.

31. 
‘Lābhā (p. 284) vata no anappakā, ye mayaŋ bhagavantaŋ addasāma;


Saraņaŋ taŋ upema cakkhuma, satthā no hohi tuvaŋ mahāmuni.

32. 
‘Gopī ca ahañca assavā, brahmacariyaŋ sugate carāmase;


Jātimaraņassa pāragū, dukkhassantakarā bhavāmase’.

33. 
‘Nandati puttehi puttimā, (iti māro pāpimā)


Gomā gohi tatheva nandati.


Upadhī hi narassa nandanā, na hi so nandati yo nirūpadhi’.

34. 
‘Socati puttehi puttimā, (iti bhagavā)


Gopiyo gohi tatheva socati.


Upadhī hi narassa socanā, na hi so socati yo nirūpadhī’ ti.

Dhaniyasuttaŋ dutiyaŋ niţţhitaŋ.

3. Khaggavisāņasuttaŋ
35. 
Sabbesu bhūtesu nidhāya daņđaŋ, aviheţhayaŋ aññatarampi tesaŋ.


Na puttamiccheyya kuto sahāyaŋ, eko care khaggavisāņakappo.

36. 
Saŋsaggajātassa (p. 285) bhavanti snehā, snehanvayaŋ dukkhamidaŋ pahoti.


Ādīnavaŋ snehajaŋ pekkhamāno, eko care khaggavisāņakappo.

37. 
Mitte suhajje anukampamāno, hāpeti atthaŋ paţibaddhacitto;


Etaŋ bhayaŋ santhave pekkhamāno, eko care khaggavisāņakappo.

38. 
Vaŋso visālova yathā visatto, puttesu dāresu ca yā apekkhā.


Vaŋsakkaļīrova sajjamāno, eko care khaggavisāņakappo.

39. 
Migo araññamhi yathā abaddho, yenicchakaŋ gacchati gocarāya.


Viññū naro seritaŋ pekkhamāno, eko care khaggavisāņakappo.

40. 
Āmantanā hoti sahāyamajjhe, vāse ţhāne gamane cārikāya.


Anabhijjhitaŋ seritaŋ pekkhamāno, eko care khaggavisāņakappo.

41. 
Khiđđā ratī hoti sahāyamajjhe, puttesu ca vipulaŋ hoti pemaŋ.


Piyavippayogaŋ vijigucchamāno, eko care khaggavisāņakappo.

42. 
Cātuddiso (p. 286) appaţigho ca hoti, santussamāno itarītarena.


Parissayānaŋ sahitā achambhī, eko care khaggavisāņakappo.

43. 
Dussangahā pabbajitāpi eke, atho gahaţţhā gharamāvasantā;


Appossukko paraputtesu hutvā, eko care khaggavisāņakappo.

44. 
Oropayitvā gihibyañjanāni, sañchinnapatto yathā koviļāro.


Chetvāna vīro gihibandhanāni, eko care khaggavisāņakappo.

45. 
Sace labhetha nipakaŋ sahāyaŋ, saddhiŋ caraŋ sādhuvihāridhīraŋ;


Abhibhuyya sabbāni parissayāni, careyya tenattamano satīmā.

46. 
No ce labhetha nipakaŋ sahāyaŋ, saddhiŋ caraŋ sādhuvihāridhīraŋ.


Rājāva raţţhaŋ vijitaŋ pahāya, eko care mātangaraññeva nāgo.

47. 
Addhā pasaŋsāma sahāyasampadaŋ, seţţhā samā sevitabbā sahāyā.


Ete aladdhā anavajjabhojī, eko care khaggavisāņakappo.

48. 
Disvā suvaņņassa pabhassarāni, kammāraputtena suniţţhitāni.


Sanghaţţamānāni duve bhujasmiŋ, eko care khaggavisāņakappo.

49. 
Evaŋ (p. 287) dutiyena sahā mamassa, vācābhilāpo abhisajjanā vā.


Etaŋ bhayaŋ āyatiŋ pekkhamāno, eko care khaggavisāņakappo.

50. 
Kāmā hi citrā madhurā manoramā, virūparūpena mathenti cittaŋ.


Ādīnavaŋ kāmaguņesu disvā, eko care khaggavisāņakappo.

51. 
Ītī ca gaņđo ca upaddavo ca, rogo ca sallañca bhayañca metaŋ.


Etaŋ bhayaŋ kāmaguņesu disvā, eko care khaggavisāņakappo.

52. 
Sītañca uņhañca khudaŋ pipāsaŋ, vātātape đaŋsasarīsape ca.


Sabbānipetāni abhisambhavitvā, eko care khaggavisāņakappo.

53. 
Nāgova yūthāni vivajjayitvā, sañjātakhandho padumī uļāro.


Yathābhirantaŋ viharaŋ araññe, eko care khaggavisāņakappo.

54. 
Aţţhānataŋ sangaņikāratassa, yaŋ phassaye sāmayikaŋ vimuttiŋ.


Ādiccabandhussa vaco nisamma, eko care khaggavisāņakappo.

55. 
Diţţhīvisūkāni upātivatto, patto niyāmaŋ paţiladdhamaggo.


Uppannañāņomhi anaññaneyyo, eko care khaggavisāņakappo.

56. 
Nillolupo (p. 288) nikkuho nippipāso, nimmakkho niddhantakasāvamoho.


Nirāsayo sabbaloke bhavitvā, eko care khaggavisāņakappo.

57. 
Pāpaŋ sahāyaŋ parivajjayetha, anatthadassiŋ visame niviţţhaŋ;


Sayaŋ na seve pasutaŋ pamattaŋ, eko care khaggavisāņakappo.

58. 
Bahussutaŋ dhammadharaŋ bhajetha, mittaŋ uļāraŋ paţibhānavantaŋ.


Aññāya atthāni vineyya kankhaŋ, eko care khaggavisāņakappo.

59. 
Khiđđaŋ ratiŋ kāmasukhañca loke, analankaritvā anapekkhamāno.


Vibhūsanaţţhānā virato saccavādī, eko care khaggavisāņakappo.

60. 
Puttañca dāraŋ pitarañca mātaraŋ, dhanāni dhaññāni ca bandhavāni .


Hitvāna kāmāni yathodhikāni, eko care khaggavisāņakappo.

61. 
Sango eso parittamettha sokhyaŋ, appassādo dukkhamettha bhiyyo.


Gaļo eso iti ñatvā mutīmā, eko care khaggavisāņakappo.

62. 
Sandālayitvāna saŋyojanāni, jālaŋva bhetvā salilambucārī.


Aggīva dađđhaŋ anivattamāno, eko care khaggavisāņakappo.

63. 
Okkhittacakkhū (p. 289) na ca pādalolo, guttindriyo rakkhitamānasāno.


Anavassuto apariđayhamāno, eko care khaggavisāņakappo.

64. 
Ohārayitvā gihibyañjanāni, sañchannapatto yathā pārichatto.


Kāsāyavattho abhinikkhamitvā, eko care khaggavisāņakappo.

65. 
Rasesu gedhaŋ akaraŋ alolo, anaññaposī sapadānacārī;


Kule kule appaţibaddhacitto, eko care khaggavisāņakappo.

66. 
Pahāya pañcāvaraņāni cetaso, upakkilese byapanujja sabbe.


Anissito chetva sinehadosaŋ, eko care khaggavisāņakappo.

67. 
Vipiţţhikatvāna sukhaŋ dukhañca, pubbeva ca somanassadomanassaŋ.


Laddhānupekkhaŋ samathaŋ visuddhaŋ, eko care khaggavisāņakappo.

68. 
Āraddhavīriyo paramatthapattiyā, alīnacitto akusītavutti.


Daļhanikkamo thāmabalūpapanno, eko care khaggavisāņakappo.

69. 
Paţisallānaŋ jhānamariñcamāno, dhammesu niccaŋ anudhammacārī.


Ādīnavaŋ sammasitā bhavesu, eko care khaggavisāņakappo.

70. 
Taņhakkhayaŋ (p. 290) patthayamappamatto, aneļamūgo sutavā satīmā.


Sankhātadhammo niyato padhānavā, eko care khaggavisāņakappo.

71. 
Sīhova saddesu asantasanto, vātova jālamhi asajjamāno.


Padumaŋva toyena alippamāno, eko care khaggavisāņakappo.

72. 
Sīho yathā dāţhabalī pasayha, rājā migānaŋ abhibhuyya cārī.


Sevetha pantāni senāsanāni, eko care khaggavisāņakappo.

73. 
Mettaŋ upekkhaŋ karuņaŋ vimuttiŋ, āsevamāno muditañca kāle.


Sabbena lokena avirujjhamāno, eko care khaggavisāņakappo.

74. 
Rāgañca dosañca pahāya mohaŋ, sandālayitvāna saŋyojanāni.


Asantasaŋ jīvitasankhayamhi, eko care khaggavisāņakappo.

75. 
Bhajanti sevanti ca kāraņatthā, nikkāraņā dullabhā ajja mittā.


Attaţţhapaññā asucī manussā, eko care khaggavisāņakappo.

Khaggavisāņasuttaŋ tatiyaŋ niţţhitaŋ.

4. Kasibhāradvājasuttaŋ
Evaŋ (p. 291) me sutaŋ– ekaŋ samayaŋ bhagavā magadhesu viharati dakkhiņāgirismiŋ ekanāļāyaŋ brāhmaņagāme. Tena kho pana samayena kasibhāradvājassa brāhmaņassa pañcamattāni nangalasatāni payuttāni honti vappakāle. Atha kho bhagavā pubbaņhasamayaŋ nivāsetvā pattacīvaramādāya yena kasibhāradvājassa brāhmaņassa kammanto tenupasankami. Tena kho pana samayena kasibhāradvājassa brāhmaņassa parivesanā vattati. Atha kho bhagavā yena parivesanā tenupasankami; upasankamitvā ekamantaŋ aţţhāsi.

Addasā kho kasibhāradvājo brāhmaņo bhagavantaŋ piņđāya ţhitaŋ. Disvāna bhagavantaŋ etadavoca– ‘ahaŋ kho, samaņa, kasāmi ca vapāmi ca; kasitvā ca vapitvā ca bhuñjāmi. Tvampi, samaņa, kasassu ca vapassu ca; kasitvā ca vapitvā ca bhuñjassū’ ti.

‘Ahampi kho, brāhmaņa, kasāmi ca vapāmi ca; kasitvā ca vapitvā ca bhuñjāmī’ ti. ‘Na kho pana mayaŋ passāma bhoto gotamassa yugaŋ vā nangalaŋ vā phālaŋ vā pācanaŋ vā balibadde vā. Atha ca pana bhavaŋ gotamo evamāha– “ahampi kho, brāhmaņa, kasāmi ca vapāmi ca; kasitvā ca vapitvā ca bhuñjāmī”‘ ti.

Atha kho kasibhāradvājo brāhmaņo bhagavantaŋ gāthāya ajjhabhāsi –

76. 
‘Kassako paţijānāsi, na ca passāma te kasiŋ;


Kasiŋ no pucchito brūhi, yathā jānemu te kasiŋ’.

77. 
‘Saddhā bījaŋ tapo vuţţhi, paññā me yuganangalaŋ;


Hirī īsā mano yottaŋ, sati me phālapācanaŋ.

78. 
‘Kāyagutto vacīgutto, āhāre udare yato.


Saccaŋ karomi niddānaŋ, soraccaŋ me pamocanaŋ.

79. 
‘Vīriyaŋ me dhuradhorayhaŋ, yogakkhemādhivāhanaŋ;


Gacchati anivattantaŋ, yattha gantvā na socati.

80. 
‘Evamesā (p. 292) kasī kaţţhā, sā hoti amatapphalā;


Etaŋ kasiŋ kasitvāna, sabbadukkhā pamuccatī’ ti.

Atha kho kasibhāradvājo brāhmaņo mahatiyā kaŋsapātiyā pāyasaŋ vađđhetvā bhagavato upanāmesi– ‘bhuñjatu bhavaŋ gotamo pāyasaŋ. Kassako bhavaŋ; yaŋ hi bhavaŋ gotamo amatapphalaŋ kasiŋ kasatī’ ti.

81. 
‘Gāthābhigītaŋ me abhojaneyyaŋ, sampassataŋ brāhmaņa nesa dhammo.


Gāthābhigītaŋ panudanti buddhā, dhamme satī brāhmaņa vuttiresā.

82. 
‘Aññena ca kevalinaŋ mahesiŋ, khīņāsavaŋ kukkuccavūpasantaŋ.


Annena pānena upaţţhahassu, khettaŋ hi taŋ puññapekkhassa hotī’ ti.

‘Atha kassa cāhaŋ, bho gotama, imaŋ pāyasaŋ dammī’ ti? ‘Na khvāhaŋ taŋ, brāhmaņa, passāmi sadevake loke samārake sabrahmake sassamaņabrāhmaņiyā pajāya sadevamanussāya, yassa so pāyaso bhutto sammā pariņāmaŋ gaccheyya, aññatra tathāgatassa vā tathāgatasāvakassa vā. Tena hi tvaŋ, brāhmaņa, taŋ pāyasaŋ appaharite vā chađđehi appāņake vā udake opilāpehī’ ti.

Atha kho kasibhāradvājo brāhmaņo taŋ pāyasaŋ appāņake udake opilāpesi. Atha kho so pāyaso udake pakkhitto cicciţāyati ciţiciţāyati sandhūpāyati sampadhūpāyati . Seyyathāpi nāma phālo divasaŋ santatto udake pakkhitto cicciţāyati ciţiciţāyati sandhūpāyati sampadhūpāyati; evameva so pāyaso udake pakkhitto cicciţāyati ciţiciţāyati sandhūpāyati sampadhūpāyati.

Atha kho kasibhāradvājo brāhmaņo saŋviggo lomahaţţhajāto yena bhagavā tenupasankami; upasankamitvā bhagavato pādesu sirasā nipatitvā (p. 293) bhagavantaŋ etadavoca– ‘abhikkantaŋ, bho gotama, abhikkantaŋ bho gotama! Seyyathāpi, bho gotama, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya, cakkhumanto rūpāni dakkhantīti; evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraņaŋ gacchāmi dhammañca bhikkhusanghañca, labheyyāhaŋ bhoto gotamassa santike pabbajjaŋ, labheyyaŋ upasampadan’ ti.

Alattha kho kasibhāradvājo brāhmaņo bhagavato santike pabbajjaŋ, alattha upasampadaŋ. Acirūpasampanno kho panāyasmā bhāradvājo eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca panāyasmā bhāradvājo arahataŋ ahosīti.

Kasibhāradvājasuttaŋ catutthaŋ niţţhitaŋ.

5. Cundasuttaŋ
83. 
‘Pucchāmi muniŋ pahūtapaññaŋ, (iti cundo kammāraputto)


Buddhaŋ dhammassāmiŋ vītataņhaŋ.


Dvipaduttamaŋ sārathīnaŋ pavaraŋ, kati loke samaņā tadingha brūhi’.

84. 
‘Caturo samaņā na pañcamatthi, (cundāti bhagavā)


Te te āvikaromi sakkhipuţţho.


Maggajino maggadesako ca, magge jīvati yo ca maggadūsī’.

85. 
‘Kaŋ (p. 294) maggajinaŋ vadanti buddhā, (iti cundo kammāraputto)


Maggakkhāyī kathaŋ atulyo hoti.


Magge jīvati me brūhi puţţho, atha me āvikarohi maggadūsiŋ’ .

86. 
‘Yo tiņņakathankatho visallo, nibbānābhirato anānugiddho.


Lokassa sadevakassa netā, tādiŋ maggajinaŋ vadanti buddhā.

87. 
‘Paramaŋ paramanti yodha ñatvā, akkhāti vibhajate idheva dhammaŋ.


Taŋ kankhachidaŋ muniŋ anejaŋ, dutiyaŋ bhikkhunamāhu maggadesiŋ.

88. 
‘Yo dhammapade sudesite, magge jīvati saññato satīmā.


Anavajjapadāni sevamāno, tatiyaŋ bhikkhunamāhu maggajīviŋ.

89. 
‘Chadanaŋ katvāna subbatānaŋ, pakkhandī kuladūsako pagabbho.


Māyāvī asaññato palāpo, patirūpena caraŋ sa maggadūsī.

90. 
‘Ete ca paţivijjhi yo gahaţţho, sutavā ariyasāvako sapañño.


Sabbe netādisāti ñatvā, iti disvā na hāpeti tassa saddhā.


Kathaŋ hi duţţhena asampaduţţhaŋ, suddhaŋ asuddhena samaŋ kareyyā’ ti.

Cundasuttaŋ pañcamaŋ niţţhitaŋ.

6. Parābhavasuttaŋ
Evaŋ (p. 295) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavantaŋ gāthāya ajjhabhāsi–

91. 
‘Parābhavantaŋ purisaŋ, mayaŋ pucchāma gotama;


Bhagavantaŋ puţţhumāgamma, kiŋ parābhavato mukhaŋ’.

92. 
‘Suvijāno bhavaŋ hoti, suvijāno parābhavo;


Dhammakāmo bhavaŋ hoti, dhammadessī parābhavo’.

93. 
‘Iti hetaŋ vijānāma, paţhamo so parābhavo;


Dutiyaŋ bhagavā brūhi, kiŋ parābhavato mukhaŋ’.

94. 
‘Asantassa piyā honti, sante na kurute piyaŋ;


Asataŋ dhammaŋ roceti, taŋ parābhavato mukhaŋ’.

95. 
‘Iti hetaŋ vijānāma, dutiyo so parābhavo;


Tatiyaŋ bhagavā brūhi, kiŋ parābhavato mukhaŋ’.

96. 
‘Niddāsīlī sabhāsīlī, anuţţhātā ca yo naro.


Alaso kodhapaññāņo, taŋ parābhavato mukhaŋ’.

97. 
‘Iti hetaŋ vijānāma, tatiyo so parābhavo;


Catutthaŋ bhagavā brūhi, kiŋ parābhavato mukhaŋ’.

98. 
‘Yo mātaraŋ pitaraŋ vā, jiņņakaŋ gatayobbanaŋ.


Pahu santo na bharati, taŋ parābhavato mukhaŋ’.

99. 
‘Iti hetaŋ vijānāma, catuttho so parābhavo;


Pañcamaŋ bhagavā brūhi, kiŋ parābhavato mukhaŋ’.

100. 
‘Yo brāhmaņaŋ samaņaŋ vā, aññaŋ vāpi vanibbakaŋ.


Musāvādena vañceti, taŋ parābhavato mukhaŋ’.

101. 
‘Iti (p. 296) hetaŋ vijānāma, pañcamo so parābhavo;


Chaţţhamaŋ bhagavā brūhi, kiŋ parābhavato mukhaŋ’.

102. 
‘Pahūtavitto puriso, sahirañño sabhojano;


Eko bhuñjati sādūni, taŋ parābhavato mukhaŋ’.

103. 
‘Iti hetaŋ vijānāma, chaţţhamo so parābhavo;


Sattamaŋ bhagavā brūhi, kiŋ parābhavato mukhaŋ’.

104. 
‘Jātitthaddho dhanatthaddho, gottatthaddho ca yo naro;


Saññātiŋ atimaññeti, taŋ parābhavato mukhaŋ’.

105. 
‘Iti hetaŋ vijānāma, sattamo so parābhavo;


Aţţhamaŋ bhagavā brūhi, kiŋ parābhavato mukhaŋ’.

106. 
‘Itthidhutto surādhutto, akkhadhutto ca yo naro;


Laddhaŋ laddhaŋ vināseti, taŋ parābhavato mukhaŋ’.

107. 
‘Iti hetaŋ vijānāma, aţţhamo so parābhavo.


Navamaŋ bhagavā brūhi, kiŋ parābhavato mukhaŋ’.

108. 
‘Sehi dārehi asantuţţho, vesiyāsu padussati .


Dussati paradāresu, taŋ parābhavato mukhaŋ’.

109. 
‘Iti hetaŋ vijānāma, navamo so parābhavo;


Dasamaŋ bhagavā brūhi, kiŋ parābhavato mukhaŋ’.

110. 
‘Atītayobbano poso, āneti timbarutthaniŋ;


Tassā issā na supati, taŋ parābhavato mukhaŋ’.

111. 
‘Iti hetaŋ vijānāma, dasamo so parābhavo;


Ekādasamaŋ bhagavā brūhi, kiŋ parābhavato mukhaŋ’.

112. 
‘Itthiŋ soņđiŋ vikiraņiŋ, purisaŋ vāpi tādisaŋ;


Issariyasmiŋ ţhapeti, taŋ parābhavato mukhaŋ’.

113. 
‘Iti (p. 297) hetaŋ vijānāma, ekādasamo so parābhavo;


Dvādasamaŋ bhagavā brūhi, kiŋ parābhavato mukhaŋ’.

114. 
‘Appabhogo mahātaņho, khattiye jāyate kule;


So ca rajjaŋ patthayati, taŋ parābhavato mukhaŋ’.

115. 
‘Ete parābhave loke, paņđito samavekkhiya;


Ariyo dassanasampanno, sa lokaŋ bhajate sivan’ ti.

Parābhavasuttaŋ chaţţhaŋ niţţhitaŋ.

7. Vasalasuttaŋ
Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho bhagavā pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Tena kho pana samayena aggikabhāradvājassa brāhmaņassa nivesane aggi pajjalito hoti āhuti paggahitā. Atha kho bhagavā sāvatthiyaŋ sapadānaŋ piņđāya caramāno yena aggikabhāradvājassa brāhmaņassa nivesanaŋ tenupasankami.

Addasā kho aggikabhāradvājo brāhmaņo bhagavantaŋ dūratova āgacchantaŋ. Disvāna bhagavantaŋ etadavoca– ‘tatreva, muņđaka; tatreva, samaņaka; tatreva, vasalaka tiţţhāhī’ ti.

Evaŋ vutte, bhagavā aggikabhāradvājaŋ brāhmaņaŋ etadavoca– ‘jānāsi pana tvaŋ, brāhmaņa, vasalaŋ vā vasalakaraņe vā dhamme’ ti? ‘Na khvāhaŋ, bho gotama, jānāmi vasalaŋ vā vasalakaraņe vā dhamme; sādhu me bhavaŋ gotamo tathā dhammaŋ desetu, yathāhaŋ jāneyyaŋ vasalaŋ vā vasalakaraņe vā dhamme’ ti. ‘Tena hi, brāhmaņa, suņāhi, sādhukaŋ manasi karohi; bhāsissāmī’ ti. ‘Evaŋ, bho’ ti kho aggikabhāradvājo brāhmaņo bhagavato paccassosi. Bhagavā etadavoca –

116. 
‘Kodhano (p. 298) upanāhī ca, pāpamakkhī ca yo naro;


Vipannadiţţhi māyāvī, taŋ jaññā vasalo iti.

117. 
‘Ekajaŋ vā dvijaŋ vāpi, yodha pāņaŋ vihiŋsati;


Yassa pāņe dayā natthi, taŋ jaññā vasalo iti.

118. 
‘Yo hanti parirundhati, gāmāni nigamāni ca.


Niggāhako samaññāto, taŋ jaññā vasalo iti.

119. 
‘Gāme vā yadi vā raññe, yaŋ paresaŋ mamāyitaŋ;


Theyyā adinnamādeti, taŋ jaññā vasalo iti.

120. 
‘Yo have iņamādāya, cujjamāno palāyati;


Na hi te iņamatthīti, taŋ jaññā vasalo iti.

121. 
‘Yo ve kiñcikkhakamyatā, panthasmiŋ vajantaŋ janaŋ;


Hantvā kiñcikkhamādeti, taŋ jaññā vasalo iti.

122. 
‘Attahetu parahetu, dhanahetu ca yo naro;


Sakkhipuţţho musā brūti, taŋ jaññā vasalo iti.

123. 
‘Yo ñātīnaŋ sakhīnaŋ vā, dāresu paţidissati;


Sāhasā sampiyena vā, taŋ jaññā vasalo iti.

124. 
‘Yo mātaraŋ pitaraŋ vā, jiņņakaŋ gatayobbanaŋ;


Pahu santo na bharati, taŋ jaññā vasalo iti.

125. 
‘Yo mātaraŋ pitaraŋ vā, bhātaraŋ bhaginiŋ sasuŋ;


Hanti roseti vācāya, taŋ jaññā vasalo iti.

126. 
‘Yo atthaŋ pucchito santo, anatthamanusāsati;


Paţicchannena manteti, taŋ jaññā vasalo iti.

127. 
‘Yo katvā pāpakaŋ kammaŋ, mā maŋ jaññāti icchati .


Yo paţicchannakammanto, taŋ jaññā vasalo iti.

128. 
‘Yo (p. 299) ve parakulaŋ gantvā, bhutvāna sucibhojanaŋ.


Āgataŋ nappaţipūjeti, taŋ jaññā vasalo iti.

129. 
‘Yo brāhmaņaŋ samaņaŋ vā, aññaŋ vāpi vanibbakaŋ;


Musāvādena vañceti, taŋ jaññā vasalo iti.

130. 
‘Yo brāhmaņaŋ samaņaŋ vā, bhattakāle upaţţhite.


Roseti vācā na ca deti, taŋ jaññā vasalo iti.

131. 
‘Asataŋ yodha pabrūti, mohena paliguņţhito;


Kiñcikkhaŋ nijigīsāno, taŋ jaññā vasalo iti.

132. 
‘Yo cattānaŋ samukkaŋse, pare ca mavajānāti .


Nihīno sena mānena, taŋ jaññā vasalo iti.

133. 
‘Rosako kadariyo ca, pāpiccho maccharī saţho;


Ahiriko anottappī, taŋ jaññā vasalo iti.

134. 
‘Yo buddhaŋ paribhāsati, atha vā tassa sāvakaŋ;


Paribbājaŋ gahaţţhaŋ vā, taŋ jaññā vasalo iti.

135. 
‘Yo ve anarahaŋ santo, arahaŋ paţijānāti .


Coro sabrahmake loke, eso kho vasalādhamo.

136. 
‘Ete kho vasalā vuttā, mayā yete pakāsitā;


Na jaccā vasalo hoti, na jaccā hoti brāhmaņo.


Kammunā vasalo hoti, kammunā hoti brāhmaņo.

137. 
‘Tadamināpi jānātha, yathāmedaŋ nidassanaŋ;


Caņđālaputto sopāko, mātango iti vissuto.

138. 
‘So (p. 300) yasaŋ paramaŋ patto, mātango yaŋ sudullabhaŋ.


Āgacchuŋ tassupaţţhānaŋ, khattiyā brāhmaņā bahū.

139. 
‘Devayānaŋ abhiruyha, virajaŋ so mahāpathaŋ;


Kāmarāgaŋ virājetvā, brahmalokūpago ahu.


Na naŋ jāti nivāresi, brahmalokūpapattiyā.

140. 
‘Ajjhāyakakule jātā, brāhmaņā mantabandhavā;


Te ca pāpesu kammesu, abhiņhamupadissare.

141. 
‘Diţţheva dhamme gārayhā, samparāye ca duggati;


Na ne jāti nivāreti, duggatyā garahāya vā.

142. 
‘Na jaccā vasalo hoti, na jaccā hoti brāhmaņo;


Kammunā vasalo hoti, kammunā hoti brāhmaņo’ ti.

Evaŋ vutte, aggikabhāradvājo brāhmaņo bhagavantaŋ etadavoca– ‘abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti.

Vasalasuttaŋ sattamaŋ niţţhitaŋ.

8. Mettasuttaŋ
143. 
Karaņīyamatthakusalena, yanta santaŋ padaŋ abhisamecca;


Sakko ujū ca suhujū ca, sūvaco cassa mudu anatimānī.

144. 
Santussako ca subharo ca, appakicco ca sallahukavutti;


Santindriyo ca nipako ca, appagabbho kulesvananugiddho.

145. 
Na (p. 301) ca khuddamācare kiñci, yena viññū pare upavadeyyuŋ;


Sukhino va khemino hontu, sabbasattā bhavantu sukhitattā.

146. 
Ye keci pāņabhūtatthi, tasā vā thāvarā vanavasesā;


Dīghā vā ye va mahantā, majjhimā rassakā aņukathūlā.

147. 
Diţţhā vā ye va adiţţhā, ye va dūre vasanti avidūre.


Bhūtā va sambhavesī va, sabbasattā bhavantu sukhitattā.

148. 
Na paro paraŋ nikubbetha, nātimaññetha katthaci na kañci .


Byārosanā paţighasaññā, nāññamaññassa dukkhamiccheyya.

149. 
Mātā yathā niyaŋ puttamāyusā ekaputtamanurakkhe;


Evampi sabbabhūtesu, mānasaŋ bhāvaye aparimāņaŋ.

150. 
Mettañca sabbalokasmi, mānasaŋ bhāvaye aparimāņaŋ;


Uddhaŋ adho ca tiriyañca, asambādhaŋ averamasapattaŋ.

151. 
Tiţţhaŋ (p. 302) caraŋ nisinno va, sayāno yāvatāssa vitamiddho .


Etaŋ satiŋ adhiţţheyya, brahmametaŋ vihāramidhamāhu.

152. 
Diţţhiñca anupaggamma, sīlavā dassanena sampanno;


Kāmesu vinaya gedhaŋ, na hi jātuggabbhaseyya punaretīti.

Mettasuttaŋ aţţhamaŋ niţţhitaŋ.

9. Hemavatasuttaŋ
153. 
‘Ajja pannaraso uposatho, (iti sātāgiro yakkho)


Dibbā ratti upaţţhitā.


Anomanāmaŋ satthāraŋ, handa passāma gotamaŋ’.

154. 
‘Kacci mano supaņihito, (iti hemavato yakkho)


Sabbabhūtesu tādino.


Kacci iţţhe aniţţhe ca, sankappassa vasīkatā’.

155. 
‘Mano cassa supaņihito, (iti sātāgiro yakkho)


Sabbabhūtesu tādino.


Atho iţţhe aniţţhe ca, sankappassa vasīkatā’.

156. 
‘Kacci adinnaŋ nādiyati, (iti hemavato yakkho)


Kacci pāņesu saññato.


Kacci ārā pamādamhā, kacci jhānaŋ na riñcati’.

157. 
‘Na (p. 303) so adinnaŋ ādiyati, (iti sātāgiro yakkho)


Atho pāņesu saññato.


Atho ārā pamādamhā, buddho jhānaŋ na riñcati’.

158. 
‘Kacci musā na bhaņati, (iti hemavato yakkho)


Kacci na khīņabyappatho.


Kacci vebhūtiyaŋ nāha, kacci samphaŋ na bhāsati’.

159. 
‘Musā ca so na bhaņati, (iti sātāgiro yakkho)


Atho na khīņabyappatho.


Atho vebhūtiyaŋ nāha, mantā atthaŋ ca bhāsati’.

160. 
‘Kacci na rajjati kāmesu, (iti hemavato yakkho)


Kacci cittaŋ anāvilaŋ.


Kacci mohaŋ atikkanto, kacci dhammesu cakkhumā’.

161. 
‘Na so rajjati kāmesu, (iti sātāgiro yakkho)


Atho cittaŋ anāvilaŋ.


Sabbamohaŋ atikkanto, buddho dhammesu cakkhumā’.

162. 
‘Kacci vijjāya sampanno, (iti hemavato yakkho )


Kacci saŋsuddhacāraņo.


Kaccissa āsavā khīņā, kacci natthi punabbhavo’.

163. 
‘Vijjāya ceva sampanno, (iti sātāgiro yakkho)


Atho saŋsuddhacāraņo.


Sabbassa āsavā khīņā, natthi tassa punabbhavo’.

164. 
‘Sampannaŋ (p. 304) munino cittaŋ, kammunā byappathena ca;


Vijjācaraņasampannaŋ, dhammato naŋ pasaŋsati’.

165. 
‘Sampannaŋ munino cittaŋ, kammunā byappathena ca;


Vijjācaraņasampannaŋ, dhammato anumodasi’.

166. 
‘Sampannaŋ munino cittaŋ, kammunā byappathena ca;


Vijjācaraņasampannaŋ, handa passāma gotamaŋ.

167. 
‘Eņijanghaŋ kisaŋ vīraŋ, appāhāraŋ alolupaŋ;


Muniŋ vanasmiŋ jhāyantaŋ, ehi passāma gotamaŋ.

168. 
‘Sīhaŋvekacaraŋ nāgaŋ, kāmesu anapekkhinaŋ;


Upasankamma pucchāma, maccupāsappamocanaŋ.

169. 
‘Akkhātāraŋ pavattāraŋ, sabbadhammāna pāraguŋ;


Buddhaŋ verabhayātītaŋ, mayaŋ pucchāma gotamaŋ’.

170. 
‘Kismiŋ loko samuppanno, (iti hemavato yakkho)


Kismiŋ kubbati santhavaŋ .


Kissa loko upādāya, kismiŋ loko vihaññati’.

171. 
‘Chasu loko samuppanno, (hemavatāti bhagavā)


Chasu kubbati santhavaŋ.


Channameva upādāya, chasu loko vihaññati’.

172. 
‘Katamaŋ taŋ upādānaŋ, yattha loko vihaññati;


Niyyānaŋ pucchito brūhi, kathaŋ dukkhā pamuccati’ .

173. 
‘Pañca kāmaguņā loke, manochaţţhā paveditā;


Ettha chandaŋ virājetvā, evaŋ dukkhā pamuccati.

174. 
‘Etaŋ lokassa niyyānaŋ, akkhātaŋ vo yathātathaŋ;


Etaŋ vo ahamakkhāmi, evaŋ dukkhā pamuccati’.

175. 
‘Ko (p. 305) sūdha tarati oghaŋ, kodha tarati aņņavaŋ;


Appatiţţhe anālambe, ko gambhīre na sīdati’.

176. 
‘Sabbadā sīlasampanno, paññavā susamāhito;


Ajjhattacintī satimā, oghaŋ tarati duttaraŋ.

177. 
‘Virato kāmasaññāya, sabbasaŋyojanātigo;


Nandībhavaparikkhīņo, so gambhīre na sīdati’.

178. 
‘Gabbhīrapaññaŋ nipuņatthadassiŋ, akiñcanaŋ kāmabhave asattaŋ.


Taŋ passatha sabbadhi vippamuttaŋ, dibbe pathe kamamānaŋ mahesiŋ.

179. 
‘Anomanāmaŋ nipuņatthadassiŋ, paññādadaŋ kāmālaye asattaŋ.


Taŋ passatha sabbaviduŋ sumedhaŋ, ariye pathe kamamānaŋ mahesiŋ.

180. 
‘Sudiţţhaŋ vata no ajja, suppabhātaŋ suhuţţhitaŋ;


Yaŋ addasāma sambuddhaŋ, oghatiņņamanāsavaŋ.

181. 
‘Ime dasasatā yakkhā, iddhimanto yasassino;


Sabbe taŋ saraņaŋ yanti, tvaŋ no satthā anuttaro.

182. 
‘Te mayaŋ vicarissāma, gāmā gāmaŋ nagā nagaŋ;


Namassamānā sambuddhaŋ, dhammassa ca sudhammatan’ ti.

Hemavatasuttaŋ navamaŋ niţţhitaŋ.

10. Āļavakasuttaŋ
Evaŋ me sutaŋ– ekaŋ samayaŋ bhagavā āļaviyaŋ viharati āļavakassa yakkhassa bhavane. Atha kho āļavako yakkho yena bhagavā tenupasankami; upasankamitvā bhagavantaŋ etadavoca– ‘nikkhama, samaņā’ ti. ‘Sādhāvuso’ ti (p. 306) bhagavā nikkhami. ‘Pavisa, samaņā’ ti. ‘Sādhāvuso’ ti bhagavā pāvisi.

Dutiyampi kho …pe… tatiyampi kho āļavako yakkho bhagavantaŋ etadavoca– ‘nikkhama, samaņā’ ti. ‘Sādhāvuso’ ti bhagavā nikkhami. ‘Pavisa, samaņā’ ti. ‘Sādhāvuso’ ti bhagavā pāvisi.

Catutthampi kho āļavako yakkho bhagavantaŋ etadavoca– ‘nikkhama, samaņā’ ti. ‘Na khvāhaŋ taŋ āvuso, nikkhamissāmi. Yaŋ te karaņīyaŋ, taŋ karohī’ ti.

‘Pañhaŋ taŋ, samaņa, pucchissāmi. Sace me na byākarissasi, cittaŋ vā te khipissāmi, hadayaŋ vā te phālessāmi, pādesu vā gahetvā pāragangāya khipissāmī’ ti.

‘Na khvāhaŋ taŋ, āvuso, passāmi sadevake loke samārake sabrahmake sassamaņabrāhmaņiyā pajāya sadevamanussāya yo me cittaŋ vā khipeyya hadayaŋ vā phāleyya pādesu vā gahetvā pāragangāya khipeyya. Api ca tvaŋ, āvuso, puccha yadākankhasī’ ti. Atha kho āļavako yakkho bhagavantaŋ gāthāya ajjhabhāsi–

183. 
‘Kiŋ sūdha vittaŋ purisassa seţţhaŋ, kiŋ su suciņņaŋ sukhamāvahāti.


Kiŋ su have sādutaraŋ rasānaŋ, kathaŋ jīviŋ jīvitamāhu seţţhaŋ’.

184. 
‘Saddhīdha vittaŋ purisassa seţţhaŋ, dhammo suciņņo sukhamāvahāti.


Saccaŋ have sādutaraŋ rasānaŋ, paññājīviŋ jīvitamāhu seţţhaŋ’.

185. 
‘Kathaŋ su tarati oghaŋ, kathaŋ su tarati aņņavaŋ;


Kathaŋ su dukkhamacceti, kathaŋ su parisujjhati’.

186. 
‘Saddhā tarati oghaŋ, appamādena aņņavaŋ.


Vīriyena dukkhamacceti, paññāya parisujjhati’.

187. 
‘Kathaŋ (p. 307) su labhate paññaŋ, kathaŋ su vindate dhanaŋ;


Kathaŋ su kittiŋ pappoti, kathaŋ mittāni ganthati.


Asmā lokā paraŋ lokaŋ, kathaŋ pecca na socati’.

188. 
‘Saddahāno arahataŋ, dhammaŋ nibbānapattiyā;


Sussūsaŋ labhate paññaŋ, appamatto vicakkhaņo.

189. 
‘Patirūpakārī dhuravā, uţţhātā vindate dhanaŋ;


Saccena kittiŋ pappoti, dadaŋ mittāni ganthati.

190. 
‘Yassete caturo dhammā, saddhassa gharamesino;


Saccaŋ dhammo dhiti cāgo, sa ve pecca na socati.

191. 
‘Ingha aññepi pucchassu, puthū samaņabrāhmaņe;


Yadi saccā damā cāgā, khantyā bhiyyodha vijjati’.

192. 
‘Kathaŋ nu dāni puccheyyaŋ, puthū samaņabrāhmaņe;


Yohaŋ ajja pajānāmi, yo attho samparāyiko.

193. 
‘Atthāya vata me buddho, vāsāyāļavimāgamā;


Yohaŋ ajja pajānāmi, yattha dinnaŋ mahapphalaŋ.

194. 
‘So ahaŋ vicarissāmi, gāmā gāmaŋ purā puraŋ;


Namassamāno sambuddhaŋ, dhammassa ca sudhammatan’ ti.

Āļavakasuttaŋ dasamaŋ niţţhitaŋ.

11. Vijayasuttaŋ
195. 
Caraŋ vā yadi vā tiţţhaŋ, nisinno uda vā sayaŋ.


Samiñjeti pasāreti, esā kāyassa iñjanā.

196. 
Aţţhinahārusaŋyutto, tacamaŋsāvalepano;


Chaviyā kāyo paţicchanno, yathābhūtaŋ na dissati.

197. 
Antapūro (p. 308) udarapūro, yakanapeļassa vatthino.


Hadayassa papphāsassa, vakkassa pihakassa ca.

198. 
Singhāņikāya kheļassa, sedassa ca medassa ca;


Lohitassa lasikāya, pittassa ca vasāya ca.

199. 
Athassa navahi sotehi, asucī savati sabbadā;


Akkhimhā akkhigūthako, kaņņamhā kaņņagūthako.

200. 
Singhāņikā ca nāsato, mukhena vamatekadā;


Pittaŋ semhañca vamati, kāyamhā sedajallikā.

201. 
Athassa susiraŋ sīsaŋ, matthalungassa pūritaŋ;


Subhato naŋ maññati, bālo avijjāya purakkhato.

202. 
Yadā ca so mato seti, uddhumāto vinīlako;


Apaviddho susānasmiŋ, anapekkhā honti ñātayo.

203. 
Khādanti naŋ suvānā ca, singālā vakā kimī.


Kākā gijjhā ca khādanti, ye caññe santi pāņino.

204. 
Sutvāna buddhavacanaŋ, bhikkhu paññāņavā idha.


So kho naŋ parijānāti, yathābhūtañhi passati.

205. 
Yathā idaŋ tathā etaŋ, yathā etaŋ tathā idaŋ;


Ajjhattañca bahiddhā ca, kāye chandaŋ virājaye.

206. 
Chandarāgaviratto so, bhikkhu paññāņavā idha;


Ajjhagā amataŋ santiŋ, nibbānaŋ padamaccutaŋ.

207. 
Dvipādakoyaŋ asuci, duggandho parihārati .


Nānākuņapaparipūro, vissavanto tato tato.

208. 
Etādisena kāyena, yo maññe uņņametave .


Paraŋ vā avajāneyya, kimaññatra adassanāti.

Vijayasuttaŋ ekādasamaŋ niţţhitaŋ.

12. Munisuttaŋ
209. 
Santhavāto (p. 309) bhayaŋ jātaŋ, niketā jāyate rajo;


Aniketamasanthavaŋ, etaŋ ve munidassanaŋ.

210. 
Yo jātamucchijja na ropayeyya, jāyantamassa nānuppavecche.


Tamāhu ekaŋ muninaŋ carantaŋ, addakkhi so santipadaŋ mahesi.

211. 
Sankhāya vatthūni pamāya bījaŋ, sinehamassa nānuppavecche.


Sa ve munī jātikhayantadassī, takkaŋ pahāya na upeti sankhaŋ.

212. 
Aññāya sabbāni nivesanāni, anikāmayaŋ aññatarampi tesaŋ.


Sa ve munī vītagedho agiddho, nāyūhatī pāragato hi hoti.

213. 
Sabbābhibhuŋ sabbaviduŋ sumedhaŋ, sabbesu dhammesu anūpalittaŋ;


Sabbañjahaŋ taņhakkhaye vimuttaŋ, taŋ vāpi dhīrā muni vedayanti.

214. 
Paññābalaŋ sīlavatūpapannaŋ, samāhitaŋ jhānarataŋ satīmaŋ;


Sangā pamuttaŋ akhilaŋ anāsavaŋ, taŋ vāpi dhīrā muni vedayanti.

215. 
Ekaŋ (p. 310) carantaŋ munimappamattaŋ, nindāpasaŋsāsu avedhamānaŋ;


Sīhaŋva saddesu asantasantaŋ, vātaŋva jālamhi asajjamānaŋ.


Padmaŋva toyena alippamānaŋ, netāramaññesamanaññaneyyaŋ.


Taŋ vāpi dhīrā muni vedayanti.

216. 
Yo ogahaņe thambhorivābhijāyati, yasmiŋ pare vācāpariyantaŋ vadanti.


Taŋ vītarāgaŋ susamāhitindriyaŋ, taŋ vāpi dhīrā muni vedayanti.

217. 
Yo ve ţhitatto tasaraŋva ujju, jigucchati kammehi pāpakehi.


Vīmaŋsamāno visamaŋ samañca, taŋ vāpi dhīrā muni vedayanti.

218. 
Yo saññatatto na karoti pāpaŋ, daharo majjhimo ca muni yatatto.


Arosaneyyo na so roseti kañci, taŋ vāpi dhīrā muni vedayanti.

219. 
Yadaggato majjhato sesato vā, piņđaŋ labhetha paradattūpajīvī.


Nālaŋ thutuŋ nopi nipaccavādī, taŋ vāpi dhīrā muni vedayanti.

220. 
Muniŋ carantaŋ virataŋ methunasmā, yo yobbane nopanibajjhate kvaci.


Madappamādā virataŋ vippamuttaŋ, taŋ vāpi dhīrā muni vedayanti.

221. 
Aññāya (p. 311) lokaŋ paramatthadassiŋ, oghaŋ samuddaŋ atitariya tādiŋ.


Taŋ chinnaganthaŋ asitaŋ anāsavaŋ, taŋ vāpi dhīrā muni vedayanti.

222. 
Asamā ubho dūravihāravuttino, gihī dāraposī amamo ca subbato.


Parapāņarodhāya gihī asaññato, niccaŋ munī rakkhati pāņine yato.

223. 
Sikhī yathā nīlagīvo vihangamo, haŋsassa nopeti javaŋ kudācanaŋ.


Evaŋ gihī nānukaroti bhikkhuno, munino vivittassa vanamhi jhāyatoti.

Munisuttaŋ dvādasamaŋ niţţhitaŋ.Uragavaggo paţhamo niţţhito.

Tassuddānaŋ

Urago dhaniyo ceva, visāņañca tathā kasi;

Cundo parābhavo ceva, vasalo mettabhāvanā.

Sātāgiro āļavako, vijayo ca tathā muni;

Dvādasetāni suttāni, uragavaggoti vuccatīti.

2. Cūļavaggo

1. Ratanasuttaŋ
224. 
Yānīdha (p. 312) bhūtāni samāgatāni, bhummāni vā yāni va antalikkhe.


Sabbeva bhūtā sumanā bhavantu, athopi sakkacca suņantu bhāsitaŋ.

225. 
Tasmā hi bhūtā nisāmetha sabbe, mettaŋ karotha mānusiyā pajāya.


Divā ca ratto ca haranti ye baliŋ, tasmā hi ne rakkhatha appamattā.

226. 
Yaŋ kiñci vittaŋ idha vā huraŋ vā, saggesu vā yaŋ ratanaŋ paņītaŋ.


Na no samaŋ atthi tathāgatena, idampi buddhe ratanaŋ paņītaŋ.


Etena saccena suvatthi hotu.

227. 
Khayaŋ virāgaŋ amataŋ paņītaŋ, yadajjhagā sakyamunī samāhito.


Na tena dhammena samatthi kiñci, idampi dhamme ratanaŋ paņītaŋ.


Etena saccena suvatthi hotu.

228. 
Yaŋ buddhaseţţho parivaņņayī suciŋ, samādhimānantarikaññamāhu.


Samādhinā tena samo na vijjati, idampi dhamme ratanaŋ paņītaŋ.


Etena saccena suvatthi hotu.

229. 
Ye (p. 313) puggalā aţţha sataŋ pasatthā, cattāri etāni yugāni honti.


Te dakkhiņeyyā sugatassa sāvakā, etesu dinnāni mahapphalāni.


Idampi sanghe ratanaŋ paņītaŋ, etena saccena suvatthi hotu.

230. 
Ye suppayuttā manasā daļhena, nikkāmino gotamasāsanamhi.


Te pattipattā amataŋ vigayha, laddhā mudhā nibbutiŋ bhuñjamānā.


Idampi sanghe ratanaŋ paņītaŋ, etena saccena suvatthi hotu.

231. 
Yathindakhīlo pathavissito siyā, catubbhi vātehi asampakampiyo.


Tathūpamaŋ sappurisaŋ vadāmi, yo ariyasaccāni avecca passati.


Idampi sanghe ratanaŋ paņītaŋ, etena saccena suvatthi hotu.

232. 
Ye ariyasaccāni vibhāvayanti, gambhīrapaññena sudesitāni.


Kiñcāpi te honti bhusaŋ pamattā, na te bhavaŋ aţţhamamādiyanti.


Idampi sanghe ratanaŋ paņītaŋ, etena saccena suvatthi hotu.

233. 
Sahāvassa dassanasampadāya, tayassu dhammā jahitā bhavanti.


Sakkāyadiţţhi vicikicchitañca, sīlabbataŋ vāpi yadatthi kiñci.

234. 
Catūhapāyehi (p. 314) ca vippamutto, chaccābhiţhānāni bhabba kātuŋ .


Idampi sanghe ratanaŋ paņītaŋ, etena saccena suvatthi hotu.

235. 
Kiñcāpi so kamma karoti pāpakaŋ, kāyena vācā uda cetasā vā.


Abhabba so tassa paţicchadāya, abhabbatā diţţhapadassa vuttā.


Idampi sanghe ratanaŋ paņītaŋ, etena saccena suvatthi hotu.

236. 
Vanappagumbe yatha phussitagge, gimhānamāse paţhamasmiŋ gimhe.


Tathūpamaŋ dhammavaraŋ adesayi, nibbānagāmiŋ paramaŋ hitāya.


Idampi buddhe ratanaŋ paņītaŋ, etena saccena suvatthi hotu.

237. 
Varo varaññū varado varāharo, anuttaro dhammavaraŋ adesayi.


Idampi buddhe ratanaŋ paņītaŋ, etena saccena suvatthi hotu.

238. 
Khīņaŋ purāņaŋ nava natthi sambhavaŋ, virattacittāyatike bhavasmiŋ.


Te khīņabījā avirūļhichandā, nibbantntti dhīrā yathāyaŋ padīpo.


Idampi sanghe ratanaŋ paņītaŋ, etena saccena suvatthi hotu.

239. 
Yānīdha (p. 315) bhūtāni samāgatāni, bhummāni vā yāni va antalikkhe.


Tathāgataŋ devamanussapūjitaŋ, buddhaŋ namassāma suvatthi hotu.

240. 
Yānīdha bhūtāni samāgatāni, bhummāni vā yāni va antalikkhe.


Tathāgataŋ devamanussapūjitaŋ, dhammaŋ namassāma suvatthi hotu.

241. 
Yānīdha bhūtāni samāgatāni, bhummāni vā yāni va antalikkhe.


Tathāgataŋ devamanussapūjitaŋ, sanghaŋ namassāma suvatthi hotūti.

Ratanasuttaŋ paţhamaŋ niţţhitaŋ.

2. Āmagandhasuttaŋ
242. 
‘Sāmākacingūlakacīnakāni ca, pattapphalaŋ mūlaphalaŋ gavipphalaŋ.


Dhammena laddhaŋ satamasnamānā, na kāmakāmā alikaŋ bhaņanti.

243. 
‘Yadasnamāno sukataŋ suniţţhitaŋ, parehi dinnaŋ payataŋ paņītaŋ.


Sālīnamannaŋ paribhuñjamāno, so bhuñjasī kassapa āmagandhaŋ.

244. 
‘Na (p. 316) āmagandho mama kappatīti, icceva tvaŋ bhāsasi brahmabandhu.


Sālīnamannaŋ paribhuñjamāno, sakuntamaŋsehi susankhatehi.


Pucchāmi taŋ kassapa etamatthaŋ, kathaŋ pakāro tava āmagandho’.

245. 
‘Pāņātipāto vadhachedabandhanaŋ, theyyaŋ musāvādo nikativañcanāni ca.


Ajjhenakuttaŋ paradārasevanā, esāmagandho na hi maŋsabhojanaŋ.

246. 
‘Ye idha kāmesu asaññatā janā, rasesu giddhā asucibhāvamassitā .


Natthikadiţţhī visamā durannayā, esāmagandho na hi maŋsabhojanaŋ.

247. 
‘Ye lūkhasā dāruņā piţţhimaŋsikā, mittadduno nikkaruņātimānino.


Adānasīlā na ca denti kassaci, esāmagandho na hi maŋsabhojanaŋ.

248. 
‘Kodho mado thambho paccupaţţhāpanā, māyā usūyā bhassasamussayo ca.


Mānātimāno ca asabbhi santhavo, esāmagandho na hi maŋsabhojanaŋ.

249. 
‘Ye pāpasīlā iņaghātasūcakā, vohārakūţā idha pāţirūpikā .


Narādhamā yedha karonti kibbisaŋ, esāmagandho na hi maŋsabhojanaŋ.

250. 
‘Ye (p. 317) idha pāņesu asaññatā janā, paresamādāya vihesamuyyutā.


Dussīlaluddā pharusā anādarā, esāmagandho na hi maŋsabhojanaŋ.

251. 
‘Etesu giddhā viruddhātipātino, niccuyyutā pecca tamaŋ vajanti ye.


Patanti sattā nirayaŋ avaŋsirā, esāmagandho na hi maŋsabhojanaŋ.

252. 
‘Na macchamaŋsānamanāsakattaŋ, na naggiyaŋ na muņđiyaŋ jaţājallaŋ.


Kharājināni nāggihuttassupasevanā, ye vāpi loke amarā bahū tapā.


Mantāhutī yaññamutūpasevanā, sodhenti maccaŋ avitiņņakankhaŋ.

253. 
‘Yo tesu gutto viditindriyo care, dhamme ţhito ajjavamaddave rato.


Sangātigo sabbadukkhappahīno, na lippati diţţhasutesu dhīro’.

254. 
Iccetamatthaŋ bhagavā punappunaŋ, akkhāsi naŋ vedayi mantapāragū.


Citrāhi gāthāhi munī pakāsayi, nirāmagandho asito durannayo.

255. 
Sutvāna buddhassa subhāsitaŋ padaŋ, nirāmagandhaŋ sabbadukkhappanūdanaŋ.


Nīcamano vandi tathāgatassa, tattheva pabbajjamarocayitthāti.

Āmagandhasuttaŋ dutiyaŋ niţţhitaŋ.

3. Hirisuttaŋ
256. 
Hiriŋ (p. 318) tarantaŋ vijigucchamānaŋ, tavāhamasmi iti bhāsamānaŋ.


Sayhāni kammāni anādiyantaŋ, neso mamanti iti naŋ vijaññā.

257. 
Ananvayaŋ piyaŋ vācaŋ, yo mittesu pakubbati;


Akarontaŋ bhāsamānaŋ, parijānanti paņđitā.

258. 
Na so mitto yo sadā appamatto, bhedāsankī randhamevānupassī.


Yasmiñca seti urasīva putto, sa ve mitto yo parehi abhejjo.

259. 
Pāmujjakaraņaŋ ţhānaŋ, pasaŋsāvahanaŋ sukhaŋ;


Phalānisaŋso bhāveti, vahanto porisaŋ dhuraŋ.

260. 
Pavivekarasaŋ pitvā, rasaŋ upasamassa ca;


Niddaro hoti nippāpo, dhammapītirasaŋ pivanti.

Hirisuttaŋ tatiyaŋ niţţhitaŋ.

4. Mangalasuttaŋ
Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho aññatarā devatā abhikkantāya rattiyā abhikkantavaņņā kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho sā devatā bhagavantaŋ gāthāya ajjhabhāsi–

261. 
‘Bahū devā manussā ca, mangalāni acintayuŋ;


Ākankhamānā sotthānaŋ, brūhi mangalamuttamaŋ’.

262. 
‘Asevanā (p. 319) ca bālānaŋ, paņđitānañca sevanā;


Pūjā ca pūjaneyyānaŋ, etaŋ mangalamuttamaŋ.

263. 
‘Patirūpadesavāso ca, pubbe ca katapuññatā;


Attasammāpaņidhi ca, etaŋ mangalamuttamaŋ.

264. 
‘Bāhusaccañca sippañca, vinayo ca susikkhito.


Subhāsitā ca yā vācā, etaŋ mangalamuttamaŋ.

265. 
‘Mātāpitu upaţţhānaŋ, puttadārassa sangaho;


Anākulā ca kammantā, etaŋ mangalamuttamaŋ.

266. 
‘Dānañca dhammacariyā ca, ñātakānañca sangaho;


Anavajjāni kammāni, etaŋ mangalamuttamaŋ.

267. 
‘Āratī viratī pāpā, majjapānā ca saŋyamo;


Appamādo ca dhammesu, etaŋ mangalamuttamaŋ.

268. 
‘Gāravo ca nivāto ca, santuţţhi ca kataññutā;


Kālena dhammassavanaŋ, etaŋ mangalamuttamaŋ.

269. 
‘Khantī ca sovacassatā, samaņānañca dassanaŋ;


Kālena dhammasākacchā, etaŋ mangalamuttamaŋ.

270. 
‘Tapo ca brahmacariyañca, ariyasaccāna dassanaŋ;


Nibbānasacchikiriyā ca, etaŋ mangalamuttamaŋ.

271. 
‘Phuţţhassa lokadhammehi, cittaŋ yassa na kampati;


Asokaŋ virajaŋ khemaŋ, etaŋ mangalamuttamaŋ.

272. 
‘Etādisāni katvāna, sabbatthamaparājitā;


Sabbattha sotthiŋ gacchanti, taŋ tesaŋ mangalamuttaman’ ti.

Mangalasuttaŋ catutthaŋ niţţhitaŋ.

5. Sūcilomasuttaŋ
Evaŋ (p. 320) me sutaŋ– ekaŋ samayaŋ bhagavā gayāyaŋ viharati ţankitamañce sūcilomassa yakkhassa bhavane. Tena kho pana samayena kharo ca yakkho sūcilomo ca yakkho bhagavato avidūre atikkamanti. Atha kho kharo yakkho sūcilomaŋ yakkhaŋ etadavoca– ‘eso samaņo’ ti. ‘Neso samaņo, samaņako eso. Yāvāhaŋ jānāmi yadi vā so samaņo, yadi vā so samaņako’ ti .

Atha kho sūcilomo yakkho yena bhagavā tenupasankami; upasankamitvā bhagavato kāyaŋ upanāmesi. Atha kho bhagavā kāyaŋ apanāmesi. Atha kho sūcilomo yakkho bhagavantaŋ etadavoca ‘bhāyasi maŋ, samaņā’ ti? ‘Na khvāhaŋ taŋ, āvuso, bhāyāmi; api ca te sapphasso pāpako’ ti.

‘Pañhaŋ taŋ, samaņa, pucchissāmi. Sace me na byākarissasi, cittaŋ vā te khipissāmi, hadayaŋ vā te phālessāmi, pādesu vā gahetvā pāragangāya khipissāmī’ ti.

‘Na khvāhaŋ taŋ, āvuso, passāmi sadevake loke samārake sabrahmake sassamaņabrāhmaņiyā pajāya sadevamanussāya yo me cittaŋ vā khipeyya hadayaŋ vā phāleyya pādesu vā gahetvā pāragangāya khipeyya. Api ca tvaŋ, āvuso, puccha yadākankhasī’ ti. Atha kho sūcilomo yakkho bhagavantaŋ gāthāya ajjhabhāsi–

273. 
‘Rāgo ca doso ca kutonidānā, aratī ratī lomahaŋso kutojā.


Kuto samuţţhāya manovitakkā, kumārakā dhankamivossajanti’.

274. 
‘Rāgo ca doso ca itonidānā, aratī ratī lomahaŋso itojā.


Ito samuţţhāya manovitakkā, kumārakā dhankamivossajanti.

274. ‘Snehajā (p. 321) attasambhūtā, nigrodhasseva khandhajā.

Puthū visattā kāmesu, māluvāva vitatāvane.

275. 
‘Ye naŋ pajānanti yatonidānaŋ, te naŋ vinodenti suņohi yakkha.


Te duttaraŋ oghamimaŋ taranti, atiņņapubbaŋ apunabbhavāyā’ ti.

Sūcilomasuttaŋ pañcamaŋ niţţhitaŋ.

6. Dhammacariyasuttaŋ
276. 
Dhammacariyaŋ brahmacariyaŋ, etadāhu vasuttamaŋ;


Pabbajitopi ce hoti, agārā anagāriyaŋ.

277. 
So ce mukharajātiko, vihesābhirato mago;


Jīvitaŋ tassa pāpiyo, rajaŋ vađđheti attano.

278. 
Kalahābhirato bhikkhu, mohadhammena āvuto;


Akkhātampi na jānāti, dhammaŋ buddhena desitaŋ.

279. 
Vihesaŋ bhāvitattānaŋ, avijjāya purakkhato;


Sankilesaŋ na jānāti, maggaŋ nirayagāminaŋ.

280. 
Vinipātaŋ samāpanno, gabbhā gabbhaŋ tamā tamaŋ;


Sa ve tādisako bhikkhu, pecca dukkhaŋ nigacchati.

281. 
Gūthakūpo yathā assa, sampuņņo gaņavassiko;


Yo ca evarūpo assa, dubbisodho hi sāngaņo.

282. 
Yaŋ evarūpaŋ jānātha, bhikkhavo gehanissitaŋ;


Pāpicchaŋ pāpasankappaŋ, pāpa-ācāragocaraŋ.

283. 
Sabbe (p. 322) samaggā hutvāna, abhinibbajjiyātha naŋ.


Kāraņđavaŋ niddhamatha, kasambuŋ apakassatha .

284. 
Tato palāpe vāhetha, assamaņe samaņamānine;


Niddhamitvāna pāpicche, pāpa-ācāragocare.

285. 
Suddhā suddhehi saŋvāsaŋ, kappayavho patissatā;


Tato samaggā nipakā, dukkhassantaŋ karissathāti.

Dhammacariyasuttaŋ chaţţhaŋ niţţhitaŋ.

7. Brāhmaņadhammikasuttaŋ
Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho sambahulā kosalakā brāhmaņamahāsālā jiņņā vuđđhā mahallakā addhagatā vayo-anuppattā yena bhagavā tenupasankamiŋsu; upasankamitvā bhagavatā saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinnā kho te brāhmaņamahāsālā bhagavantaŋ etadavocuŋ– ‘sandissanti nu kho, bho gotama, etarahi brāhmaņā porāņānaŋ brāhmaņānaŋ brāhmaņadhamme’ ti? ‘Na kho, brāhmaņā, sandissanti etarahi brāhmaņā porāņānaŋ brāhmaņānaŋ brāhmaņadhamme’ ti. ‘Sādhu no bhavaŋ gotamo porāņānaŋ brāhmaņānaŋ brāhmaņadhammaŋ bhāsatu, sace bhoto gotamassa agarū’ ti. ‘Tena hi, brāhmaņā, suņātha, sādhukaŋ manasi karotha, bhāsissāmī’ ti. ‘Evaŋ, bho’ ti kho te brāhmaņamahāsālā bhagavato paccassosuŋ. Bhagavā etadavoca–

286. 
‘Isayo pubbakā āsuŋ, saññatattā tapassino;


Pañca kāmaguņe hitvā, attadatthamacārisuŋ.

287. 
‘Na pasū brāhmaņānāsuŋ, na hiraññaŋ na dhāniyaŋ.


Sajjhāyadhanadhaññāsuŋ, brahmaŋ nidhimapālayuŋ.

288. 
‘Yaŋ (p. 323) nesaŋ pakataŋ āsi, dvārabhattaŋ upaţţhitaŋ;


Saddhāpakatamesānaŋ, dātave tadamaññisuŋ.

289. 
‘Nānārattehi vatthehi, sayanehāvasathehi ca;


Phītā janapadā raţţhā, te namassiŋsu brāhmaņe.

290. 
‘Avajjhā brāhmaņā āsuŋ, ajeyyā dhammarakkhitā;


Na ne koci nivāresi, kuladvāresu sabbaso.

291. 
‘Aţţhacattālīsaŋ vassāni, (komāra) brahmacariyaŋ cariŋsu te.


Vijjācaraņapariyeţţhiŋ, acaruŋ brāhmaņā pure.

292. 
‘Na brāhmaņā aññamagamuŋ, napi bhariyaŋ kiņiŋsu te;


Sampiyeneva saŋvāsaŋ, sangantvā samarocayuŋ.

293. 
‘Aññatra tamhā samayā, utuveramaņiŋ pati;


Antarā methunaŋ dhammaŋ, nāssu gacchanti brāhmaņā.

294. 
‘Brahmacariyañca sīlañca, ajjavaŋ maddavaŋ tapaŋ;


Soraccaŋ avihiŋsañca, khantiñcāpi avaņņayuŋ.

295. 
‘Yo nesaŋ paramo āsi, brahmā daļhaparakkamo.


Sa vāpi methunaŋ dhammaŋ, supinantepi nāgamā.

296. 
‘Tassa vattamanusikkhantā, idheke viññujātikā;


Brahmacariyañca sīlañca, khantiñcāpi avaņņayuŋ.

297. 
‘Taņđulaŋ sayanaŋ vatthaŋ, sappitelañca yāciya;


Dhammena samodhānetvā, tato yaññamakappayuŋ.

298. 
‘Upaţţhitasmiŋ yaññasmiŋ, nāssu gāvo haniŋsu te;


Yathā mātā pitā bhātā, aññe vāpi ca ñātakā.


Gāvo no paramā mittā, yāsu jāyanti osadhā.

299. 
‘Annadā baladā cetā, vaņņadā sukhadā tathā .


Etamatthavasaŋ ñatvā, nāssu gāvo haniŋsu te.

300. 
‘Sukhumālā (p. 324) mahākāyā, vaņņavanto yasassino;


Brāhmaņā sehi dhammehi, kiccākiccesu ussukā.


Yāva loke avattiŋsu, sukhamedhitthayaŋ pajā.

301. 
‘Tesaŋ āsi vipallāso, disvāna aņuto aņuŋ;


Rājino ca viyākāraŋ, nāriyo samalankatā.

302. 
‘Rathe cājaññasaŋyutte, sukate cittasibbane;


Nivesane nivese ca, vibhatte bhāgaso mite.

303. 
‘Gomaņđalaparibyūļhaŋ, nārīvaragaņāyutaŋ;


Uļāraŋ mānusaŋ bhogaŋ, abhijjhāyiŋsu brāhmaņā.

304. 
‘Te tattha mante ganthetvā, okkākaŋ tadupāgamuŋ;


Pahūtadhanadhaññosi yajassu bahu te vittaŋ.


Yajassu bahu te dhanaŋ.

305. 
‘Tato ca rājā saññatto, brāhmaņehi rathesabho;


Assamedhaŋ purisamedhaŋ, sammāpāsaŋ vājapeyyaŋ niraggaļaŋ.


Ete yāge yajitvāna, brāhmaņānamadā dhanaŋ.

306. 
‘Gāvo sayanañca vatthañca, nāriyo samalankatā;


Rathe cājaññasaŋyutte, sukate cittasibbane.

307. 
‘Nivesanāni rammāni, suvibhattāni bhāgaso;


Nānādhaññassa pūretvā, brāhmaņānamadā dhanaŋ.

308. 
‘Te ca tattha dhanaŋ laddhā, sannidhiŋ samarocayuŋ;


Tesaŋ icchāvatiņņānaŋ, bhiyyo taņhā pavađđhatha.


Te tattha mante ganthetvā, okkākaŋ punamupāgamuŋ.

309. 
‘Yathā āpo ca pathavī ca, hiraññaŋ dhanadhāniyaŋ;


Evaŋ gāvo manussānaŋ, parikkhāro so hi pāņinaŋ.


Yajassu bahu te vittaŋ, yajassu bahu te dhanaŋ.

310. 
‘Tato ca rājā saññatto, brāhmaņehi rathesabho;


Nekā satasahassiyo, gāvo yaññe aghātayi.

311. 
‘Na (p. 325) pādā na visāņena, nāssu hiŋsanti kenaci;


Gāvo eļakasamānā, soratā kumbhadūhanā.


Tā visāņe gahetvāna, rājā satthena ghātayi.

312. 
‘Tato devā pitaro ca, indo asurarakkhasā.


Adhammo iti pakkanduŋ, yaŋ satthaŋ nipatī gave.

313. 
‘Tayo rogā pure āsuŋ, icchā anasanaŋ jarā;


Pasūnañca samārambhā, aţţhānavutimāgamuŋ.

314. 
‘Eso adhammo daņđānaŋ, okkanto purāņo ahu;


Adūsikāyo haññanti, dhammā dhaŋsanti yājakā.

315. 
‘Evameso aņudhammo, porāņo viññugarahito;


Yattha edisakaŋ passati, yājakaŋ garahatī jano.

316. 
‘Evaŋ dhamme viyāpanne, vibhinnā suddavessikā;


Puthū vibhinnā khattiyā, patiŋ bhariyāvamaññatha.

317. 
‘Khattiyā brahmabandhū ca, ye caññe gottarakkhitā;


Jātivādaŋ nirankatvā, kāmānaŋ vasamanvagun’ ti.

Evaŋ vutte, te brāhmaņamahāsālā bhagavantaŋ etadavocuŋ– ‘abhikkantaŋ, bho gotama …pe. upāsake no bhavaŋ gotamo dhāretu ajjatagge pāņupete saraņaŋ gate’ ti.

Brāhmaņadhammikasuttaŋ sattamaŋ niţţhitaŋ.

8. Nāvāsuttaŋ
318. 
Yasmā hi dhammaŋ puriso vijaññā, indaŋva naŋ devatā pūjayeyya.


So pūjito tasmi pasannacitto, bahussuto pātukaroti dhammaŋ.

319. 
Tadaţţhikatvāna (p. 326) nisamma dhīro, dhammānudhammaŋ paţipajjamāno.


Viññū vibhāvī nipuņo ca hoti, yo tādisaŋ bhajati appamatto.

320. 
Khuddañca bālaŋ upasevamāno, anāgatatthañca usūyakañca;


Idheva dhammaŋ avibhāvayitvā, avitiņņakankho maraņaŋ upeti.

321. 
Yathā naro āpagamotaritvā, mahodakaŋ salilaŋ sīghasotaŋ;


So vuyhamāno anusotagāmī, kiŋ so pare sakkhati tārayetuŋ.

322. 
Tatheva dhammaŋ avibhāvayitvā, bahussutānaŋ anisāmayatthaŋ;


Sayaŋ ajānaŋ avitiņņakankho, kiŋ so pare sakkhati nijjhapetuŋ.

323. 
Yathāpi nāvaŋ daļhamāruhitvā, phiyena rittena samangibhūto.


So tāraye tattha bahūpi aññe, tatrūpayaññū kusalo mutīmā .

324. 
Evampi yo vedagu bhāvitatto, bahussuto hoti avedhadhammo.


So kho pare nijjhapaye pajānaŋ, sotāvadhānūpanisūpapanne.

325. 
Tasmā have sappurisaŋ bhajetha, medhāvinañceva bahussutañca;


Aññāya atthaŋ paţipajjamāno, viññātadhammo sa sukhaŋ labhethāti.

Nāvāsuttaŋ aţţhamaŋ niţţhitaŋ.

9. Kiŋsīlasuttaŋ
326. 
‘Kiŋsīlo (p. 327) kiŋsamācāro, kāni kammāni brūhayaŋ;


Naro sammā niviţţhassa, uttamatthañca pāpuņe’.

327. 
‘Vuđđhāpacāyī anusūyako siyā, kālaññū cassa garūnaŋ dassanāya.


Dhammiŋ kathaŋ erayitaŋ khaņaññū, suņeyya sakkacca subhāsitāni.

328. 
‘Kālena gacche garūnaŋ sakāsaŋ, thambhaŋ nirankatvā nivātavutti.


Atthaŋ dhammaŋ saŋyamaŋ brahmacariyaŋ, anussare ceva samācare ca.

329. 
‘Dhammārāmo dhammarato, dhamme ţhito dhammavinicchayaññū;


Nevācare dhammasandosavādaŋ, tacchehi nīyetha subhāsitehi.

330. 
‘Hassaŋ jappaŋ paridevaŋ padosaŋ, māyākataŋ kuhanaŋ giddhi mānaŋ.


Sārambhaŋ kakkasaŋ kasāvañca mucchaŋ, hitvā care vītamado ţhitatto.

331. 
‘Viññātasārāni subhāsitāni, sutañca viññātasamādhisāraŋ.


Na tassa paññā ca sutañca vađđhati, yo sāhaso hoti naro pamatto.

332. 
‘Dhamme (p. 328) ca ye ariyapavedite ratā,


Anuttarā te vacasā manasā kammunā ca.


Te santisoraccasamādhisaņţhitā,


Sutassa paññāya ca sāramajjhagū’ ti.

Kiŋsīlasuttaŋ navamaŋ niţţhitaŋ.

10. Uţţhānasuttaŋ
333. 
Uţţhahatha nisīdatha, ko attho supitena vo;


Āturānañhi kā niddā, sallaviddhāna ruppataŋ.

334. 
Uţţhahatha nisīdatha, daļhaŋ sikkhatha santiyā.


Mā vo pamatte viññāya, maccurājā amohayittha vasānuge.

335. 
Yāya devā manussā ca, sitā tiţţhanti atthikā;


Tarathetaŋ visattikaŋ, khaņo vo mā upaccagā.


Khaņātītā hi socanti, nirayamhi samappitā.

336. 
Pamādo rajo pamādo, pamādānupatito rajo;


Appamādena vijjāya, abbahe sallamattanoti.

Uţţhānasuttaŋ dasamaŋ niţţhitaŋ.

11. Rāhulasuttaŋ
337. 
‘Kacci abhiņhasaŋvāsā, nāvajānāsi paņđitaŋ;


Ukkādhāro manussānaŋ, kacci apacito tayā’ .

338. 
‘Nāhaŋ abhiņhasaŋvāsā, avajānāmi paņđitaŋ;


Ukkādhāro manussānaŋ, niccaŋ apacito mayā’.

339. 
‘Pañca (p. 329) kāmaguņe hitvā, piyarūpe manorame;


Saddhāya gharā nikkhamma, dukkhassantakaro bhava.

340. 
‘Mitte bhajassu kalyāņe, pantañca sayanāsanaŋ;


Vivittaŋ appanigghosaŋ, mattaññū hohi bhojane.

341. 
‘Cīvare piņđapāte ca, paccaye sayanāsane.


Etesu taņhaŋ mākāsi, mā lokaŋ punarāgami.

342. 
‘Saŋvuto pātimokkhasmiŋ, indriyesu ca pañcasu;


Sati kāyagatātyatthu, nibbidābahulo bhava.

343. 
‘Nimittaŋ parivajjehi, subhaŋ rāgūpasañhitaŋ;


Asubhāya cittaŋ bhāvehi, ekaggaŋ susamāhitaŋ.

344. 
‘Animittañca bhāvehi, mānānusayamujjaha;


Tato mānābhisamayā, upasanto carissatī’ ti.

Itthaŋ sudaŋ bhagavā āyasmantaŋ rāhulaŋ imāhi gāthāhi abhiņhaŋ ovadatīti.

Rāhulasuttaŋ ekādasamaŋ niţţhitaŋ.

12. Nigrodhakappasuttaŋ
Evaŋ me sutaŋ– ekaŋ samayaŋ bhagavā āļaviyaŋ viharati aggāļave cetiye. Tena kho pana samayena āyasmato vangīsassa upajjhāyo nigrodhakappo nāma thero aggāļave cetiye aciraparinibbuto hoti. Atha kho āyasmato vangīsassa rahogatassa paţisallīnassa evaŋ cetaso parivitakko udapādi– ‘parinibbuto nu kho me upajjhāyo udāhu no parinibbuto’ ti? Atha kho āyasmā vangīso sāyanhasamayaŋ paţisallānā vuţţhito yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā vangīso bhagavantaŋ etadavoca– ‘idha mayhaŋ, bhante, rahogatassa paţisallīnassa evaŋ cetaso parivitakko udapādi– “parinibbuto (p. 330) nu kho me upajjhāyo, udāhu no parinabbuto”‘ ti. Atha kho āyasmā vangīso uţţhāyāsanā ekaŋsaŋ cīvaraŋ katvā yena bhagavā tenañjaliŋ paņāmetvā bhagavantaŋ gāthāya ajjhabhāsi–

345. 
‘Pucchāma satthāramanomapaññaŋ, diţţheva dhamme yo vicikicchānaŋ chettā.


Aggāļave kālamakāsi bhikkhu, ñāto yasassī abhinibbutatto.

346. 
‘Nigrodhakappo iti tassa nāmaŋ, tayā kataŋ bhagavā brāhmaņassa.


So taŋ namassaŋ acari mutyapekkho, āraddhavīriyo daļhadhammadassī.

347. 
‘Taŋ sāvakaŋ sakya mayampi sabbe, aññātumicchāma samantacakkhu.


Samavaţţhitā no savanāya sotā, tuvaŋ no satthā tvamanuttarosi.

348. 
‘Chindeva no vicikicchaŋ brūhi metaŋ, parinibbutaŋ vedaya bhūripañña.


Majjheva no bhāsa samantacakkhu, sakkova devāna sahassanetto.

349. 
‘Ye keci ganthā idha mohamaggā, aññāņapakkhā vicikicchaţhānā.


Tathāgataŋ patvā na te bhavanti, cakkhuñhi etaŋ paramaŋ narānaŋ.

350. 
‘No ce hi jātu puriso kilese, vāto yathā abbhadhanaŋ vihāne.


Tamovassa nivuto sabbaloko, na jotimantopi narā tapeyyuŋ.

351. 
‘Dhīrā (p. 331) ca pajjotakarā bhavanti, taŋ taŋ ahaŋ vīra tatheva maññe.


Vipassinaŋ jānamupāgamumhā, parisāsu no āvikarohi kappaŋ.

352. 
‘Khippaŋ giraŋ eraya vaggu vagguŋ, haŋsova paggayha saņikaŋ nikūja.


Bindussarena suvikappitena, sabbeva te ujjugatā suņoma.

353. 
‘Pahīnajātimaraņaŋ asesaŋ, niggayha dhonaŋ vadessāmi dhammaŋ.


Na kāmakāro hi puthujjanānaŋ, sankheyyakāro ca tathāgatānaŋ.

354. 
‘Sampannaveyyākaraņaŋ tavedaŋ, samujjupaññassa samuggahītaŋ.


Ayamañjalī pacchimo suppaņāmito, mā mohayī jānamanomapañña.

355. 
‘Parovaraŋ ariyadhammaŋ viditvā, mā mohayī jānamanomavīra.


Vāriŋ yathā ghammani ghammatatto, vācābhikankhāmi sutaŋ pavassa .

356. 
‘Yadatthikaŋ brahmacariyaŋ acarī, kappāyano kaccissa taŋ amoghaŋ.


Nibbāyi so ādu sa-upādiseso, yathā vimutto ahu taŋ suņoma’.

357. 
‘Acchecchi (p. 332) taņhaŋ idha nāmarūpe, (iti bhagavā)


Kaņhassa sotaŋ dīgharattānusayitaŋ.


Atāri jātiŋ maraņaŋ asesaŋ,’


Iccabravī bhagavā pañcaseţţho.

358. 
‘Esa sutvā pasīdāmi, vaco te isisattama;


Amoghaŋ kira me puţţhaŋ, na maŋ vañcesi brāhmaņo.

359. 
‘Yathāvādī tathākārī, ahu buddhassa sāvako;


Acchidā maccuno jālaŋ, tataŋ māyāvino daļhaŋ.

360. 
‘Addasā bhagavā ādiŋ, upādānassa kappiyo;


Accagā vata kappāyano, maccudheyyaŋ suduttaran’ ti.

Nigrodhakappasuttaŋ dvādasamaŋ niţţhitaŋ.

13. Sammāparibbājanīyasuttaŋ
361. 
‘Pucchāmi muniŋ pahūtapaññaŋ,


Tiņņaŋ pārangataŋ parinibbutaŋ ţhitattaŋ.


Nikkhamma gharā panujja kāme, kathaŋ bhikkhu


Sammā so loke paribbajeyya’.

362. 
‘Yassa mangalā samūhatā, (iti bhagavā)


Uppātā supinā ca lakkhaņā ca.


So mangaladosavippahīno,


Sammā so loke paribbajeyya.

363. 
‘Rāgaŋ vinayetha mānusesu, dibbesu kāmesu cāpi bhikkhu.


Atikkamma bhavaŋ samecca dhammaŋ, sammā so loke paribbajeyya.

364. 
‘Vipiţţhikatvāna (p. 333) pesuņāni, kodhaŋ kadariyaŋ jaheyya bhikkhu.


Anurodhavirodhavippahīno, sammā so loke paribbajeyya.

365. 
‘Hitvāna piyañca appiyañca, anupādāya anissito kuhiñci.


Saŋyojaniyehi vippamutto, sammā so loke paribbajeyya.

366. 
‘Na so upadhīsu sārameti, ādānesu vineyya chandarāgaŋ.


So anissito anaññaneyyo, sammā so loke paribbajeyya.

367. 
‘Vacasā manasā ca kammunā ca, aviruddho sammā viditvā dhammaŋ.


Nibbānapadābhipatthayāno, sammā so loke paribbajeyya.

368. 
‘Yo vandati manti nuņņameyya, akkuţţhopi na sandhiyetha bhikkhu.


Laddhā parabhojanaŋ na majje, sammā so loke paribbajeyya.

369. 
‘Lobhañca bhavañca vippahāya, virato chedanabandhanā ca bhikkhu.


So tiņņakathankatho visallo, sammā so loke paribbajeyya.

370. 
‘Sāruppaŋ attano viditvā, no ca bhikkhu hiŋseyya kañci loke.


Yathā tathiyaŋ viditvā dhammaŋ, sammā so loke paribbajeyya.

371. 
‘Yassānusayā (p. 334) na santi keci, mūlā ca akusalā samūhatāse.


So nirāso anāsisāno, sammā so loke paribbajeyya.

372. 
‘Āsavakhīņo pahīnamāno, sabbaŋ rāgapathaŋ upātivatto.


Danto parinibbuto ţhitatto, sammā so loke paribbajeyya.

373. 
‘Saddho sutavā niyāmadassī, vaggagatesu na vaggasāri dhīro.


Lobhaŋ dosaŋ vineyya paţighaŋ, sammā so loke paribbajeyya.

374. 
‘Saŋsuddhajino vivaţţacchado, dhammesu vasī pāragū anejo.


Sankhāranirodhañāņakusalo sammā so loke paribbajeyya.

375. 
‘Atītesu anāgatesu cāpi, kappātīto aticcasuddhipañño.


Sabbāyatanehi vippamutto, sammā so loke paribbajeyya.

376. 
‘Aññāya padaŋ samecca dhammaŋ, vivaţaŋ disvāna pahānamāsavānaŋ.


Sabbupadhīnaŋ parikkhayāno, sammā so loke paribbajeyya’.

377. 
‘Addhā (p. 335) hi bhagavā tatheva etaŋ, yo so evaŋvihārī danto bhikkhu.


Sabbasaŋyojanayogavītivatto, sammā so loke paribbajeyyā’ ti.

Sammāparibbājanīyasuttaŋ terasamaŋ niţţhitaŋ.

14. Dhammikasuttaŋ
Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho dhammiko upāsako pañcahi upāsakasatehi saddhiŋ yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho dhammiko upāsako bhagavantaŋ gāthāhi ajjhabhāsi–

378. 
‘Pucchāmi taŋ gotama bhūripañña, kathankaro sāvako sādhu hoti.


Yo vā agārā anagārameti, agārino vā panupāsakāse.

379. 
‘Tuvañhi lokassa sadevakassa, gatiŋ pajānāsi parāyaņañca.


Na catthi tulyo nipuņatthadassī, tuvañhi buddhaŋ pavaraŋ vadanti.

380. 
‘Sabbaŋ tuvaŋ ñāņamavecca dhammaŋ, pakāsesi satte anukampamāno.


Vivaţţacchadosi samantacakkhu, virocasi vimalo sabbaloke.

381. 
‘Āgañchi te santike nāgarājā, erāvaņo nāma jinoti sutvā.


Sopi tayā mantayitvājjhagamā, sādhūti sutvāna patītarūpo.

382. 
‘Rājāpi (p. 336) taŋ vessavaņo kuvero, upeti dhammaŋ paripucchamāno.


Tassāpi tvaŋ pucchito brūsi dhīra, so cāpi sutvāna patītarūpo.

383. 
‘Ye kecime titthiyā vādasīlā, ājīvakā vā yadi vā nigaņţhā.


Paññāya taŋ nātitaranti sabbe, ţhito vajantaŋ viya sīghagāmiŋ.

384. 
‘Ye kecime brāhmaņā vādasīlā, vuddhā cāpi brāhmaņā santi keci.


Sabbe tayi atthabaddhā bhavanti, ye cāpi aññe vādino maññamānā.

385. 
‘Ayañhi dhammo nipuņo sukho ca, yoyaŋ tayā bhagavā suppavutto.


Tameva sabbepi sussūsamānā, taŋ no vada pucchito buddhaseţţha.

386. 
‘Sabbepi me bhikkhavo sannisinnā, upāsakā cāpi tatheva sotuŋ.


Suņantu dhammaŋ vimalenānubuddhaŋ, subhāsitaŋ vāsavasseva devā’.

387. 
‘Suņātha me bhikkhavo sāvayāmi vo, dhammaŋ dhutaŋ tañca carātha sabbe.


Iriyāpathaŋ pabbajitānulomikaŋ, sevetha naŋ atthadaso mutīmā.

388. 
‘No ve vikāle vicareyya bhikkhu, gāme ca piņđāya careyya kāle.


Akālacāriñhi sajanti sangā, tasmā vikāle na caranti buddhā.

389. 
‘Rūpā (p. 337) ca saddā ca rasā ca gandhā, phassā ca ye sammadayanti satte.


Etesu dhammesu vineyya chandaŋ, kālena so pavise pātarāsaŋ.

390. 
‘Piņđañca bhikkhu samayena laddhā, eko paţikkamma raho nisīde.


Ajjhattacintī na mano bahiddhā, nicchāraye sangahitattabhāvo.

391. 
‘Sacepi so sallape sāvakena, aññena vā kenaci bhikkhunā vā.


Dhammaŋ paņītaŋ tamudāhareyya, na pesuņaŋ nopi parūpavādaŋ.

392. 
‘Vādañhi eke paţiseniyanti, na te pasaŋsāma parittapaññe.


Tato tato ne pasajanti sangā, cittañhi te tattha gamenti dūre.

393. 
‘Piņđaŋ vihāraŋ sayanāsanañca, āpañca sanghāţirajūpavāhanaŋ.


Sutvāna dhammaŋ sugatena desitaŋ, sankhāya seve varapaññasāvako.

394. 
‘Tasmā hi piņđe sayanāsane ca, āpe ca sanghāţirajūpavāhane.


Etesu dhammesu anūpalitto, bhikkhu yathā pokkhare vāribindu.

395. 
‘Gahaţţhavattaŋ pana vo vadāmi, yathākaro sāvako sādhu hoti.


Na hesa labbhā sapariggahena, phassetuŋ yo kevalo bhikkhudhammo.

396. 
‘Pāņaŋ (p. 338) na hane na ca ghātayeyya, na cānujaññā hanataŋ paresaŋ.


Sabbesu bhūtesu nidhāya daņđaŋ, ye thāvarā ye ca tasā santi loke.

397. 
‘Tato adinnaŋ parivajjayeyya, kiñci kvaci sāvako bujjhamāno.


Na hāraye harataŋ nānujaññā, sabbaŋ adinnaŋ parivajjayeyya.

398. 
‘Abrahmacariyaŋ parivajjayeyya, angārakāsuŋ jalitaŋva viññū.


Asambhuņanto pana brahmacariyaŋ, parassa dāraŋ na atikkameyya.

399. 
‘Sabhaggato vā parisaggato vā, ekassa veko na musā bhaņeyya.


Na bhāņaye bhaņataŋ nānujaññā, sabbaŋ abhūtaŋ parivajjayeyya.

400. 
‘Majjañca pānaŋ na samācareyya, dhammaŋ imaŋ rocaye yo gahaţţho.


Na pāyaye pivataŋ nānujaññā, ummādanantaŋ iti naŋ viditvā.

401. 
‘Madā hi pāpāni karonti bālā, kārenti caññepi jane pamatte.


Etaŋ apuññāyatanaŋ vivajjaye, ummādanaŋ mohanaŋ bālakantaŋ.

402. 
‘Pāņaŋ na hane na cādinnamādiye, musā na bhāse na ca majjapo siyā.


Abrahmacariyā virameyya methunā, rattiŋ na bhuñjeyya vikālabhojanaŋ.

403. 
‘Mālaŋ (p. 339) na dhāre na ca gandhamācare, mañce chamāyaŋ va sayetha santhate.


Etañhi aţţhangikamāhuposathaŋ, buddhena dukkhantagunā pakāsitaŋ.

404. 
‘Tato ca pakkhassupavassuposathaŋ, cātuddasiŋ pañcadasiñca aţţhamiŋ.


Pāţihāriyapakkhañca pasannamānaso, aţţhangupetaŋ susamattarūpaŋ.

405. 
‘Tato ca pāto upavutthuposatho, annena pānena ca bhikkhusanghaŋ.


Pasannacitto anumodamāno, yathārahaŋ saŋvibhajetha viññū.

406. 
‘Dhammena mātāpitaro bhareyya, payojaye dhammikaŋ so vaņijjaŋ.


Etaŋ gihī vattayamappamatto, sayampabhe nāma upeti deve’ ti.

Dhammikasuttaŋ cuddasamaŋ niţţhitaŋ.

Cūļavaggo dutiyo niţţhito.

Tassuddānaŋ

Ratanāmagandho hiri ca, mangalaŋ sūcilomena;

Dhammacariyañca brāhmaņo, nāvā kiŋsīlamuţţhānaŋ.

Rāhulo puna kappo ca, paribbājaniyaŋ tathā;

Dhammikañca viduno āhu, cūļavagganti cuddasāti.

3. Mahāvaggo

1. Pabbajjāsuttaŋ
407. 
Pabbajjaŋ (p. 340) kittayissāmi, yathā pabbaji cakkhumā.


Yathā vīmaŋsamāno so, pabbajjaŋ samarocayi.

408. 
Sambādhoyaŋ gharāvāso, rajassāyatanaŋ iti;


Abbhokāsova pabbajjā, iti disvāna pabbaji.

409. 
Pabbajitvāna kāyena, pāpakammaŋ vivajjayi;


Vacīduccaritaŋ hitvā, ājīvaŋ parisodhayi.

410. 
Agamā rājagahaŋ buddho, magadhānaŋ giribbajaŋ;


Piņđāya abhihāresi, ākiņņavaralakkhaņo.

411. 
Tamaddasā bimbisāro, pāsādasmiŋ patiţţhito;


Disvā lakkhaņasampannaŋ, imamatthaŋ abhāsatha.

412. 
‘Imaŋ bhonto nisāmetha, abhirūpo brahā suci;


Caraņena ca sampanno, yugamattañca pekkhati.

413. 
‘Okkhittacakkhu satimā, nāyaŋ nīcakulāmiva;


Rājadūtābhidhāvantu, kuhiŋ bhikkhu gamissati’.

414. 
Te pesitā rājadūtā, piţţhito anubandhisuŋ;


Kuhiŋ gamissati bhikkhu, kattha vāso bhavissati.

415. 
Sapadānaŋ caramāno, guttadvāro susaŋvuto;


Khippaŋ pattaŋ apūresi, sampajāno paţissato.

416. 
Piņđacāraŋ caritvāna, nikkhamma nagarā muni.


Paņđavaŋ abhihāresi, ettha vāso bhavissati.

417. 
Disvāna vāsūpagataŋ, tayo dūtā upāvisuŋ;


Tesu ekova āgantvā, rājino paţivedayi.

418. 
‘Esa (p. 341) bhikkhu mahārāja, paņđavassa puratthato .


Nisinno byagghusabhova, sīhova girigabbhare’.

419. 
Sutvāna dūtavacanaŋ, bhaddayānena khattiyo;


Taramānarūpo niyyāsi, yena paņđavapabbato.

420. 
Sa yānabhūmiŋ yāyitvā, yānā oruyha khattiyo;


Pattiko upasankamma, āsajja naŋ upāvisi.

421. 
Nisajja rājā sammodi, kathaŋ sāraņīyaŋ tato;


Kathaŋ so vītisāretvā, imamatthaŋ abhāsatha.

422. 
‘Yuvā ca daharo cāsi, paţhamuppattiko susu.


Vaņņārohena sampanno, jātimā viya khattiyo.

423. 
‘Sobhayanto anīkaggaŋ, nāgasanghapurakkhato;


Dadāmi bhoge bhuñjassu, jātiŋ akkhāhi pucchito’.

424. 
‘Ujuŋ janapado rāja, himavantassa passato;


Dhanavīriyena sampanno, kosalesu niketino.

425. 
‘Ādiccā nāma gottena, sākiyā nāma jātiyā.


Tamhā kulā pabbajitomhi, na kāme abhipatthayaŋ.

426. 
‘Kāmesvādīnavaŋ disvā, nekkhammaŋ daţţhu khemato;


Padhānāya gamissāmi, ettha me rañjatī mano’ ti.

Pabbajjāsuttaŋ paţhamaŋ niţţhitaŋ.

2. Padhānasuttaŋ
427. 
‘Taŋ maŋ padhānapahitattaŋ, nadiŋ nerañjaraŋ pati;


Viparakkamma jhāyantaŋ, yogakkhemassa pattiyā.

428. 
‘Namucī karuņaŋ vācaŋ, bhāsamāno upāgami;


“Kiso tvamasi dubbaņņo, santike maraņaŋ tava.

429. 
‘“Sahassabhāgo (p. 342) maraņassa, ekaŋso tava jīvitaŋ;


Jīva bho jīvitaŋ seyyo, jīvaŋ puññāni kāhasi.

430. 
‘“Carato ca te brahmacariyaŋ, aggihuttañca jūhato.


Pahūtaŋ cīyate puññaŋ, kiŋ padhānena kāhasi.

431. 
‘“Duggo maggo padhānāya, dukkaro durabhisambhavo”’;


Imā gāthā bhaņaŋ māro, aţţhā buddhassa santike.

432. 
Taŋ tathāvādinaŋ māraŋ, bhagavā etadabravi;


‘Pamattabandhu pāpima, yenatthena idhāgato.

433. 
‘Aņumattopi puññena, attho mayhaŋ na vijjati.


Yesañca attho puññena, te māro vattumarahati.

434. 
‘Atthi saddhā tathā vīriyaŋ, paññā ca mama vijjati.


Evaŋ maŋ pahitattampi, kiŋ jīvamanupucchasi.

435. 
‘Nadīnamapi sotāni, ayaŋ vāto visosaye;


Kiñca me pahitattassa, lohitaŋ nupasussaye.

436. 
‘Lohite sussamānamhi, pittaŋ semhañca sussati;


Maŋsesu khīyamānesu, bhiyyo cittaŋ pasīdati.


Bhiyyo sati ca paññā ca, samādhi mama tiţţhati.

437. 
‘Tassa mevaŋ viharato, pattassuttamavedanaŋ;


Kāmesu nāpekkhate cittaŋ, passa sattassa suddhataŋ.

438. 
‘Kāmā te paţhamā senā, dutiyā arati vuccati.


Tatiyā khuppipāsā te, catutthī taņhā pavuccati.

439. 
‘Pañcamaŋ thinamiddhaŋ te, chaţţhā bhīrū pavuccati;


Sattamī vicikicchā te, makkho thambho te aţţhamo.

440. 
‘Lābho siloko sakkāro, micchāladdho ca yo yaso;


Yo cattānaŋ samukkaŋse, pare ca avajānati.

441. 
‘Esā (p. 343) namuci te senā, kaņhassābhippahārinī;


Na naŋ asūro jināti, jetvā ca labhate sukhaŋ.

442. 
‘Esa muñjaŋ parihare, dhiratthu mama jīvitaŋ;


Sangāme me mataŋ seyyo, yaŋ ce jīve parājito.

443. 
‘Pagāļhettha na dissanti, eke samaņabrāhmaņā;


Tañca maggaŋ na jānanti, yena gacchanti subbatā.

444. 
‘Samantā dhajiniŋ disvā, yuttaŋ māraŋ savāhanaŋ;


Yuddhāya paccuggacchāmi, mā maŋ ţhānā acāvayi.

445. 
‘Yaŋ te taŋ nappasahati, senaŋ loko sadevako;


Taŋ te paññāya bhecchāmi, āmaŋ pattaŋva asmanā .

446. 
‘Vasīkaritvā sankappaŋ, satiñca sūpatiţţhitaŋ;


Raţţhā raţţhaŋ vicarissaŋ, sāvake vinayaŋ puthū.

447. 
‘Te appamattā pahitattā, mama sāsanakārakā;


Akāmassa te gamissanti, yattha gantvā na socare’.

448. 
‘Satta vassāni bhagavantaŋ, anubandhiŋ padāpadaŋ;


Otāraŋ nādhigacchissaŋ, sambuddhassa satīmato.

449. 
‘Medavaņņaŋva pāsāņaŋ, vāyaso anupariyagā;


Apettha muduŋ vindema, api assādanā siyā.

450. 
‘Aladdhā tattha assādaŋ, vāyasetto apakkami;


Kākova selamāsajja, nibbijjāpema gotamaŋ’.

451. 
Tassa sokaparetassa, vīņā kacchā abhassatha.


Tato so dummano yakkho, tatthevantaradhāyathāti.

Padhānasuttaŋ dutiyaŋ niţţhitaŋ.

3. Subhāsitasuttaŋ
Evaŋ (p. 344) me sutaŋ– eka samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Catūhi, bhikkhave, angehi samannāgatā vācā subhāsitā hoti, na dubbhāsitā, anavajjā ca ananuvajjā ca viññūnaŋ. Katamehi catūhi? Idha, bhikkhave, bhikkhu subhāsitaŋyeva bhāsati no dubbhāsitaŋ, dhammaŋyeva bhāsati no adhammaŋ, piyaŋyeva bhāsati no appiyaŋ, saccaŋyeva bhāsati no alikaŋ. Imehi kho, bhikkhave, catūhi angehi samannāgatā vācā subhāsitā hoti, no dubbhāsitā, anavajjā ca ananuvajjā ca viññūnan’ ti. Idamavoca bhagavā. Idaŋ vatvāna sugato athāparaŋ etadavoca satthā–

452. 
‘Subhāsitaŋ uttamamāhu santo, dhammaŋ bhaņe nādhammaŋ taŋ dutiyaŋ.


Piyaŋ bhaņe nāppiyaŋ taŋ tatiyaŋ, saccaŋ bhaņe nālikaŋ taŋ catutthan’ ti.

Atha kho āyasmā vangīso uţţhāyāsanā ekaŋsaŋ cīvaraŋ katvā yena bhagavā tenañjaliŋ paņāmetvā bhagavantaŋ etadavoca– ‘paţibhāti maŋ bhagavā, paţibhāti maŋ sugatā’ ti. ‘Paţibhātu taŋ vangīsā’ ti bhagavā avoca. Atha kho āyasmā vangīso bhagavantaŋ sammukhā sāruppāhi gāthāhi abhitthavi–

453. 
‘Tameva vācaŋ bhāseyya, yāyattānaŋ na tāpaye;


Pare ca na vihiŋseyya, sā ve vācā subhāsitā.

454. 
‘Piyavācameva bhāseyya, yā vācā paţinanditā;


Yaŋ anādāya pāpāni, paresaŋ bhāsate piyaŋ.

455. 
‘Saccaŋ ve amatā vācā, esa dhammo sanantano;


Sacce atthe ca dhamme ca, āhu santo patiţţhitā.

456. 
‘Yaŋ (p. 345) buddho bhāsati vācaŋ, khemaŋ nibbānapattiyā;


Dukkhassantakiriyāya, sā ve vācānamuttamā’ ti.

Subhāsitasuttaŋ tatiyaŋ niţţhitaŋ.

4. Sundarikabhāradvājasuttaŋ
Evaŋ me sutaŋ– ekaŋ samayaŋ bhagavā kosalesu viharati sundarikāya nadiyā tīre. Tena kho pana samayena sundarikabhāradvājo brāhmaņo sundarikāya nadiyā tīre aggiŋ juhati, aggihuttaŋ paricarati. Atha kho sundarikabhāradvājo brāhmaņo aggiŋ juhitvā aggihuttaŋ paricaritvā uţţhāyāsanā samantā catuddisā anuvilokesi– ‘ko nu kho imaŋ habyasesaŋ bhuñjeyyā’ ti? Addasā kho sundarikabhāradvājo brāhmaņo bhagavantaŋ avidūre aññatarasmiŋ rukkhamūle sasīsaŋ pārutaŋ nisinnaŋ; disvāna vāmena hatthena habyasesaŋ gahetvā dakkhiņena hatthena kamaņđaluŋ gahetvā yena bhagavā tenupasankami.

Atha kho bhagavā sundarikabhāradvājassa brāhmaņassa padasaddena sīsaŋ vivari. Atha kho sundarikabhāradvājo brāhmaņo– ‘muņđo ayaŋ bhavaŋ, muņđako ayaŋ bhavan’ ti tatova puna nivattitukāmo ahosi. Atha kho sundarikabhāradvājassa brāhmaņassa etadahosi– ‘muņđāpi hi idhekacce brāhmaņā bhavanti, yaŋnūnāhaŋ upasankamitvā jātiŋ puccheyyan’ ti. Atha kho sundarikabhāradvājo brāhmaņo yena bhagavā tenupasankami; upasankamitvā bhagavantaŋ etadavoca– ‘kiŋjacco bhavan’ ti?

Atha kho bhagavā sundarikabhāradvājaŋ brāhmaņaŋ gāthāhi ajjhabhāsi –

457. 
‘Na brāhmaņo nomhi na rājaputto, na vessāyano uda koci nomhi.


Gottaŋ pariññāya puthujjanānaŋ, akiñcano manta carāmi loke.

458. 
‘Sanghāţivāsī (p. 346) agaho carāmi, nivuttakeso abhinibbutatto.


Alippamāno idha māņavehi, akallaŋ maŋ brāhmaņa pucchasi gottapañhaŋ’.

459. 
‘Pucchanti ve bho brāhmaņā, brāhmaņebhi saha brāhmaņo no bhavan’ ti.

460. 
‘Brāhmaņo hi ce tvaŋ brūsi, mañca brūsi abrāhmaņaŋ;


Taŋ taŋ sāvittiŋ pucchāmi, tipadaŋ catuvīsatakkharaŋ.

461. 
‘Kiŋ nissitā isayo manujā, khattiyā brāhmaņā devatānaŋ.


Yaññamakappayiŋsu puthū idha loke .

462. 
‘Yadantagū vedagū yaññakāle, yassāhutiŋ labhe tassijjheti brūmi’.

463. 
‘Addhā hi tassa hutamijjhe, (iti brāhmaņo)


Yaŋ tādisaŋ vedagumaddasāma.


Tumhādisānañhi adassanena, añño jano bhuñjati pūraļāsaŋ’.

464. 
‘Tasmātiha tvaŋ brāhmaņa atthena, atthiko upasankamma puccha.


Santaŋ vidhūmaŋ anīghaŋ nirāsaŋ, appevidha abhivinde sumedhaŋ’.

465. 
‘Yaññe ratohaŋ bho gotama, yaññaŋ yiţţhukāmo nāhaŋ pajānāmi.


Anusāsatu maŋ bhavaŋ, yattha hutaŋ ijjhate brūhi me taŋ’.

‘Tena hi tvaŋ, brāhmaņa, odahassu sotaŋ; dhammaŋ te desessāmi –

466. 
‘Mā (p. 347) jātiŋ pucchī caraņañca puccha, kaţţhā have jāyati jātavedo.


Nīcākulīnopi munī dhitīmā, ājāniyo hoti hirīnisedho.

467. 
‘Saccena danto damasā upeto, vedantagū vūsitabrahmacariyo.


Kālena tamhi habyaŋ pavecche, yo brāhmaņo puññapekkho yajetha.

468. 
‘Ye kāme hitvā agahā caranti, susaññatattā tasaraŋva ujjuŋ.


Kālena tesu habyaŋ pavecche, yo brāhmaņo puññapekkho yajetha.

469. 
‘Ye vītarāgā susamāhitindriyā, candova rāhuggahaņā pamuttā.


Kālena tesu habyaŋ pavecche, yo brāhmaņo puññapekkho yajetha.

470. 
‘Asajjamānā vicaranti loke, sadā satā hitvā mamāyitāni.


Kālena tesu habyaŋ pavecche, yo brāhmaņo puññapekkho yajetha.

471. 
‘Yo kāme hitvā abhibhuyyacārī, yo vedi jātīmaraņassa antaŋ.


Parinibbuto udakarahadova sīto, tathāgato arahati pūraļāsaŋ.

472. 
‘Samo samehi visamehi dūre, tathāgato hoti anantapañño.


Anūpalitto idha vā huraŋ vā, tathāgato arahati pūraļāsaŋ.

473. 
‘Yamhi (p. 348) na māyā vasati na māno, yo vītalobho amamo nirāso.


Panuņņakodho abhinibbutatto, yo brāhmaņo sokamalaŋ ahāsi.


Tathāgato arahati pūraļāsaŋ.

474 .


‘Nivesanaŋ yo manaso ahāsi, pariggahā yassa na santi keci.


Anupādiyāno idha vā huraŋ vā, tathāgato arahati pūraļāsaŋ.

475. 
‘Samāhito yo udatāri oghaŋ, dhammaŋ caññāsi paramāya diţţhiyā.


Khīņāsavo antimadehadhārī, tathāgato arahati pūraļāsaŋ.

476. 
‘Bhavāsavā yassa vacī kharā ca, vidhūpitā atthagatā na santi.


Sa vedagū sabbadhi vippamutto, tathāgato arahati pūraļāsaŋ.

477. 
‘Sangātigo yassa na santi sangā, yo mānasattesu amānasatto.


Dukkhaŋ pariññāya sakhettavatthuŋ, tathāgato arahati pūraļāsaŋ.

478. 
‘Āsaŋ anissāya vivekadassī, paravediyaŋ diţţhimupātivatto.


Ārammaņā yassa na santi keci, tathāgato arahati pūraļāsaŋ.

479. 
‘Paroparā yassa samecca dhammā, vidhūpitā atthagatā na santi.


Santo upādānakhaye vimutto, tathāgato arahati pūraļāsaŋ.

480. 
‘Saŋyojanaŋ (p. 349) jātikhayantadassī, yopānudi rāgapathaŋ asesaŋ.


Suddho nidoso vimalo akāco, tathāgato arahati pūraļāsaŋ.

481. 
‘Yo attano attānaŋ nānupassati, samāhito ujjugato ţhitatto.


Sa ve anejo akhilo akankho, tathāgato arahati pūraļāsaŋ.

482. 
‘Mohantarā yassa na santi keci, sabbesu dhammesu ca ñāņadassī.


Sarīrañca antimaŋ dhāreti, patto ca sambodhimanuttaraŋ sivaŋ.


Ettāvatā yakkhassa suddhi, tathāgato arahati pūraļāsaŋ’.

483. 
‘Hutañca mayhaŋ hutamatthu saccaŋ, yaŋ tādisaŋ vedagunaŋ alatthaŋ.


Brahmā hi sakkhi paţigaņhātu me bhagavā, bhuñjatu me bhagavā pūraļāsaŋ’.

484. 
‘Gāthābhigītaŋ me abhojaneyyaŋ, sampassataŋ brāhmaņa nesa dhammo.


Gāthābhigītaŋ panudanti buddhā, dhamme satī brāhmaņa vuttiresā.

485. 
‘Aññena ca kevalinaŋ mahesiŋ, khīņāsavaŋ kukkuccavūpasantaŋ.


Annena pānena upaţţhahassu, khettañhi taŋ puññapekkhassa hoti’.

486. 
‘Sādhāhaŋ (p. 350) bhagavā tathā vijaññaŋ, yo dakkhiņaŋ bhuñjeyya mādisassa.


Yaŋ yaññakāle pariyesamāno, pappuyya tava sāsanaŋ’.

487. 
‘Sārambhā yassa vigatā, cittaŋ yassa anāvilaŋ;


Vippamutto ca kāmehi, thinaŋ yassa panūditaŋ.

488. 
‘Sīmantānaŋ vinetāraŋ, jātimaraņakovidaŋ;


Muniŋ moneyyasampannaŋ, tādisaŋ yaññamāgataŋ.

489. 
‘Bhakuţiŋ vinayitvāna, pañjalikā namassatha.


Pūjetha annapānena, evaŋ ijjhanti dakkhiņā.

490. 
‘Buddho bhavaŋ arahati pūraļāsaŋ, puññakhettamanuttaraŋ.


Āyāgo sabbalokassa, bhoto dinnaŋ mahapphalan’ ti.

Atha kho sundarikabhāradvājo brāhmaņo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti; evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraņaŋ gacchāmi dhammañca bhikkhusanghañca. Labheyyāhaŋ bhoto gotamassa santike pabbajjaŋ, labheyyaŋ upasampadan’ ti. Alattha kho sundarikabhāradvājo brāhmaņo …pe… arahataŋ ahosīti.

Sundarikabhāradvājasuttaŋ catutthaŋ niţţhitaŋ.

5. Māghasuttaŋ
Evaŋ me sutaŋ– eka samayaŋ bhagavā rājagahe viharati gijjhakūţe pabbate. Atha kho māgho māņavo yena bhagavā tenupasankami; upasankamitvā (p. 351) bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho māgho māņavo bhagavantaŋ etadavoca–

‘Ahañhi, bho gotama, dāyako dānapati vadaññū yācayogo; dhammena bhoge pariyesāmi; dhammena bhoge pariyesitvā dhammaladdhehi bhogehi dhammādhigatehi ekassapi dadāmi dvinnampi tiņņampi catunnampi pañcannampi channampi sattannampi aţţhannampi navannampi dasannampi dadāmi, vīsāyapi tiŋsāyapi cattālīsāyapi paññāsāyapi dadāmi, satassapi dadāmi, bhiyyopi dadāmi. Kaccāhaŋ, bho gotama, evaŋ dadanto evaŋ yajanto bahuŋ puññaŋ pasavāmī’ ti

‘Taggha tvaŋ, māņava, evaŋ dadanto evaŋ yajanto bahuŋ puññaŋ pasavasi. Yo kho, māņava, dāyako dānapati vadaññū yācayogo; dhammena bhoge pariyesati; dhammena bhoge pariyesitvā dhammaladdhehi bhogehi dhammādhigatehi ekassapi dadāti …pe… satassapi dadāti, bhiyyopi dadāti, bahuŋ so puññaŋ pasavatī’ ti. Atha kho māgho māņavo bhagavantaŋ gāthāya ajjhabhāsi–

491. 
‘Pucchāmahaŋ gotamaŋ vadaññuŋ, (iti māgho māņavo)


Kāsāyavāsiŋ agahaŋ carantaŋ.


Yo yācayogo dānapati gahaţţho, puññatthiko yajati puññapekkho.


Dadaŋ paresaŋ idha annapānaŋ, kathaŋ hutaŋ yajamānassa sujjhe’.

492. 
‘Yo yācayogo dānapati gahaţţho, (māghāti bhagavā)


Puññatthiko yajati puññapekkho.


Dadaŋ paresaŋ idha annapānaŋ, ārādhaye dakkhiņeyyebhi tādi’.

493. 
‘Yo (p. 352) yācayogo dānapati gahaţţho, (iti māgho māņavo)


Puññatthiko yajati puññapekkho.


Dadaŋ paresaŋ idha annapānaŋ, akkhāhi me bhagavā dakkhiņeyye’.

494. 
‘Ye ve asattā vicaranti loke, akiñcanā kevalino yatattā.


Kālena tesu habyaŋ pavecche, yo brāhmaņo puññapekkho yajetha.

495. 
‘Ye sabbasaŋyojanabandhanacchidā, dantā vimuttā anīghā nirāsā.


Kālena tesu habyaŋ pavecche, yo brāhmaņo puññapekkho yajetha.

496. 
‘Ye sabbasaŋyojanavippamuttā, dantā vimuttā anīghā nirāsā.


Kālena tesu habyaŋ pavecche, yo brāhmaņo puññapekkho yajetha.

497. 
‘Rāgañca dosañca pahāya mohaŋ, khīņāsavā vūsitabrahmacariyā.


Kālena tesu habyaŋ pavecche, yo brāhmaņo puññapekkho yajetha.

498. 
‘Yesu na māyā vasati na māno, khīņāsavā vūsitabrahmacariyā.


Kālena tesu habyaŋ pavecche, yo brāhmaņo puññapekkho yajetha.

499. 
‘Ye (p. 353) vītalobhā amamā nirāsā, khīņāsavā vūsitabrahmacariyā.


Kālena tesu habyaŋ pavecche, yo brāhmaņo puññapekkho yajetha.

500. 
‘Ye ve na taņhāsu upātipannā, vitareyya oghaŋ amamā caranti.


Kālena tesu habyaŋ pavecche, yo brāhmaņo puññapekkho yajetha.

501. 
‘Yesaŋ taņhā natthi kuhiñci loke, bhavābhavāya idha vā huraŋ vā.


Kālena tesu habyaŋ pavecche, yo brāhmaņo puññapekkho yajetha.

502. 
‘Ye kāme hitvā agahā caranti, susaññatattā tasaraŋva ujjuŋ.


Kālena tesu habyaŋ pavecche, yo brāhmaņo puññapekkho yajetha.

503. 
‘Ye vītarāgā susamāhitindriyā, candova rāhuggahaņā pamuttā.


Kālena tesu habyaŋ pavecche, yo brāhmaņo puññapekkho yajetha.

504. 
‘Samitāvino vītarāgā akopā, yesaŋ gatī natthidha vippahāya.


Kālena tesu habyaŋ pavecche, yo brāhmaņo puññapekkho yajetha.

505. 
‘Jahitvā jātimaraņaŋ asesaŋ, kathankathiŋ sabbamupātivattā.


Kālena tesu habyaŋ pavecche, yo brāhmaņo puññapekkho yajetha.

506. 
‘Ye (p. 354) attadīpā vicaranti loke, akiñcanā sabbadhi vippamuttā.


Kālena tesu habyaŋ pavecche, yo brāhmaņo puññapekkho yajetha.

507. 
‘Ye hettha jānanti yathā tathā idaŋ, ayamantimā natthi punabbhavoti.


Kālena tesu habyaŋ pavecche, yo brāhmaņo puññapekkho yajetha.

508. 
‘Yo vedagū jhānarato satīmā, sambodhipatto saraņaŋ bahūnaŋ.


Kālena tamhi habyaŋ pavecche, yo brāhmaņo puññapekkho yajetha’.

509. 
‘Addhā amoghā mama pucchanā ahu, akkhāsi me bhagavā dakkhiņeyye.


Tvañhettha jānāsi yathā tathā idaŋ, tathā hi te vidito esa dhammo.

510. 
‘Yo yācayogo dānapati gahaţţho, (iti māgho māņavo)


Puññatthiko yajati puññapekkho.


Dadaŋ paresaŋ idha annapānaŋ,


Akkhāhi me bhagavā yaññasampadaŋ’.

511. 
‘Yajassu yajamāno māghāti bhagavā, sabbattha ca vippasādehi cittaŋ.


Ārammaņaŋ yajamānassa yañño, etthappatiţţhāya jahāti dosaŋ.

512. 
‘So vītarāgo pavineyya dosaŋ, mettaŋ cittaŋ bhāvayamappamāņaŋ.


Rattindivaŋ satatamappamatto, sabbā disā pharati appamaññaŋ’.

513. 
‘Ko (p. 355) sujjhati muccati bajjhatī ca, kenattanā gacchati brahmalokaŋ.


Ajānato me muni brūhi puţţho, bhagavā hi me sakkhi brahmajjadiţţho.


Tuvañhi no brahmasamosi saccaŋ, kathaŋ upapajjati brahmalokaŋ jutima’.

514. 
‘Yo yajati tividhaŋ yaññasampadaŋ, (māghāti bhagavā)


Ārādhaye dakkhiņeyyebhi tādi.


Evaŋ yajitvā sammā yācayogo,


Upapajjati brahmalokanti brūmī’ ti.

Evaŋ vutte, māgho māņavo bhagavantaŋ etadavoca– ‘abhikkantaŋ, bho gotama …pe… ajjatagge pāņupetaŋ saraņaŋ gatan’ ti.

Māghasuttaŋ pañcamaŋ niţţhitaŋ.

6. Sabhiyasuttaŋ
Evaŋ me sutaŋ– ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena sabhiyassa paribbājakassa purāņasālohitāya devatāya pañhā uddiţţhā honti– ‘yo te, sabhiya, samaņo vā brāhmaņo vā ime pañhe puţţho byākaroti tassa santike brahmacariyaŋ careyyāsī’ ti.

Atha kho sabhiyo paribbājako tassā devatāya santike te pañhe uggahetvā ye te samaņabrāhmaņā sanghino gaņino gaņācariyā ñātā yasassino titthakarā sādhusammatā bahujanassa, seyyathidaŋ– pūraņo kassapo makkhaligosālo ajito kesakambalo pakudho kaccāno sañcayo belaţţhaputto nigaņţho nāţaputto, te upasankamitvā te pañhe pucchati. Te sabhiyena (p. 356) paribbājakena pañhe puţţhā na sampāyanti; asampāyantā kopañca dosañca appaccayañca pātukaronti. Api ca sabhiyaŋ yeva paribbājakaŋ paţipucchanti.

Atha kho sabhiyassa paribbājakassa etadahosi– ‘ye kho te bhonto samaņabrāhmaņā sanghino gaņino gaņācariyā ñātā yasassino titthakarā sādhusammatā bahujanassa, seyyathidaŋ– pūraņo kassapo …pe… nigaņţho nāţaputto, te mayā pañhe puţţhā na sampāyanti, asampāyantā kopañca dosañca appaccayañca pātukaronti; api ca maññevettha paţipucchanti. Yannūnnāhaŋ hīnāyāvattitvā kāme paribhuñjeyyan’ ti.

Atha kho sabhiyassa paribbājakassa etadahosi– ‘ayampi kho samaņo gotamo sanghī ceva gaņī ca gaņācariyo ca ñāto yasassī titthakaro sādhusammato bahujanassa; yaŋnūnāhaŋ samaņaŋ gotamaŋ upasankamitvā ime pañhe puccheyyan’ ti.

Atha kho sabhiyassa paribbājakassa etadahosi– ‘yepi kho te bhonto samaņabrāhmaņā jiņņā vuđđhā mahallakā addhagatā vayo-anuppattā therā rattaññū cirapabbajitā sanghino gaņino gaņācariyā ñātā yasassino titthakarā sādhusammatā bahujanassa, seyyathidaŋ– pūraņo kassapo …pe. nigaņţho nāţaputto, tepi mayā pañhe puţţhā na sampāyanti, asampāyantā kopañca dosañca appaccayañca pātukaronti, api ca maññevettha paţipucchanti; kiŋ pana me samaņo gotamo ime pañhe puţţho byākarissati! Samaņo hi gotamo daharo ceva jātiyā, navo ca pabbajjāyā’ ti.

Atha kho sabhiyassa paribbājakassa etadahosi– ‘samaņo kho daharoti na uññātabbo na paribhotabbo. Daharopi cesa samaņo gotamo mahiddhiko hoti mahānubhāvo, yaŋnūnāhaŋ samaņaŋ gotamaŋ upasankamitvā ime pañhe puccheyyan’ ti.

Atha kho sabhiyo paribbājako yena rājagahaŋ tena cārikaŋ pakkāmi. Anupubbena cārikaŋ caramāno yena rājagahaŋ veļuvanaŋ kalandakanivāpo, yena bhagavā tenupasankami; upasankamitvā bhagavatā saddhiŋ (p. 357) sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho sabhiyo paribbājako bhagavantaŋ gāthāya ajjhabhāsi–

515. 
‘Kankhī vecikicchī āgamaŋ, (iti sabhiyo)


Pañhe pucchituŋ abhikankhamāno.


Tesantakaro bhavāhi pañhe me puţţho,


Anupubbaŋ anudhammaŋ byākarohi me’.

516. 
‘Dūrato āgatosi sabhiya, (iti bhagavā)


Pañhe pucchituŋ abhikankhamāno.


Tesantakaro bhavāmi pañhe te puţţho,


Anupubbaŋ anudhammaŋ byākaromi te.

517. 
‘Puccha maŋ sabhiya pañhaŋ, yaŋ kiñci manasicchasi;


Tassa tasseva pañhassa, ahaŋ antaŋ karomi te’ ti.

Atha kho sabhiyassa paribbājakassa etadahosi– ‘acchariyaŋ vata, bho, abbhutaŋ vata, bho! Yaŋ vatāhaŋ aññesu samaņabrāhmaņesu okāsakammamattampi nālatthaŋ taŋ me idaŋ samaņena gotamena okāsakammaŋ katan’ ti. Attamano pamudito udaggo pītisomanassajāto bhagavantaŋ pañhaŋ apucchi–

518. 
‘Kiŋ pattinamāhu bhikkhunaŋ, (iti sabhiyo)


Sorataŋ kena kathañca dantamāhu.


Buddhoti kathaŋ pavuccati,


Puţţho me bhagavā byākarohi’.

519. 
‘Pajjena katena attanā, (sabhiyāti bhagavā)


Parinibbānagato vitiņņakankho.


Vibhavañca bhavañca vippahāya,


Vusitavā khīņapunabbhavo sa bhikkhu.

520. 
‘Sabbattha (p. 358) upekkhako satimā, na so hiŋsati kañci sabbaloke.


Tiņņo samaņo anāvilo, ussadā yassa na santi sorato so.

521. 
‘Yassindriyāni bhāvitāni, ajjhattaŋ bahiddhā ca sabbaloke.


Nibbijjha imaŋ parañca lokaŋ, kālaŋ kankhati bhāvito sa danto.

522. 
‘Kappāni viceyya kevalāni, saŋsāraŋ dubhayaŋ cutūpapātaŋ;


Vigatarajamanangaņaŋ visuddhaŋ, pattaŋ jātikhayaŋ tamāhu buddhan’ ti.

Atha kho sabhiyo paribbājako bhagavato bhāsitaŋ abhinanditvā anumoditvā attamano pamudito udaggo pītisomanassajāto bhagavantaŋ uttariŋ pañhaŋ apucchi–

523. 
‘Kiŋ pattinamāhu brāhmaņaŋ, (iti sabhiyo)


Samaņaŋ kena kathañca nhātakoti.


Nāgoti kathaŋ pavuccati,


Puţţho me bhagavā byākarohi’.

524. 
‘Bāhitvā sabbapāpakāni, (sabhiyāti bhagavā)


Vimalo sādhusamāhito ţhitatto.


Saŋsāramaticca kevalī so,


Asito tādi pavuccate sa brahmā.

525. 
‘Samitāvi pahāya puññapāpaŋ, virajo ñatvā imaŋ parañca lokaŋ.


Jātimaraņaŋ upātivatto, samaņo tādi pavuccate tathattā.

526. 
‘Ninhāya (p. 359) sabbapāpakāni, ajjhattaŋ bahiddhā ca sabbaloke.


Devamanussesu kappiyesu, kappaŋ neti tamāhu nhātako’ ti.

527. 
‘Āguŋ na karoti kiñci loke, sabbasaŋyoge visajja bandhanāni.


Sabbattha na sajjatī vimutto, nāgo tādi pavuccate tathattā’ ti.

Atha kho sabhiyo paribbājako …pe… bhagavantaŋ uttariŋ pañhaŋ apucchi–

528. 
‘Kaŋ khettajinaŋ vadanti buddhā, (iti sabhiyo)


Kusalaŋ kena kathañca paņđitoti.


Muni nāma kathaŋ pavuccati,


Puţţho me bhagavā byākarohi’.

529. 
‘Khettāni viceyya kevalāni, (sabhiyāti bhagavā)


Dibbaŋ mānusakañca brahmakhettaŋ.


Sabbakhettamūlabandhanā pamutto,


Khettajino tādi pavuccate tathattā.

530. 
‘Kosāni viceyya kevalāni, dibbaŋ mānusakañca brahmakosaŋ.


Sabbakosamūlabandhanā pamutto, kusalo tādi pavuccate tathattā.

531. 
‘Dubhayāni viceyya paņđarāni, ajjhattaŋ bahiddhā ca suddhipañño.


Kaņhaŋ sukkaŋ upātivatto, paņđito tādi pavuccate tathattā.

532. 
‘Asatañca (p. 360) satañca ñatvā dhammaŋ, ajjhattaŋ bahiddhā ca sabbaloke.


Devamanussehi pūjanīyo, sangaŋ jālamaticca so munī’ ti.

Atha kho sabhiyo paribbājako …pe… bhagavantaŋ uttariŋ pañhaŋ apucchi–

533. 
‘Kiŋ pattinamāhu vedaguŋ, (iti sabhiyo)


Anuviditaŋ kena kathañca vīriyavāti.


Ājāniyo kinti nāma hoti,


Puţţho me bhagavā byākarohi’.

534. 
‘Vedāni viceyya kevalāni, (sabhiyāti bhagavā)


Samaņānaŋ yānidhatthi brāhmaņānaŋ.


Sabbavedanāsu vītarāgo,


Sabbaŋ vedamaticca vedagū so.

535. 
‘Anuvicca papañcanāmarūpaŋ, ajjhattaŋ bahiddhā ca rogamūlaŋ.


Sabbarogamūlabandhanā pamutto, anuvidito tādi pavuccate tathattā.

536. 
‘Virato idha sabbapāpakehi, nirayadukkhaŋ aticca vīriyavā so.


So vīriyavā padhānavā, dhīro tādi pavuccate tathattā.

537. 
‘Yassassu lunāni bandhanāni, ajjhattaŋ bahiddhā ca sangamūlaŋ.


Sabbasangamūlabandhanā pamutto, ājāniyo tādi pavuccate tathattā’ ti.

Atha (p. 361) kho sabhiyo paribbājako …pe… bhagavantaŋ uttariŋ pañhaŋ apucchi–

538. 
‘Kiŋ pattinamāhu sottiyaŋ, (iti sabhiyo)


Ariyaŋ kena kathañca caraņavāti.


Paribbājako kinti nāma hoti,


Puţţho me bhagavā byākarohi’.

539. 
‘Sutvā sabbadhammaŋ abhiññāya loke, (sabhiyāti bhagavā)


Sāvajjānavajjaŋ yadatthi kiñci.


Abhibhuŋ akathankathiŋ vimuttaŋ,


Anighaŋ sabbadhimāhu sottiyoti.

540. 
‘Chetvā āsavāni ālayāni, vidvā so na upeti gabbhaseyyaŋ.


Saññaŋ tividhaŋ panujja pankaŋ, kappaŋ neti tamāhu ariyoti.

541. 
‘Yo idha caraņesu pattipatto, kusalo sabbadā ājānāti dhammaŋ.


Sabbattha na sajjati vimuttacitto, paţighā yassa na santi caraņavā so.

542. 
‘Dukkhavepakkaŋ yadatthi kammaŋ, uddhamadho tiriyaŋ vāpi majjhe.


Paribbājayitvā pariññacārī, māyaŋ mānamathopi lobhakodhaŋ.


Pariyantamakāsi nāmarūpaŋ, taŋ paribbājakamāhu pattipattan’ ti.

Atha kho sabhiyo paribbājako bhagavato bhāsitaŋ abhinanditvā anumoditvā attamano pamudito udaggo pītisomanassajāto uţţhāyāsanā ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ sammukhā sāruppāhi gāthāhi abhitthavi–

543. 
‘Yāni (p. 362) ca tīņi yāni ca saţţhi, samaņappavādasitāni bhūripañña.


Saññakkharasaññanissitāni, osaraņāni vineyya oghatamagā.

544. 
‘Antagūsi pāragū dukkhassa, arahāsi sammāsambuddho khīņāsavaŋ taŋ maññe.


Jutimā mutimā pahūtapañño, dukkhassantakaraŋ atāresi maŋ.

545. 
‘Yaŋ me kankhitamaññāsi, vicikicchā maŋ tārayi namo te.


Muni monapathesu pattipatta, akhila ādiccabandhu soratosi.

546. 
‘Yā me kankhā pure āsi, taŋ me byākāsi cakkhumā.


Addhā munīsi sambuddho, natthi nīvaraņā tava.

547. 
‘Upāyāsā ca te sabbe, viddhastā vinaļīkatā;


Sītibhūto damappatto, dhitimā saccanikkamo.

548. 
‘Tassa te nāganāgassa, mahāvīrassa bhāsato;


Sabbe devānumodanti, ubho nāradapabbatā.

549. 
‘Namo te purisājañña, namo te purisuttama;


Sadevakasmiŋ lokasmiŋ, natthi te paţipuggalo.

550. 
‘Tuvaŋ buddho tuvaŋ satthā, tuvaŋ mārābhibhū muni;


Tuvaŋ anusaye chetvā, tiņņo tāresi maŋ pajaŋ.

551. 
‘Upadhī te samatikkantā, āsavā te padālitā;


Sīhosi anupādāno, pahīnabhayabheravo.

552. 
‘Puņđarīkaŋ (p. 363) yathā vaggu, toye na upalimpati .


Evaŋ puññe ca pāpe ca, ubhaye tvaŋ na limpasi.


Pāde vīra pasārehi, sabhiyo vandati satthuno’ ti.

Atha kho sabhiyo paribbājako bhagavato pādesu sirasā nipatitvā bhagavantaŋ etadavoca ‘abhikkantaŋ, bhante …pe… esāhaŋ bhagavantaŋ saraņaŋ gacchāmi dhammañca bhikkhusanghañca; labheyyāhaŋ, bhante, bhagavato santike pabbajjaŋ, labheyyaŋ upasampadan’ ti

‘Yo kho, sabhiya, aññatitthiyapubbo imasmiŋ dhammavinaye ākankhati pabbajjaŋ, ākankhati upasampadaŋ, so cattāro māse parivasati; catunnaŋ māsānaŋ accayena āraddhacittā bhikkhū pabbājenti, upasampādenti bhikkhubhāvāya. Api ca mettha puggalavemattatā viditā’ ti.

‘Sace, bhante, aññatitthiyapubbā imasmiŋ dhammavinaye ākankhantā pabbajjaŋ, ākankhantā upasampadaŋ cattāro māse parivasanti, catunnaŋ māsānaŋ accayena āraddhacittā bhikkhū pabbājenti, upasampādenti bhikkhubhāvāya, ahaŋ cattāri vassāni parivasissāmi; catunnaŋ vassānaŋ accayena āraddhacittā bhikkhū pabbājentu upasampādentu bhikkhubhāvāyā’ ti. Alattha kho sabhiyo paribbājako bhagavato santike pabbajjaŋ alattha upasampadaŋ …pe… aññataro kho panāyasmā sabhiyo arahataŋ ahosīti.

Sabhiyasuttaŋ chaţţhaŋ niţţhitaŋ.

7. Selasuttaŋ
Evaŋ me sutaŋ– ekaŋ samayaŋ bhagavā anguttarāpesu cārikaŋ caramāno mahatā bhikkhusanghena saddhiŋ ađđhateļasehi bhikkhusatehi yena āpaņaŋ nāma anguttarāpānaŋ nigamo tadavasari. Assosi kho keņiyo jaţilo ‘samaņo khalu, bho, gotamo sakyaputto sakyakulā pabbajito anguttarāpesu cārikaŋ caramāno mahatā bhikkhusanghena saddhiŋ ađđhateļasehi bhikkhusatehi āpaņaŋ anuppatto. Taŋ kho pana bhavantaŋ gotamaŋ (p. 364) evaŋ kalyāņo kittisaddo abbhuggato– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti . So imaŋ lokaŋ sadevakaŋ samārakaŋ sabrahmakaŋ sassamaņabrāhmaņiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ desati ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti.

Atha kho keņiyo jaţilo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinnaŋ kho keņiyaŋ jaţilaŋ bhagavā dhammiyā kathāya sandassesi samādapesi samuttejesi sampahaŋsesi. Atha kho keņiyo jaţilo bhagavatā dhammiyā kathāya sandassito samādapito samuttejito sampahaŋsito bhagavantaŋ etadavoca – ‘adhivāsetu me bhavaŋ gotamo svātanāya bhattaŋ saddhiŋ bhikkhusanghenā’ ti. Evaŋ vutte, bhagavā keņiyaŋ jaţilaŋ etadavoca– ‘mahā kho, keņiya, bhikkhusangho ađđhateļasāni bhikkhusatāni; tvañca brāhmaņesu abhippasanno’ ti.

Dutiyampi kho keņiyo jaţilo bhagavantaŋ etadavoca– ‘kiñcāpi, bho gotama, mahā bhikkhusangho ađđhateļasāni bhikkhusatāni, ahañca brāhmaņesu abhippasanno; adhivāsetu me bhavaŋ gotamo svātanāya bhattaŋ saddhiŋ bhikkhusanghenā’ ti. Dutiyampi kho bhagavā keņiyaŋ jaţilaŋ etadavoca– ‘mahā kho, keņiya, bhikkhusangho ađđhateļasāni bhikkhusatāni; tvañca brāhmaņesu abhippasanno’ ti.

Tatiyampi kho keņiyo jaţilo bhagavantaŋ etadavoca– ‘kiñcāpi, bho gotama, mahā bhikkhusangho ađđhateļasāni bhikkhusatāni, ahañca brāhmaņesu abhippasanno, adhivāsetu me bhavaŋ gotamo svātanāya bhattaŋ saddhiŋ bhikkhusanghenā’ ti. Adhivāsesi bhagavā tuņhībhāvena. Atha kho keņiyo jaţilo bhagavato adhivāsanaŋ viditvā (p. 365) uţţhāyāsanā yena sako assamo tenupasankami; upasankamitvā mittāmacce ñātisālohite āmantesi– ‘suņantu me bhavanto mittāmaccā ñātisālohitā, samaņo me gotamo nimantito svātanāya bhattaŋ saddhiŋ bhikkhusanghena, yena me kāyaveyyāvaţikaŋ kareyyāthā’ ti. ‘Evaŋ, bho’ ti kho keņiyassa jaţilassa mittāmaccā ñātisālohitā keņiyassa jaţilassa paţissutvā appekacce uddhanāni khaņanti, appekacce kaţţhāni phālenti, appekacce bhājanāni dhovanti, appekacce udakamaņikaŋ patiţţhāpenti, appekacce āsanāni paññāpenti. Keņiyo pana jaţilo sāmaŋyeva maņđalamāļaŋ paţiyādeti.

Tena kho pana samayena selo brāhmaņo āpaņe paţivasati, tiņņaŋ vedānaŋ pāragū sanighaņđukeţubhānaŋ sākkharappabhedānaŋ itihāsapañcamānaŋ padako veyyākaraņo lokāyatamahāpurisalakkhaņesu anavayo, tīņi ca māņavakasatāni mante vāceti.

Tena kho pana samayena keņiyo jaţilo sele brāhmaņe abhippasanno hoti. Atha kho selo brāhmaņo tīhi māņavakasatehi parivuto janghāvihāraŋ anucankamamāno anuvicaramāno yena keņiyassa jaţilassa assamo tenupasankami. Addasā kho selo brāhmaņo keņiyassa jaţilassa assame appekacce uddhanāni khaņante …pe… appekacce āsanāni paññapente, keņiyaŋ pana jaţilaŋ sāmaŋyeva maņđalamāļaŋ paţiyādentaŋ. Disvāna keņiyaŋ jaţilaŋ etadavoca– ‘kiŋ nu kho bhoto keņiyassa āvāho vā bhavissati, vivāho vā bhavissati, mahāyañño vā paccupaţţhito, rājā vā māgadho seniyo bimbisāro nimantito svātanāya saddhiŋ balakāyenā’ ti?

‘Na me, bho sela, āvāho vā bhavissati vivāho vā, nāpi rājā māgadho seniyo bimbisāro nimantito svātanāya saddhiŋ balakāyena; api ca kho me mahāyañño paccupaţţhito. Atthi samaņo gotamo sakyaputto sakyakulā pabbajito anguttarāpesu cārikaŋ (p. 366) caramāno mahatā bhikkhusanghena saddhiŋ ađđhateļasehi bhikkhusatehi āpaņaŋ anuppatto. Taŋ kho pana bhavantaŋ gotamaŋ …pe… buddho bhagavāti. So me nimantito svātanāya bhattaŋ saddhiŋ bhikkhusanghenā’ ti. ‘Buddhoti, bho keņiya, vadesi’? ‘Buddhoti, bho sela, vadāmi’. ‘Buddhoti, bho keņiya, vadesi’? ‘Buddhoti, bho sela, vadāmī’ ti.

Atha kho selassa brāhmaņassa etadahosi– ‘ghosopi kho eso dullabho lokasmiŋ yadidaŋ buddhoti. Āgatāni kho panamhākaŋ mantesu dvattiŋsamahāpurisalakkhaņāni, yehi samannāgatassa mahāpurisassa dveva gatiyo bhavanti anaññā. Sace agāraŋ ajjhāvasati rājā hoti cakkavatti dhammiko dhammarājā cāturanto vijitāvī janapadatthāvariyappatto sattaratanasamannāgato. Tassimāni satta ratanāni bhavanti, seyyathidaŋ– cakkaratanaŋ, hatthiratanaŋ, assaratanaŋ, maņiratanaŋ, itthiratanaŋ, gahapatiratanaŋ, pariņāyakaratanameva sattamaŋ. Parosahassaŋ kho panassa puttā bhavanti sūrā vīrangarūpā parasenappamaddanā. So imaŋ pathaviŋ sāgarapariyantaŋ adaņđena asatthena dhammena abhivijiya ajjhāvasati. Sace kho pana agārasmā anagāriyaŋ pabbajati, arahaŋ hoti sammāsambuddho loke vivaţţacchado . Kahaŋ pana, bho keņiya, etarahi so bhavaŋ gotamo viharati arahaŋ sammāsambuddho’ ti?

Evaŋ vutte, keņiyo jaţilo dakkhiņaŋ bāhuŋ paggahetvā selaŋ brāhmaņaŋ etadavoca– ‘yenesā bho sela, nīlavanarājī’ ti. Atha kho selo brāhmaņo tīhi māņavakasatehi saddhiŋ yena bhagavā tenupasankami. Atha kho selo brāhmaņo te māņavake āmantesi– ‘appasaddā bhonto āgacchantu, pade padaŋ nikkhipantā. Durāsadā hi te bhagavanto sīhāva ekacarā. Yadā cāhaŋ, bho, samaņena gotamena saddhiŋ manteyyuŋ, mā me bhonto antarantarā kathaŋ opātetha; kathāpariyosānaŋ me bhavanto āgamentū’ ti.

Atha kho selo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho selo brāhmaņo bhagavato (p. 367) kāye dvattiŋsamahāpurisalakkhaņāni samannesi . Addasā kho selo brāhmaņo bhagavato kāye dvattiŋsamahāpurisalakkhaņāni yebhuyyena ţhapetvā dve. Dvīsu mahāpurisalakkhaņesu kankhati vicikicchati nādhimuccati na sampasīdati– kosohite ca vatthaguyhe, pahūtajivhatāya cāti.

Atha kho bhagavato etadahosi– ‘passati kho me ayaŋ selo brāhmaņo dvattiŋsamahāpurisalakkhaņāni yebhuyyena ţhapetvā dve. Dvīsu mahāpurisalakkhaņesu kankhati vicikicchati nādhimuccati na sampasīdati– kosohite ca vatthaguyhe, pahūtajivhatāya cā’ ti. Atha kho bhagavā tathārūpaŋ iddhābhisankhāraŋ abhisankhāsi, yathā addasa selo brāhmaņo bhagavato kosohitaŋ vatthaguyhaŋ Atha kho bhagavā jivhaŋ ninnāmetvā ubhopi kaņņasotāni anumasi paţimasi, ubhopi nāsikasotāni anumasi paţimasi, kevalampi nalāţamaņđalaŋ jivhāya chādesi.

Atha kho selassa brāhmaņassa etadahosi– ‘samannāgato kho samaņo gotamo dvattiŋsamahāpurisalakkhaņehi paripuņņehi, no apuripuņņehi. No ca kho naŋ jānāmi buddho vā no vā. Sutaŋ kho pana metaŋ brāhmaņānaŋ vuđđhānaŋ mahallakānaŋ ācariyapācariyānaŋ bhāsamānānaŋ– “ye te bhavanti arahanto sammāsambuddhā, te sake vaņņe bhaññamāne attānaŋ pātukarontī” ti. Yaŋnūnāhaŋ samaņaŋ gotamaŋ sammukhā sāruppāhi gāthāhi abhitthaveyyan’ ti. Atha kho selo brāhmaņo bhagavantaŋ sammukhā sāruppāhi gāthāhi abhitthavi–

553. 
‘Paripuņņakāyo suruci, sujāto cārudassano;


Suvaņņavaņņosi bhagavā, susukkadāţhosi vīriyavā.

554. 
‘Narassa hi sujātassa, ye bhavanti viyañjanā;


Sabbe te tava kāyasmiŋ, mahāpurisalakkhaņā.

555. 
‘Pasannanetto sumukho, brahā uju patāpavā;


Majjhe samaņasanghassa, ādiccova virocasi.

556. 
‘Kalyāņadassano (p. 368) bhikkhu, kañcanasannibhattaco;


Kiŋ te samaņabhāvena, evaŋ uttamavaņņino.

557. 
‘Rājā arahasi bhavituŋ, cakkavattī rathesabho;


Cāturanto vijitāvī, jambusaņđassa issaro.

558. 
‘Khattiyā bhogirājāno, anuyantā bhavantu te.


Rājābhirājā manujindo, rajjaŋ kārehi gotama’.

559. 
‘Rājāhamasmi selāti, (bhagavā) dhammarājā anuttaro;


Dhammena cakkaŋ vattemi, cakkaŋ appaţivattiyaŋ’.

560. 
‘Sambuddho paţijānāsi, (iti selo brāhmaņo) dhammarājā anuttaro.


“Dhammena cakkaŋ vattemi”, iti bhāsasi gotama.

561. 
‘Ko nu senāpati bhoto, sāvako satthuranvayo;


Ko te tamanuvatteti, dhammacakkaŋ pavattitaŋ’.

562. 
‘Mayā pavattitaŋ cakkaŋ, (selāti bhagavā) dhammacakkaŋ anuttaraŋ.


Sāriputto anuvatteti, anujāto tathāgataŋ.

563. 
‘Abhiññeyyaŋ abhiññātaŋ, bhāvetabbañca bhāvitaŋ;


Pahātabbaŋ pahīnaŋ me, tasmā buddhosmi brāhmaņa.

564. 
‘Vinayassu mayi kankhaŋ, adhimuccassu brāhmaņa;


Dullabhaŋ dassanaŋ hoti, sambuddhānaŋ abhiņhaso.

565. 
‘Yesaŋ (p. 369) ve dullabho loke, pātubhāvo abhiņhaso.


Sohaŋ brāhmaņa sambuddho, sallakatto anuttaro.

566. 
‘Brahmabhūto atitulo, mārasenappamaddano;


Sabbāmitte vasīkatvā, modāmi akutobhayo’.

567. 
‘Imaŋ bhavanto nisāmetha, yathā bhāsati cakkhumā;


Sallakatto mahāvīro, sīhova nadatī vane.

568. 
‘Brahmabhūtaŋ atitulaŋ, mārasenappamaddanaŋ;


Ko disvā nappasīdeyya, api kaņhābhijātiko.

569. 
‘Yo maŋ icchati anvetu, yo vā nicchati gacchatu;


Idhāhaŋ pabbajissāmi, varapaññassa santike’.

570. 
‘Evañce ruccati bhoto, sammāsambuddhasāsane .


Mayampi pabbajissāma, varapaññassa santike’.

571. 
‘Brāhmaņā tisatā ime, yācanti pañjalīkatā;


Brahmacariyaŋ carissāma, bhagavā tava santike’.

572. 
‘Svākkhātaŋ brahmacariyaŋ, (selāti bhagavā) sandiţţhikamakālikaŋ.


Yattha amoghā pabbajjā, appamattassa sikkhato’ ti.

Alattha kho selo brāhmaņo sapariso bhagavato santike pabbajjaŋ, alattha upasampadaŋ. Atha kho keņiyo jaţilo tassā rattiyā accayena sake assame paņītaŋ khādanīyaŋ bhojanīyaŋ paţiyādāpetvā bhagavato kālaŋ ārocāpesi– ‘kālo, bho gotama, niţţhitaŋ bhattan’ ti Atha kho bhagavā pubbaņhasamayaŋ nivāsetvā pattacīvaramādāya yena keņiyassa jaţilassa assamo tenupasankami; upasankamitvā paññatte āsane nisīdi saddhiŋ bhikkhusanghena.

Atha (p. 370) kho keņiyo jaţilo buddhappamukhaŋ bhikkhusanghaŋ paņītena khādanīyena bhojanīyena sahatthā santappesi sampavāresi. Atha kho keņiyo jaţilo bhagavantaŋ bhuttāviŋ onītapattapāņiŋ aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho keņiyaŋ jaţilaŋ bhagavā imāhi gāthāhi anumodi–

573. 
‘Aggihuttamukhā yaññā, sāvittī chandaso mukhaŋ;


Rājā mukhaŋ manussānaŋ, nadīnaŋ sāgaro mukhaŋ.

574. 
‘Nakkhattānaŋ mukhaŋ cando, ādicco tapataŋ mukhaŋ;


Puññaŋ ākankhamānānaŋ, sangho ve yajataŋ mukhan’ ti.

Atha kho bhagavā keņiyaŋ jaţilaŋ imāhi gāthāhi anumoditvā uţţhāyāsanā pakkāmi. Atha kho āyasmā selo sapariso eko vūpakaţţho appamatto ātāpī pahitatto viharanto nacirasse …pe… aññataro kho panāpasmā selo sapariso arahataŋ ahosi.

Atha kho āyasmā selo sapariso yena bhagavā tenupasankami, upasankamitvā ekaŋsaŋ cīvaraŋ katvā yena bhagavā tenañjaliŋ paņāmetvā bhagavantaŋ gāthāya ajjhabhāsi–

575. 
‘Yaŋ taŋ saraņamāgamha, ito aţţhami cakkhuma;


Sattarattena bhagavā, dantamha tava sāsane.

576. 
‘Tuvaŋ buddho tuvaŋ satthā, tuvaŋ mārābhibhū muni;


Tuvaŋ anusaye chetvā, tiņņo tāresimaŋ pajaŋ.

577. 
‘Upadhī te samatikkantā, āsavā te padālitā;


Sīhosi anupādāno, pahīnabhayabheravo.

578. 
‘Bhikkhavo tisatā ime, tiţţhanti pañjalīkatā;


Pāde vīra pasārehi, nāgā vandantu satthuno’ ti.

Selasuttaŋ sattamaŋ niţţhitaŋ.

8. Sallasuttaŋ
579. 
Animittamanaññātaŋ (p. 371) maccānaŋ idha jīvitaŋ;


Kasirañca parittañca, tañca dukkhena saŋyutaŋ.

580. 
Na hi so upakkamo atthi, yena jātā na miyyare.


Jarampi patvā maraņaŋ, evaŋdhammā hi pāņino.

581. 
Phalānamiva pakkānaŋ, pāto patanato bhayaŋ.


Evaŋ jātāna maccānaŋ, niccaŋ maraņato bhayaŋ.

582. 
Yathāpi kumbhakārassa, katā mattikabhājanā;


Sabbe bhedanapariyantā, evaŋ maccāna jīvitaŋ.

583. 
Daharā ca mahantā ca, ye bālā ye ca paņđitā;


Sabbe maccuvasaŋ yanti, sabbe maccuparāyaņā.

584. 
Tesaŋ maccuparetānaŋ, gacchataŋ paralokato;


Na pitā tāyate puttaŋ, ñātī vā pana ñātake.

585. 
Pekkhataŋ yeva ñātīnaŋ, passa lālapataŋ puthu;


Ekamekova maccānaŋ, govajjho viya nīyati .

586. 
Evamabbhāhato loko, maccunā ca jarāya ca;


Tasmā dhīrā na socanti, viditvā lokapariyāyaŋ.

587. 
Yassa maggaŋ na jānāsi, āgatassa gatassa vā;


Ubho ante asampassaŋ, niratthaŋ paridevasi.

588. 
Paridevayamāno ce, kiñcidatthaŋ udabbahe;


Sammūļho hiŋsamattānaŋ, kayirā ce naŋ vicakkhaņo.

589. 
Na hi ruņņena sokena, santiŋ pappoti cetaso;


Bhiyyassuppajjate dukkhaŋ, sarīraŋ cupahaññati.

590. 
Kiso vivaņņo bhavati, hiŋsamattānamattanā.


Na tena petā pālenti, niratthā paridevanā.

591. 
Sokamappajahaŋ (p. 372) jantu, bhiyyo dukkhaŋ nigacchati;


Anutthunanto kālankataŋ, sokassa vasamanvagū.

592. 
Aññepi passa gamine, yathākammūpage nare;


Maccuno vasamāgamma, phandantevidha pāņino.

593. 
Yena yena hi maññanti, tato taŋ hoti aññathā;


Etādiso vinābhāvo, passa lokassa pariyāyaŋ.

594. 
Api vassasataŋ jīve, bhiyyo vā pana māņavo;


Ñātisanghā vinā hoti, jahāti idha jīvitaŋ.

595. 
Tasmā arahato sutvā, vineyya paridevitaŋ;


Petaŋ kālankataŋ disvā, neso labbhā mayā iti.

596. 
Yathā saraņamādittaŋ, vārinā parinibbaye .


Evampi dhīro sapañño, paņđito kusalo naro.


Khippamuppatitaŋ sokaŋ, vāto tūlaŋva dhaŋsaye.

597. 
Paridevaŋ pajappañca, domanassañca attano;


Attano sukhamesāno, abbahe sallamattano.

598. 
Abbuļhasallo asito, santiŋ pappuyya cetaso;


Sabbasokaŋ atikkanto, asoko hoti nibbutoti.

Sallasuttaŋ aţţhamaŋ niţţhitaŋ.

9. Vāseţţhasuttaŋ
Evaŋ me sutaŋ– ekaŋ samayaŋ bhagavā icchānangale viharati icchānangalavanasaņđe. Tena kho pana samayena sambahulā abhiññātā abhiññātā brāhmaņamahāsālā icchānangale paţivasanti, seyyathidaŋ– cankī brāhmaņo, tārukkho brāhmaņo, pokkharasāti brāhmaņo, jāņussoņi brāhmaņo, todeyyo brāhmaņo, aññe ca abhiññātā abhiññātā brāhmaņamahāsālā. Atha kho vāseţţhabhāradvājānaŋ māņavānaŋ (p. 373) janghāvihāraŋ anucankamantānaŋ anuvicarantānaŋ ayamantarākathā udapādi– ‘kathaŋ, bho, brāhmaņo hotī’ ti?

Bhāradvājo māņavo evamāha– ‘yato kho, bho, ubhato sujāto hoti mātito ca pitito ca saŋsuddhagahaņiko yāva sattamā pitāmahayugā akkhitto anupakkuţţho jātivādena, ettāvatā kho bho brāhmaņo hotī’ ti.

Vāseţţho māņavo evamāha– ‘yato kho, bho, sīlavā ca hoti vatasampanno ca, ettāvatā kho, bho, brāhmaņo hotī’ ti. Neva kho asakkhi bhāradvājo māņavo vāseţţhaŋ māņavaŋ saññāpetuŋ, na pana asakkhi vāseţţho māņavo bhāradvājaŋ māņavaŋ saññāpetuŋ.

Atha kho vāseţţho māņavo bhāradvājaŋ māņavaŋ āmantesi– ‘ayaŋ kho, bho bhāradvāja, samaņo gotamo sakyaputto sakyakulā pabbajito icchānangale viharati icchānangalavanasaņđe; taŋ kho pana bhavantaŋ gotamaŋ evaŋ kalyāņo kittisaddo abbhuggato– “itipi …pe… buddho bhagavā” ti. Āyāma, bho bhāradvāja, yena samaņo gotamo tenupasankamissāma; upasankamitvā samaņaŋ gotamaŋ etamatthaŋ pucchissāma. Yathā no samaņo gotamo byākarissati tathā naŋ dhāressāmā’ ti. ‘Evaŋ, bho’ ti kho bhāradvājo māņavo vāseţţhassa māņavassa paccassosi.

Atha kho vāseţţhabhāradvājā māņavā yena bhagavā tenupasankamiŋsu; upasankamitvā bhagavatā saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinno kho vāseţţho māņavo bhagavantaŋ gāthāhi ajjhabhāsi–

599. 
‘Anuññātapaţiññātā, tevijjā mayamasmubho;


Ahaŋ pokkharasātissa, tārukkhassāyaŋ māņavo.

600. 
‘Tevijjānaŋ yadakkhātaŋ, tatra kevalinosmase;


Padakasma veyyākaraņā, jappe ācariyasādisā.

601. 
‘Tesaŋ (p. 374) no jātivādasmiŋ, vivādo atthi gotama.


Jātiyā brāhmaņo hoti, bhāradvājo iti bhāsati.


Ahañca kammunā brūmi, evaŋ jānāhi cakkhuma.

602. 
‘Te na sakkoma saññāpetuŋ, aññamaññaŋ mayaŋ ubho;


Bhavantaŋ puţţhumāgamhā, sambuddhaŋ iti vissutaŋ.

603. 
‘Candaŋ yathā khayātītaŋ, pecca pañjalikā janā;


Vandamānā namassanti, evaŋ lokasmi gotamaŋ.

604. 
‘Cakkhuŋ loke samuppannaŋ, mayaŋ pucchāma gotamaŋ;


Jātiyā brāhmaņo hoti, udāhu bhavati kammunā.


Ajānataŋ no pabrūhi, yathā jānesu brāhmaņaŋ’.

605. 
‘Tesaŋ vo ahaŋ byakkhissaŋ, (vāseţţhāti bhagavā) anupubbaŋ yathātathaŋ.


Jātivibhangaŋ pāņānaŋ, aññamaññā hi jātiyo.

606. 
‘ tiņarukkhepi jānātha, na cāpi paţijānare;


Lingaŋ jātimayaŋ tesaŋ, aññamaññā hi jātiyo.

607. 
‘Tato kīţe paţange ca, yāva kunthakipillike.


Lingaŋ jātimayaŋ tesaŋ, aññamaññā hi jātiyo.

608. 
‘Catuppadepi jānātha, khuddake ca mahallake;


Lingaŋ jātimayaŋ tesaŋ, aññamaññā hi jātiyo.

609. 
‘Pādūdarepi jānātha, urage dīghapiţţhike;


Lingaŋ jātimayaŋ tesaŋ, aññamaññā hi jātiyo.

610. 
‘Tato macchepi jānātha, odake vārigocare;


Lingaŋ jātimayaŋ tesaŋ, aññamaññā hi jātiyo.

611. 
‘Tato pakkhīpi jānātha, pattayāne vihangame;


Lingaŋ jātimayaŋ tesaŋ, aññamaññā hi jātiyo.

612. 
‘Yathā (p. 375) etāsu jātīsu, lingaŋ jātimayaŋ puthu;


Evaŋ natthi manussesu, lingaŋ jātimayaŋ puthu.

613. 
‘Na kesehi na sīsena, na kaņņehi na akkhibhi;


Na mukhena na nāsāya, na oţţhehi bhamūhi vā.

614. 
‘Na gīvāya na aŋsehi, na udarena na piţţhiyā;


Na soņiyā na urasā, na sambādhe na methune .

615. 
‘Na hatthehi na pādehi, nāngulīhi nakhehi vā;


Na janghāhi na ūrūhi, na vaņņena sarena vā.


Lingaŋ jātimayaŋ neva, yathā aññāsu jātisu.

616. 
‘Paccattañca sarīresu, manussesvetaŋ na vijjati.


Vokārañca manussesu, samaññāya pavuccati.

617. 
‘Yo hi koci manussesu, gorakkhaŋ upajīvati;


Evaŋ vāseţţha jānāhi, kassako so na brāhmaņo.

618. 
‘Yo hi koci manussesu, puthusippena jīvati;


Evaŋ vāseţţha jānāhi, sippiko so na brāhmaņo.

619. 
‘Yo hi koci manussesu, vohāraŋ upajīvati;


Evaŋ vāseţţha jānāhi, vāņijo so na brāhmaņo.

620. 
‘Yo hi koci manussesu, parapessena jīvati;


Evaŋ vāseţţha jānāhi, pessiko so na brāhmaņo.

621. 
‘Yo hi koci manussesu, adinnaŋ upajīvati;


Evaŋ vāseţţha jānāhi, coro eso na brāhmaņo.

622. 
‘Yo hi koci manussesu, issatthaŋ upajīvati;


Evaŋ vāseţţha jānāhi, yodhājīvo na brāhmaņo.

623. 
‘Yo hi koci manussesu, porohiccena jīvati;


Evaŋ vāseţţha jānāhi, yājako eso na brāhmaņo.

624. 
‘Yo (p. 376) hi koci manussesu, gāmaŋ raţţhañca bhuñjati;


Evaŋ vāseţţha jānāhi, rājā eso na brāhmaņo.

625. 
‘Na cāhaŋ brāhmaņaŋ brūmi, yonijaŋ mattisambhavaŋ;


Bhovādi nāma so hoti, sace hoti sakiñcano.


Akiñcanaŋ anādānaŋ, tamahaŋ brūmi brāhmaņaŋ.

626. 
‘Sabbasaŋyojanaŋ chetvā, so ve na paritassati;


Sangātigaŋ visaŋyuttaŋ, tamahaŋ brūmi brāhmaņaŋ.

627. 
‘Chetvā naddhiŋ varattañca, sandānaŋ sahanukkamaŋ.


Ukkhittapalighaŋ buddhaŋ, tamahaŋ brūmi brāhmaņaŋ.

628. 
‘Akkosaŋ vadhabandhañca, aduţţho yo titikkhati;


Khantībalaŋ balānīkaŋ, tamahaŋ brūmi brāhmaņaŋ.

629. 
‘Akkodhanaŋ vatavantaŋ, sīlavantaŋ anussadaŋ;


Dantaŋ antimasārīraŋ, tamahaŋ brūmi brāhmaņaŋ.

630. 
‘Vāri pokkharapatteva, āraggeriva sāsapo;


Yo na limpati kāmesu, tamahaŋ brūmi brāhmaņaŋ.

631. 
‘Yo dukkhassa pajānāti, idheva khayamattano;


Pannabhāraŋ visaŋyuttaŋ, tamahaŋ brūmi brāhmaņaŋ.

632. 
‘Gambhīrapaññaŋ medhāviŋ, maggāmaggassa kovidaŋ;


Uttamatthamanuppattaŋ, tamahaŋ brūmi brāhmaņaŋ.

633. 
‘Asaŋsaţţhaŋ gahaţţhehi, anāgārehi cūbhayaŋ;


Anokasārimappicchaŋ, tamahaŋ brūmi brāhmaņaŋ.

634. 
‘Nidhāya daņđaŋ bhūtesu, tasesu thāvaresu ca;


Yo na hanti na ghāteti, tamahaŋ brūmi brāhmaņaŋ.

635. 
‘Aviruddhaŋ viruddhesu, attadaņđesu nibbutaŋ;


Sādānesu anādānaŋ, tamahaŋ brūmi brāhmaņaŋ.

636. 
‘Yassa (p. 377) rāgo ca doso ca, māno makkho ca pātito;


Sāsaporiva āraggā, tamahaŋ brūmi brāhmaņaŋ.

637. 
‘Akakkasaŋ viññāpaniŋ, giraŋ saccamudīraye.


Yāya nābhisaje kañci, tamahaŋ brūmi brāhmaņaŋ.

638. 
‘Yodha dīghaŋ va rassaŋ vā, aņuŋ thūlaŋ subhāsubhaŋ;


Loke adinnaŋ nādiyati, tamahaŋ brūmi brāhmaņaŋ.

639. 
‘Āsā yassa na vijjanti, asmiŋ loke paramhi ca;


Nirāsāsaŋ visaŋyuttaŋ, tamahaŋ brūmi brāhmaņaŋ.

640. 
‘Yassālayā na vijjanti, aññāya akathankathī;


Amatogadhamanuppattaŋ, tamahaŋ brūmi brāhmaņaŋ.

641. 
‘Yodha puññañca pāpañca, ubho sangamupaccagā;


Asokaŋ virajaŋ suddhaŋ, tamahaŋ brūmi brāhmaņaŋ.

642. 
‘Candaŋva vimalaŋ suddhaŋ, vippasannamanāvilaŋ;


Nandībhavaparikkhīņaŋ, tamahaŋ brūmi brāhmaņaŋ.

643. 
‘Yomaŋ palipathaŋ duggaŋ, saŋsāraŋ mohamaccagā;


Tiņņo pārangato jhāyī, anejo akathankathī.


Anupādāya nibbuto, tamahaŋ brūmi brāhmaņaŋ.

644. 
‘Yodha kāme pahantvāna, anāgāro paribbaje;


Kāmabhavaparikkhīņaŋ, tamahaŋ brūmi brāhmaņaŋ.

645. 
‘Yodha taņhaŋ pahantvāna, anāgāro paribbaje;


Taņhābhavaparikkhīņaŋ, tamahaŋ brūmi brāhmaņaŋ.

646. 
‘Hitvā mānusakaŋ yogaŋ, dibbaŋ yogaŋ upaccagā;


Sabbayogavisaŋyuttaŋ, tamahaŋ brūmi brāhmaņaŋ.

647. 
‘Hitvā ratiñca aratiŋ, sītibhūtaŋ nirūpadhiŋ;


Sabbalokābhibhuŋ vīraŋ, tamahaŋ brūmi brāhmaņaŋ.

648. 
‘Cutiŋ (p. 378) yo vedi ttānaŋ, upapattiñca sabbaso.


Asattaŋ sugataŋ buddhaŋ, tamahaŋ brūmi brāhmaņaŋ.

649. 
‘Yassa gatiŋ na jānanti, devā gandhabbamānusā;


Khīņāsavaŋ arahantaŋ, tamahaŋ brūmi brāhmaņaŋ.

650. 
‘Yassa pure ca pacchā ca, majjhe ca natthi kiñcanaŋ;


Akiñcanaŋ anādānaŋ, tamahaŋ brūmi brāhmaņaŋ.

651. 
‘Usabhaŋ pavaraŋ vīraŋ, mahesiŋ vijitāvinaŋ;


Anejaŋ nhātakaŋ buddhaŋ, tamahaŋ brūmi brāhmaņaŋ.

652. 
‘Pubbenivāsaŋ yo vedi, saggāpāyañca passati.


Atho jātikkhayaŋ patto, tamahaŋ brūmi brāhmaņaŋ.

653. 
‘Samaññā hesā lokasmiŋ, nāmagottaŋ pakappitaŋ;


Sammuccā samudāgataŋ, tattha tattha pakappitaŋ.

654. 
‘Dīgharattamanusayitaŋ, diţţhigatamajānataŋ;


Ajānantā no pabruvanti, jātiyā hoti brāhmaņo.

655. 
‘Na jaccā brāhmaņo hoti, na jaccā hoti abrāhmaņo;


Kammunā brāhmaņo hoti, kammunā hoti abrāhmaņo.

656. 
‘Kassako kammunā hoti, sippiko hoti kammunā;


Vāņijo kammunā hoti, pessiko hoti kammunā.

657. 
‘Coropi kammunā hoti, yodhājīvopi kammunā;


Yājako kammunā hoti, rājāpi hoti kammunā.

658. 
‘Evametaŋ (p. 379) yathābhūtaŋ, kammaŋ passanti paņđitā.


Paţiccasamuppādadassā, kammavipākakovidā.

659. 
‘Kammunā vattati loko, kammunā vattati pajā;


Kammanibandhanā sattā, rathassāņīva yāyato.

660. 
‘Tapena brahmacariyena, saŋyamena damena ca;


Etena brāhmaņo hoti, etaŋ brāhmaņamuttamaŋ.

661. 
‘Tīhi vijjāhi sampanno, santo khīņapunabbhavo;


Evaŋ vāseţţha jānāhi, brahmā sakko vijānatan’ ti.

Evaŋ vutte, vāseţţhabhāradvājā māņavā bhagavantaŋ etadavocuŋ– ‘abhikkantaŋ, bho gotama …pe… upāsake no bhavaŋ gotamo dhāretu ajjatagge pāņupete saraņaŋ gate’ ti.

Vāseţţhasuttaŋ navamaŋ niţţhitaŋ.

10. Kokālikasuttaŋ
Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho kokāliko bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho kokāliko bhikkhu bhagavantaŋ etadavoca– ‘pāpicchā, bhante, sāriputtamoggallānā, pāpikānaŋ icchānaŋ vasaŋ gatā’ ti.

Evaŋ vutte, bhagavā kokālikaŋ bhikkhuŋ etadavoca– ‘mā hevaŋ, kokālika, mā hevaŋ, kokālika! Pasādehi, kokālika, sāriputtamoggallānesu cittaŋ. Pesalā sāriputtamoggallānā’ ti.

Dutiyampi kho …pe… tatiyampi kho kokāliko bhikkhu bhagavantaŋ etadavoca– ‘kiñcāpi me, bhante, bhagavā saddhāyiko paccayiko, atha kho pāpicchāva sāriputtamoggallānā, pāpikānaŋ icchānaŋ vasaŋ gatā’ ti. Tatiyampi kho bhagavā kokālikaŋ bhikkhuŋ etadavoca– ‘mā hevaŋ, kokālika (p. 380) mā hevaŋ, kokālika! Pasādehi, kokālika, sāriputtamoggallānesu cittaŋ. Pesalā sāriputtamoggallānā’ ti.

Atha kho kokāliko bhikkhu uţţhāyāsanā bhagavantaŋ abhivādetvā padakkhiņaŋ katvā pakkāmi. Acirappakkantassa ca kokālikassa bhikkhuno sāsapamattīhi piļakāhi sabbo kāyo phuţo ahosi; sāsapamattiyo hutvā muggamattiyo ahesuŋ; muggamattiyo hutvā kaļāyamattiyo ahesuŋ; kaļāyamattiyo hutvā kolaţţhimattiyo ahesuŋ; kolaţţhimattiyo hutvā kolamattiyo ahesuŋ; kolamattiyo hutvā āmalakamattiyo ahesuŋ; āmalakamattiyo hutvā beļuvasalāţukamattiyo ahesuŋ; beļuvasalāţukamattiyo hutvā billamattiyo ahesuŋ; billamattiyo hutvā pabhijjiŋsu; pubbañca lohitañca pagghariŋsu. Atha kho kokāliko bhikkhu tenevābādhena kālamakāsi. Kālankato ca kokāliko bhikkhu padumaŋ nirayaŋ upapajji sāriputtamoggallānesu cittaŋ āghātetvā

Atha kho brahmā sahampati abhikkantāya rattiyā abhikkantavaņņo kevalakappaŋ jetavanaŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi Ekamantaŋ, ţhito kho brahmā sahampati bhagavantaŋ etadavoca– ‘kokāliko, bhante, bhikkhu kālankato; kālankato ca, bhante, kokāliko bhikkhu padumaŋ nirayaŋ upapanno sāriputtamoggallānesu cittaŋ āghātetvā’ ti. Idamavoca brahmā sahampati; idaŋ vatvā bhagavantaŋ abhivādetvā padakkhiņaŋ katvā tatthevantaradhāyi.

Atha kho bhagavā tassā rattiyā accayena bhikkhū āmantesi– ‘imaŋ, bhikkhave, rattiŋ brahmā sahampati abhikkantāya rattiyā …pe… idamavoca, bhikkhave, brahmā sahampati, idaŋ vatvā maŋ padakkhiņaŋ katvā tatthevantaradhāyī’ ti.

Evaŋ vutte, aññataro bhikkhu bhagavantaŋ etadavoca– ‘kīvadīghaŋ nu kho, bhante, padume niraye āyuppamāņan’ ti? ‘Dīghaŋ kho, bhikkhu, padume niraye āyuppamāņaŋ; taŋ na sukaraŋ sankhātuŋ ettakāni vassāni iti vā ettakāni vassasatāni iti vā ettakāni vassasahassāni (p. 381) iti vā ettakāni vassasatasahassāni iti vā’ ti. ‘Sakkā pana, bhante, upamā kātun’ ti? ‘Sakkā, bhikkhū’ ti bhagavā avoca–

‘Seyyathāpi, bhikkhu, vīsatikhāriko kosalako tilavāho; tato puriso vassasatassa vassasatassa accayena ekamekaŋ tilaŋ uddhareyya. Khippataraŋ kho so bhikkhu vīsatikhāriko kosalako tilavāho iminā upakkamena parikkhayaŋ pariyādānaŋ gaccheyya, natveva eko abbudo nirayo. Seyyathāpi, bhikkhu, vīsati abbudā nirayā evameko nirabbudo nirayo. Seyyathāpi, bhikkhu, vīsati nirabbudā nirayā evameko ababo nirayo. Seyyathāpi, bhikkhu, vīsati ababā nirayā evameko ahaho nirayo. Seyyathāpi, bhikkhu, vīsati ahahā nirayā evameko aţaţo nirayo. Seyyathāpi, bhikkhu, vīsati aţaţā nirayā evameko kumudo nirayo. Seyyathāpi, bhikkhu, vīsati kumudā nirayā evameko sogandhiko nirayo. Seyyathāpi, bhikkhu, vīsati sogandhikā nirayā evameko uppalako nirayo. Seyyathāpi, bhikkhu, vīsati uppalakā nirayā evameko puņđarīko nirayo. Seyyathāpi, bhikkhu, vīsati puņđarīkā nirayā evameko padumo nirayo. Padumaŋ kho pana bhikkhu nirayaŋ kokāliko bhikkhu upapanno sāriputtamoggallānesu cittaŋ āghātetvā’ ti. Idamavoca bhagavā, idaŋ vatvāna sugato athāparaŋ etadavoca satthā–

662. 
‘Purisassa hi jātassa, kuţhārī jāyate mukhe.


Yāya chindati attānaŋ, bālo dubbhāsitaŋ bhaņaŋ.

663. 
‘Yo nindiyaŋ pasaŋsati, taŋ vā nindati yo pasaŋsiyo.


Vicināti mukhena so kaliŋ, kalinā tena sukhaŋ na vindati.

664. 
‘Appamatto (p. 382) ayaŋ kali, yo akkhesu dhanaparājayo;


Sabbassāpi sahāpi attanā, ayameva mahattaro kali.


Yo sugatesu manaŋ padosaye.

665. 
‘Sataŋ sahassānaŋ nirabbudānaŋ, chattiŋsati pañca ca abbudāni .


Yamariyagarahī nirayaŋ upeti, vācaŋ manañca paņidhāya pāpakaŋ.

666. 
‘Abhūtavādī nirayaŋ upeti, yo vāpi katvā na karomicāha.


Ubhopi te pecca samā bhavanti, nihīnakammā manujā parattha.

667. 
‘Yo appaduţţhassa narassa dussati, suddhassa posassa anangaņassa.


Tameva bālaŋ pacceti pāpaŋ, sukhumo rajo paţivātaŋva khitto.

668. 
‘Yo lobhaguņe anuyutto, so vacasā paribhāsati aññe.


Asaddho kadariyo avadaññū, macchari pesuņiyaŋ anuyutto.

669. 
‘Mukhadugga vibhūta anariya, bhūnahu pāpaka dukkaţakāri;


Purisanta kalī avajāta, mā bahubhāņidha nerayikosi.

670. 
‘Rajamākirasī (p. 383) ahitāya, sante garahasi kibbisakārī.


Bahūni duccaritāni caritvā, gacchasi kho papataŋ cirarattaŋ.

671. 
‘Na hi nassati kassaci kammaŋ, eti hataŋ labhateva suvāmi.


Dukkhaŋ mando paraloke, attani passati kibbisakārī.

672. 
‘Ayosankusamāhataţţhānaŋ tiņhadhāramayasūlamupeti;


Atha tatta-ayoguļasannibhaŋ, bhojanamatthi tathā patirūpaŋ.

673. 
‘Na hi vaggu vadanti vadantā, nābhijavanti na tāņamupenti.


Angāre santhate sayanti, ginisampajjalitaŋ pavisanti.

674. 
‘Jālena ca onahiyāna, tattha hananti ayomayakuţebhi .


Andhaŋva timisamāyanti, taŋ vitatañhi yathā mahikāyo.

675. 
‘Atha lohamayaŋ pana kumbhiŋ, ginisampajjalitaŋ pavisanti.


Paccanti hi tāsu cirarattaŋ, agginisamāsu samuppilavāte.

676. 
‘Atha pubbalohitamisse, tattha kiŋ paccati kibbisakārī.


Yaŋ yaŋ disakaŋ adhiseti, tattha kilissati samphusamāno.

677. 
‘Puļavāvasathe (p. 384) salilasmiŋ, tattha kiŋ paccati kibbisakārī.


Gantuŋ na hi tīramapatthi, sabbasamā hi samantakapallā.

678. 
‘Asipattavanaŋ pana tiņhaŋ, taŋ pavisanti samucchidagattā;


Jivhaŋ balisena gahetvā, ārajayārajayā vihananti.

679. 
‘Atha vetaraņiŋ pana duggaŋ, tiņhadhārakhuradhāramupenti;


Tattha mandā papatanti, pāpakarā pāpāni karitvā.

680. 
‘Khādanti hi tattha rudante, sāmā sabalā kākolagaņā ca.


Soņā singālā paţigiddhā, kulalā vāyasā ca vitudanti.

681. 
‘Kicchā vatayaŋ idha vutti, yaŋ jano phusati kibbisakārī.


Tasmā idha jīvitasese, kiccakaro siyā naro na cappamajje.

682. 
‘Te gaņitā vidūhi tilavāhā, ye padume niraye upanītā.


Nahutāni hi koţiyo pañca bhavanti, dvādasa koţisatāni punaññā .

683. 
‘Yāva (p. 385) dukhā nirayā idha vuttā, tatthapi tāva ciraŋ vasitabbaŋ.


Tasmā sucipesalasādhuguņesu, vācaŋ manaŋ satataŋ parirakkhe’ ti.

Kokālikasuttaŋ dasamaŋ niţţhitaŋ.

11. Nālakasuttaŋ
684. 
Ānandajāte tidasagaņe patīte, sakkañca indaŋ sucivasane ca deve.


Dussaŋ gahetvā atiriva thomayante, asito isi addasa divāvihāre.

685. 
Disvāna deve muditamane udagge, cittiŋ karitvāna idamavoca tattha.


‘Kiŋ devasangho atiriva kalyarūpo, dussaŋ gahetvā ramayatha kiŋ paţicca.

686. 
‘Yadāpi āsī asurehi sangamo, jayo surānaŋ asurā parājitā.


Tadāpi netādiso lomahaŋsano, kimabbhutaŋ daţţhu marū pamoditā.

687. 
‘Seļenti gāyanti ca vādayanti ca, bhujāni phoţenti ca naccayanti ca.


Pucchāmi vohaŋ merumuddhavāsine, dhunātha me saŋsayaŋ khippa mārisā’.

688. 
‘So (p. 386) bodhisatto ratanavaro atulyo, manussaloke hitasukhatthāya jāto.


Sakyāna gāme janapade lumbineyye, tenamha tuţţhā atiriva kalyarūpā.

689. 
‘So sabbasattuttamo aggapuggalo, narāsabho sabbapajānamuttamo.


Vattessati cakkamisivhaye vane, nadaŋva sīho balavā migābhibhū’.

690. 
Taŋ saddaŋ sutvā turitamavasarī so, suddhodanassa tada bhavanaŋ upāvisi .


Nisajja tattha idamavocāsi sakye, ‘kuhiŋ kumāro ahamapi daţţhukāmo’.

691. 
Tato kumāraŋ jalitamiva suvaņņaŋ, ukkāmukheva sukusalasampahaţţhaŋ .


Daddallamānaŋ siriyā anomavaņņaŋ, dassesu puttaŋ asitavhayassa sakyā.

692. 
Disvā kumāraŋ sikhimiva pajjalantaŋ, tārāsabhaŋva nabhasigamaŋ visuddhaŋ.


Sūriyaŋ tapantaŋ saradarivabbhamuttaŋ, ānandajāto vipulamalattha pītiŋ.

693. 
Anekasākhañca sahassamaņđalaŋ, chattaŋ marū dhārayumantalikkhe.


Suvaņņadaņđā vītipatanti cāmarā, na dissare cāmarachattagāhakā.

694. 
Disvā (p. 387) jaţī kaņhasirivhayo isi, suvaņņanikkhaŋ viya paņđukambale.


Setañca chattaŋ dhariyanta muddhani, udaggacitto sumano paţiggahe.

695. 
Paţiggahetvā pana sakyapungavaŋ, jigīsato lakkhaņamantapāragū.


Pasannacitto giramabbhudīrayi, ‘anuttarāyaŋ dvipadānamuttamo’ .

696. 
Athattano gamanamanussaranto, akalyarūpo gaļayati assukāni.


Disvāna sakyā isimavocuŋ rudantaŋ,


‘No ce kumāre bhavissati antarāyo’.

697. 
Disvāna sakye isimavoca akalye, ‘nāhaŋ kumāre ahitamanussarāmi.


Na cāpimassa bhavissati antarāyo, na orakāyaŋ adhimānasā bhavātha.

698. 
‘Sambodhiyaggaŋ phusissatāyaŋ kumāro, so dhammacakkaŋ paramavisuddhadassī.


Vattessatāyaŋ bahujanahitānukampī, vitthārikassa bhavissati brahmacariyaŋ.

699. 
‘Mamañca āyu na ciramidhāvaseso, athantarā me bhavissati kālakiriyā.


Sohaŋ na sossaŋ asamadhurassa dhammaŋ, tenamhi aţţo byasanaŋgato aghāvī’.

700. 
So (p. 388) sākiyānaŋ vipulaŋ janetvā pītiŋ, antepuramhā niggamā brahmacārī.


So bhāgineyyaŋ sayaŋ anukampamāno, samādapesi asamadhurassa dhamme.

701. 
‘Buddhoti ghosaŋ yada parato suņāsi, sambodhipatto vivarati dhammamaggaŋ.


Gantvāna tattha samayaŋ paripucchamāno, carassu tasmiŋ bhagavati brahmacariyaŋ’.

702. 
Tenānusiţţho hitamanena tādinā, anāgate paramavisuddhadassinā.


So nālako upacitapuññasañcayo, jinaŋ patikkhaŋ parivasi rakkhitindriyo.

703. 
Sutvāna ghosaŋ jinavaracakkavattane, gantvāna disvā isinisabhaŋ pasanno.


Moneyyaseţţhaŋ munipavaraŋ apucchi, samāgate asitāvhayassa sāsaneti.

Vatthugāthā niţţhitā.

704. 
‘Aññātametaŋ vacanaŋ, asitassa yathātathaŋ;


Taŋ taŋ gotama pucchāmi, sabbadhammāna pāraguŋ.

705. 
‘Anagāriyupetassa, bhikkhācariyaŋ jigīsato;


Muni pabrūhi me puţţho, moneyyaŋ uttamaŋ padaŋ’.

706. 
‘Moneyyaŋ te upaññissaŋ, (iti bhagavā) dukkaraŋ durabhisambhavaŋ.


Handa te naŋ pavakkhāmi, santhambhassu daļho bhava.

707. 
‘Samānabhāgaŋ (p. 389) kubbetha, gāme akkuţţhavanditaŋ;


Manopadosaŋ rakkheyya, santo anuņņato care.

708. 
‘Uccāvacā niccharanti, dāye aggisikhūpamā.


Nāriyo muniŋ palobhenti, tāsu taŋ mā palobhayuŋ.

709. 
‘Virato methunā dhammā, hitvā kāme paropare .


Aviruddho asāratto, pāņesu tasathāvare.

710. 
‘Yathā ahaŋ tathā ete, yathā ete tathā ahaŋ;


Attānaŋ upamaŋ katvā, na haneyya na ghātaye.

711. 
‘Hitvā icchañca lobhañca, yattha satto puthujjano;


Cakkhumā paţipajjeyya, tareyya narakaŋ imaŋ.

712. 
‘Ūnūdaro mitāhāro, appicchassa alolupo;


Sadā icchāya nicchāto, aniccho hoti nibbuto.

713. 
‘Sa piņđacāraŋ caritvā, vanantamabhihāraye;


Upaţţhito rukkhamūlasmiŋ, āsanūpagato muni.

714. 
‘Sa jhānapasuto dhīro, vanante ramito siyā;


Jhāyetha rukkhamūlasmiŋ, attānamabhitosayaŋ.

715. 
‘Tato ratyā vivasāne, gāmantamabhihāraye;


Avhānaŋ nābhinandeyya, abhihārañca gāmato.

716. 
‘Na munī gāmamāgamma, kulesu sahasā care;


Ghāsesanaŋ chinnakatho, na vācaŋ payutaŋ bhaņe.

717. 
‘Alatthaŋ yadidaŋ sādhu, nālatthaŋ kusalaŋ iti;


Ubhayeneva so tādī, rukkhaŋvupanivattati .

718. 
‘Sa pattapāņi vicaranto, amūgo mūgasammato.


Appaŋ dānaŋ na hīļeyya, dātāraŋ nāvajāniyā.

719. 
‘Uccāvacā (p. 390) hi paţipadā, samaņena pakāsitā;


Na pāraŋ diguņaŋ yanti, nayidaŋ ekaguņaŋ mutaŋ.

720. 
‘Yassa ca visatā natthi, chinnasotassa bhikkhuno;


Kiccākiccappahīnassa, pariļāho na vijjati.

721. 
‘Moneyyaŋ te upaññissaŋ, khuradhārūpamo bhave;


Jivhāya tālumāhacca, udare saññato siyā.

722. 
‘Alīnacitto ca siyā, na cāpi bahu cintaye;


Nirāmagandho asito, brahmacariyaparāyaņo.

723. 
‘Ekāsanassa sikkhetha, samaņūpāsanassa ca;


Ekattaŋ monamakkhātaŋ, eko ce abhiramissasi.


Atha bhāhisi dasadisā.

724. 
‘Sutvā dhīrānaŋ nigghosaŋ, jhāyīnaŋ kāmacāginaŋ;


Tato hiriñca saddhañca, bhiyyo kubbetha māmako.

725. 
‘Taŋ nadīhi vijānātha, sobbhesu padaresu ca.


Saņantā yanti kusobbhā, tuņhīyanti mahodadhī.

726. 
‘Yadūnakaŋ taŋ saņati, yaŋ pūraŋ santameva taŋ;


Ađđhakumbhūpamo bālo, rahado pūrova paņđito.

727. 
‘Yaŋ samaņo bahuŋ bhāsati, upetaŋ atthasañhitaŋ;


Jānaŋ so dhammaŋ deseti, jānaŋ so bahu bhāsati.

728. 
‘Yo ca jānaŋ saŋyatatto, jānaŋ na bahu bhāsati;


Sa munī monamarahati, sa munī monamajjhagā’ ti.

Nālakasuttaŋ ekādasamaŋ niţţhitaŋ.

12. Dvayatānupassanāsuttaŋ
Evaŋ me sutaŋ– ekaŋ samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena bhagavā tadahuposathe pannarase (p. 391) puņņāya puņņamāya rattiyā bhikkhusanghaparivuto abbhokāse nisinno hoti Atha kho bhagavā tuņhībhūtaŋ tuņhībhūtaŋ bhikkhusanghaŋ anuviloketvā bhikkhū āmantesi –

‘“Ye te, bhikkhave, kusalā dhammā ariyā niyyānikā sambodhagāmino, tesaŋ vo, bhikkhave, kusalānaŋ dhammānaŋ ariyānaŋ niyyānikānaŋ sambodhagāmīnaŋ kā upanisā savanāyā” ti iti ce, bhikkhave, pucchitāro assu, te evamassu vacanīyā– “yāvadeva dvayatānaŋ dhammānaŋ yathābhūtaŋ ñāņāyā” ti. Kiñca dvayataŋ vadetha?

(1) ‘idaŋ dukkhaŋ, ayaŋ dukkhasamudayoti ayamekānupassanā. Ayaŋ dukkhanirodho, ayaŋ dukkhanirodhagāminī paţipadāti, ayaŋ dutiyānupassanā. Evaŋ sammā dvayatānupassino kho, bhikkhave, bhikkhuno appamattassa ātāpino pahitattassa viharato dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti.

Idamavoca bhagavā. Idaŋ vatvāna sugato athāparaŋ etadavoca satthā–

729. 
‘Ye dukkhaŋ nappajānanti, atho dukkhassa sambhavaŋ;


Yattha ca sabbaso dukkhaŋ, asesaŋ uparujjhati.


Tañca maggaŋ na jānanti, dukkhūpasamagāminaŋ.

730. 
‘Cetovimuttihīnā te, atho paññāvimuttiyā;


Abhabbā te antakiriyāya, te ve jātijarūpagā.

731. 
‘Ye ca dukkhaŋ pajānanti, atho dukkhassa sambhavaŋ;


Yattha ca sabbaso dukkhaŋ, asesaŋ uparujjhati.


Tañca maggaŋ pajānanti, dukkhūpasamagāminaŋ.

732. 
‘Cetovimuttisampannā, atho paññāvimuttiyā;


Bhabbā te antakiriyāya, na te jātijarūpagā’ ti.

(2) ‘“siyā aññenapi pariyāyena sammā dvayatānupassanā” ti, iti ce, bhikkhave, pucchitāro assu; “siyā” tissu vacanīyā. Kathañca siyā? Yaŋ kiñci dukkhaŋ sambhoti sabbaŋ upadhipaccayāti, ayamekānupassanā. Upadhīnaŋ (p. 392) tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

733. 
‘Upadhinidānā pabhavanti dukkhā, ye keci lokasmimanekarūpā.


Yo ve avidvā upadhiŋ karoti, punappunaŋ dukkhamupeti mando.


Tasmā pajānaŋ upadhiŋ na kayirā, dukkhassa jātippabhavānupassī’ ti.

(3) ‘“siyā aññenapi pariyāyena sammā dvayatānupassanā” ti, iti ce, bhikkhave, pucchitāro assu; “siyā” tissu vacanīyā. Kathañca siyā? Yaŋ kiñci dukkhaŋ sambhoti sabbaŋ avijjāpaccayāti, ayamekānupassanā. Avijjāya tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

734. 
‘Jātimaraņasaŋsāraŋ ye vajanti punappunaŋ.


Itthabhāvaññathābhāvaŋ, avijjāyeva sā gati.

735. 
‘Avijjā hāyaŋ mahāmoho, yenidaŋ saŋsitaŋ ciraŋ;


Vijjāgatā ca ye sattā, na te gacchanti punabbhavan’ ti.

(4) ‘siyā aññenapi …pe… kathañca siyā? Yaŋ kiñci dukkhaŋ sambhoti sabbaŋ sankhārapaccayāti, ayamekānupassanā. Sankhārānaŋ tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

736. 
‘Yaŋ kiñci dukkhaŋ sambhoti, sabbaŋ sankhārapaccayā;


Sankhārānaŋ nirodhena, natthi dukkhassa sambhavo.

737. 
‘Etamādīnavaŋ ñatvā, dukkhaŋ sankhārapaccayā;


Sabbasankhārasamathā, saññānaŋ uparodhanā.


Evaŋ dukkhakkhayo hoti, etaŋ ñatvā yathātathaŋ.

738. 
‘Sammaddasā vedaguno, sammadaññāya paņđitā;


Abhibhuyya mārasaŋyogaŋ, na gacchanti punabbhavan’ ti.

(5) ‘siyā (p. 393) aññenapi …pe… kathañca siyā? Yaŋ kiñci dukkhaŋ sambhoti sabbaŋ viññāņapaccayāti, ayamekānupassanā. Viññāņassa tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

739. 
‘Yaŋ kiñci dukkhaŋ sambhoti, sabbaŋ viññāņapaccayā;


Viññāņassa nirodhena, natthi dukkhassa sambhavo.

740. 
‘Etamādīnavaŋ ñatvā, dukkhaŋ viññāņapaccayā;


Viññāņūpasamā bhikkhu, nicchāto parinibbuto’ ti.

(6) ‘siyā aññenapi …pe… kathañca siyā? Yaŋ kiñci dukkhaŋ sambhoti sabbaŋ phassapaccayāti, ayamekānupassanā. Phassassa tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

741. 
‘Tesaŋ phassaparetānaŋ, bhavasotānusārinaŋ;


Kummaggapaţipannānaŋ, ārā saŋyojanakkhayo.

742. 
‘Ye ca phassaŋ pariññāya, aññāyupasame ratā.


Te ve phassābhisamayā, nicchātā parinibbutā’ ti.

(7) ‘siyā aññenapi …pe… kathañca siyā? Yaŋ kiñci dukkhaŋ sambhoti sabbaŋ vedanāpaccayāti, ayamekānupassanā. Vedanānaŋ tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

743. 
‘Sukhaŋ vā yadi vā dukkhaŋ, adukkhamasukhaŋ saha.


Ajjhattañca bahiddhā ca, yaŋ kiñci atthi veditaŋ.

744. 
‘Etaŋ dukkhanti ñatvāna, mosadhammaŋ palokinaŋ .


Phussa phussa vayaŋ passaŋ, evaŋ tattha vijānati .


Vedanānaŋ khayā bhikkhu, nicchāto parinibbuto’ ti.

(8) ‘siyā (p. 394) aññenapi …pe… kathañca siyā? Yaŋ kiñci dukkhaŋ sambhoti sabbaŋ taņhāpaccayāti, ayamekānupassanā. Taņhāya tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

745. 
‘Taņhādutiyo puriso, dīghamaddhāna saŋsaraŋ;


Itthabhāvaññathābhāvaŋ, saŋsāraŋ nātivattati.

746. 
‘Etamādīnavaŋ ñatvā, taņhaŋ dukkhassa sambhavaŋ.


Vītataņho anādāno, sato bhikkhu paribbaje’ ti.

(9) ‘siyā aññenapi …pe… kathañca siyā? Yaŋ kiñci dukkhaŋ sambhoti sabbaŋ upādānapaccayāti, ayamekānupassanā. Upādānānaŋ tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

747. 
‘Upādānapaccayā bhavo, bhūto dukkhaŋ nigacchati;


Jātassa maraņaŋ hoti, eso dukkhassa sambhavo.

748. 
‘Tasmā upādānakkhayā, sammadaññāya paņđitā;


Jātikkhayaŋ abhiññāya, na gacchanti punabbhavan’ ti.

(10) ‘siyā aññenapi …pe… kathañca siyā? Yaŋ kiñci dukkhaŋ sambhoti sabbaŋ ārambhapaccayāti, ayamekānupassanā. Ārambhānaŋ tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

749. 
‘Yaŋ kiñci dukkhaŋ sambhoti, sabbaŋ ārambhapaccayā;


Ārambhānaŋ nirodhena, natthi dukkhassa sambhavo.

750. 
‘Etamādīnavaŋ ñatvā, dukkhaŋ ārambhapaccayā;


Sabbārambhaŋ paţinissajja, anārambhe vimuttino.

751. 
‘Ucchinnabhavataņhassa, santacittassa bhikkhuno;


Vikkhīņo jātisaŋsāro, natthi tassa punabbhavo’ ti.

(11) ‘siyā (p. 395) aññenapi …pe… kathañca siyā? Yaŋ kiñci dukkhaŋ sambhoti sabbaŋ āhārapaccayāti, ayamekānupassanā. Āhārānaŋ tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

752. 
‘Yaŋ kiñci dukkhaŋ sambhoti, sabbaŋ āhārapaccayā;


Āhārānaŋ nirodhena, natthi dukkhassa sambhavo.

753. 
‘Etamādīnavaŋ ñatvā, dukkhaŋ āhārapaccayā;


Sabbāhāraŋ pariññāya, sabbāhāramanissito.

754. 
‘Ārogyaŋ sammadaññāya, āsavānaŋ parikkhayā.


Sankhāya sevī dhammaţţho, sankhyaŋ nopeti vedagū’ ti.

(12) ‘siyā aññenapi …pe… kathañca siyā? Yaŋ kiñci dukkhaŋ sambhoti sabbaŋ iñjitapaccayāti, ayamekānupassanā. Iñjitānaŋ tveva asesavirāganirodhā natthi dukkhassa sambhavoti, ayaŋ dutiyānupassanā. Evaŋ sammā …pe… athāparaŋ etadavoca satthā–

755. 
‘Yaŋ kiñci dukkhaŋ sambhoti, sabbaŋ iñjitapaccayā;


Iñjitānaŋ nirodhena, natthi dukkhassa sambhavo.

756. 
‘Etamādīnavaŋ ñatvā, dukkhaŋ iñjitapaccayā;


Tasmā hi ejaŋ vossajja, sankhāre uparundhiya.


Anejo anupādāno, sato bhikkhu paribbaje’ ti.

(13) ‘siyā aññenapi …pe… kathañca siyā? Nissitassa calitaŋ hotīti, ayamekānupassanā. Anissito na calatīti, ayaŋ dutiyānupassanā. Evaŋ sammā …pe… athāparaŋ etadavoca satthā–

757. 
‘Anissito na calati, nissito ca upādiyaŋ;


Itthabhāvaññathābhāvaŋ, saŋsāraŋ nātivattati.

758. 
‘Etamādīnavaŋ ñatvā, nissayesu mahabbhayaŋ;


Anissito anupādāno, sato bhikkhu paribbaje’ ti.

(14) ‘siyā (p. 396) aññenapi …pe… kathañca siyā? Rūpehi, bhikkhave, arūpā santatarāti, ayamekānupassanā. Arūpehi nirodho santataroti, ayaŋ dutiyānupassanā. Evaŋ sammā …pe… athāparaŋ etadavoca satthā–

759. 
‘Ye ca rūpūpagā sattā, ye ca arūpaţţhāyino .


Nirodhaŋ appajānantā, āgantāro punabbhavaŋ.

760. 
‘Ye ca rūpe pariññāya, arūpesu asaņţhitā .


Nirodhe ye vimuccanti, te janā maccuhāyino’ ti.

(15) ‘siyā aññenapi …pe… kathañca siyā? Yaŋ, bhikkhave, sadevakassa lokassa samārakassa sabrahmakassa sassamaņabrāhmaņiyā pajāya sadevamanussāya idaŋ saccanti upanijjhāyitaŋ tadamariyānaŋ etaŋ musāti yathābhūtaŋ sammappaññāya sudiţţhaŋ, ayamekānupassanā. Yaŋ bhikkhave, sadevakassa …pe… sadevamanussāya idaŋ musāti upanijjhāyitaŋ, tadamariyānaŋ etaŋ saccanti yathābhūtaŋ sammappaññāya sudiţţhaŋ, ayaŋ dutiyānupassanā. Evaŋ sammā …pe… athāparaŋ etadavoca satthā–

761. 
‘Anattani attamāniŋ, passa lokaŋ sadevakaŋ.


Niviţţhaŋ nāmarūpasmiŋ, idaŋ saccanti maññati.

762. 
‘Yena yena hi maññanti, tato taŋ hoti aññathā;


Tañhi tassa musā hoti, mosadhammañhi ittaraŋ.

763. 
‘Amosadhammaŋ nibbānaŋ, tadariyā saccato vidū.


Te ve saccābhisamayā, nicchātā parinibbutā’ ti.

(16) ‘“siyā aññenapi pariyāyena sammā dvayatānupassanā” ti, iti ce, bhikkhave, pucchitāro assu; “siyā” tissu vacanīyā. Kathañca siyā? Yaŋ, bhikkhave, sadevakassa lokassa samārakassa sabrahmakassa sassamaņabrāhmaņiyā pajāya sadevamanussāya idaŋ sukhanti upanijjhāyitaŋ, tadamariyānaŋ etaŋ dukkhanti yathābhūtaŋ sammappaññāya sudiţţhaŋ, ayamekānupassanā Yaŋ, bhikkhave, sadevakassa …pe… sadevamanussāya idaŋ dukkhanti upanijjhāyitaŋ tadamariyānaŋ etaŋ sukhanti yathābhūtaŋ sammappaññāya sudiţţhaŋ, ayaŋ (p. 397) dutiyānupassanā. Evaŋ sammā dvayatānupassino kho, bhikkhave, bhikkhuno appamattassa ātāpino pahitattassa viharato dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitāti. Idamavoca bhagavā. Idaŋ vatvāna sugato athāparaŋ etadavoca satthā–

764. 
‘Rūpā saddā rasā gandhā, phassā dhammā ca kevalā;


Iţţhā kantā manāpā ca, yāvatatthīti vuccati.

765. 
‘Sadevakassa lokassa, ete vo sukhasammatā;


Yattha cete nirujjhanti, taŋ nesaŋ dukkhasammataŋ.

766. 
‘Sukhanti diţţhamariyehi, sakkāyassuparodhanaŋ;


Paccanīkamidaŋ hoti, sabbalokena passataŋ.

767. 
‘Yaŋ pare sukhato āhu, tadariyā āhu dukkhato.


Yaŋ pare dukkhato āhu, tadariyā sukhato vidū.

768. 
‘Passa dhammaŋ durājānaŋ, sampamūļhetthaviddasu .


Nivutānaŋ tamo hoti, andhakāro apassataŋ.

769. 
‘Satañca vivaţaŋ hoti, āloko passatāmiva;


Santike na vijānanti, maggā dhammassa kovidā.

770. 
‘Bhavarāgaparetehi bhavasotānusāribhi;


Māradheyyānupannehi, nāyaŋ dhammo susambudho.

771. 
‘Ko nu aññatramariyehi, padaŋ sambuddhumarahati;


Yaŋ padaŋ sammadaññāya, parinibbanti anāsavā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti. Imasmiŋ ca pana veyyākaraņasmiŋ bhaññamāne saţţhimattānaŋ bhikkhūnaŋ anupādāya āsavehi cittāni vimucciŋsūti.

Dvayatānupassanāsuttaŋ dvādasamaŋ niţţhitaŋ.

Tassuddānaŋ

Saccaŋ (p. 398) upadhi avijjā ca, sankhāre viññāņapañcamaŋ;

Phassavedaniyā taņhā, upādānārambha-āhārā.

Iñjitaŋ calitaŋ rūpaŋ, saccaŋ dukkhena soļasāti.

Mahāvaggo tatiyo niţţhito.

Tassuddānaŋ

Pabbajjā ca padhānañca, subhāsitañca sundari;

Māghasuttaŋ sabhiyo ca, selo sallañca vuccati.

Vāseţţho cāpi kokāli, nālako dvayatānupassanā;

Dvādasetāni suttāni, mahāvaggoti vuccatīti.

4. Aţţhakavaggo

1. Kāmasuttaŋ
772. 
Kāmaŋ (p. 399) kāmayamānassa, tassa ce taŋ samijjhati.


Addhā pītimano hoti, laddhā macco yadicchati.

773. 
Tassa ce kāmayānassa, chandajātassa jantuno;


Te kāmā parihāyanti, sallaviddhova ruppati.

774. 
Yo kāme parivajjeti, sappasseva padā siro;


Somaŋ visattikaŋ loke, sato samativattati.

775. 
Khettaŋ vatthuŋ hiraññaŋ vā, gavassaŋ dāsaporisaŋ;


Thiyo bandhū puthu kāme, yo naro anugijjhati.

776. 
Abalā naŋ balīyanti, maddantenaŋ parissayā;


Tato naŋ dukkhamanveti, nāvaŋ bhinnamivodakaŋ.

777. 
Tasmā jantu sadā sato, kāmāni parivajjaye;


Te pahāya tare oghaŋ, nāvaŋ sitvāva pāragūti.

Kāmasuttaŋ paţhamaŋ niţţhitaŋ.

2. Guhaţţhakasuttaŋ
778. 
Satto guhāyaŋ bahunābhichanno, tiţţhaŋ naro mohanasmiŋ pagāļho.


Dūre vivekā hi tathāvidho so, kāmā hi loke na hi suppahāyā.

779. 
Icchānidānā (p. 400) bhavasātabaddhā, te duppamuñcā na hi aññamokkhā.


Pacchā pure vāpi apekkhamānā, imeva kāme purimeva jappaŋ.

780. 
Kāmesu giddhā pasutā pamūļhā, avadāniyā te visame niviţţhā.


Dukkhūpanītā paridevayanti, kiŋsū bhavissāma ito cutāse.

781. 
Tasmā hi sikkhetha idheva jantu, yaŋ kiñci jaññā visamanti loke.


Na tassa hetū visamaŋ careyya, appañhidaŋ jīvitamāhu dhīrā.

782. 
Passāmi loke pariphandamānaŋ, pajaŋ imaŋ taņhagataŋ bhavesu;


Hīnā narā maccumukhe lapanti, avītataņhāse bhavābhavesu.

783. 
Mamāyite passatha phandamāne, maccheva appodake khīņasote.


Etampi disvā amamo careyya, bhavesu āsattimakubbamāno.

784. 
Ubhosu antesu vineyya chandaŋ, phassaŋ pariññāya anānugiddho.


Yadattagarahī tadakubbamāno, na lippatī diţţhasutesu dhīro.

785. 
Saññaŋ pariññā vitareyya oghaŋ, pariggahesu muni nopalitto.


Abbūļhasallo caramappamatto, nāsīsatī lokamimaŋ parañcāti.

Guhaţţhakasuttaŋ dutiyaŋ niţţhitaŋ.

3. Duţţhaţţhakasuttaŋ
786. 
Vadanti (p. 401) ve duţţhamanāpi eke, athopi ve saccamanā vadanti.


Vādañca jātaŋ muni no upeti, tasmā munī natthi khilo kuhiñci.

787. 
Sakañhi diţţhiŋ kathamaccayeyya, chandānunīto ruciyā niviţţho.


Sayaŋ samattāni pakubbamāno, yathā hi jāneyya tathā vadeyya.

788. 
Yo attano sīlavatāni jantu, anānupuţţhova paresa pāva .


Anariyadhammaŋ kusalā tamāhu, yo ātumānaŋ sayameva pāva.

789. 
Santo ca bhikkhu abhinibbutatto, itihanti sīlesu akatthamāno.


Tamariyadhammaŋ kusalā vadanti, yassussadā natthi kuhiñci loke.

790. 
Pakappitā sankhatā yassa dhammā, purakkhatā santi avīvadātā.


Yadattani passati ānisaŋsaŋ, taŋ nissito kuppapaţicca santiŋ.

791. 
Diţţhīnivesā na hi svātivattā, dhammesu niccheyya samuggahītaŋ.


Tasmā naro tesu nivesanesu, nirassatī ādiyatī ca dhammaŋ.

792. 
Dhonassa (p. 402) hi natthi kuhiñci loke, pakappitā diţţhi bhavābhavesu.


Māyañca mānañca pahāya dhono, sa kena gaccheyya anūpayo so.

793. 
Upayo hi dhammesu upeti vādaŋ, anūpayaŋ kena kathaŋ vadeyya.


Attā nirattā na hi tassa atthi, adhosi so diţţhimidheva sabbanti.

Duţţhaţţhakasuttaŋ tatiyaŋ niţţhitaŋ.

4. Suddhaţţhakasuttaŋ
794. 
Passāmi suddhaŋ paramaŋ arogaŋ, diţţhena saŋsuddhi narassa hoti.


Evābhijānaŋ paramanti ñatvā, suddhānupassīti pacceti ñāņaŋ.

795. 
Diţţhena ce suddhi narassa hoti, ñāņena vā so pajahāti dukkhaŋ.


Aññena so sujjhati sopadhīko, diţţhī hi naŋ pāva tathā vadānaŋ.

796. 
Na brāhmaņo aññato suddhimāha, diţţhe sute sīlavate mute vā.


Puññe ca pāpe ca anūpalitto, attañjaho nayidha pakubbamāno.

797. 
Purimaŋ pahāya aparaŋ sitāse, ejānugā te na taranti sangaŋ.


Te uggahāyanti nirassajanti, kapīva sākhaŋ pamuñcaŋ gahāyaŋ .

798. 
Sayaŋ (p. 403) samādāya vatāni jantu, uccāvacaŋ gacchati saññasatto.


Vidvā ca vedehi samecca dhammaŋ, na uccāvacaŋ gacchati bhūripañño.

799. 
Sa sabbadhammesu visenibhūto, yaŋ kiñci diţţhaŋ va sutaŋ mutaŋ vā.


Tameva dassiŋ vivaţaŋ carantaŋ, kenīdha lokasmi vikappayeyya.

800. 
Na kappayanti na purekkharonti, accantasuddhīti na te vadanti.


Ādānaganthaŋ gathitaŋ visajja, āsaŋ na kubbanti kuhiñci loke.

801. 
Sīmātigo brāhmaņo tassa natthi, ñatvā va disvā va samuggahītaŋ.


Na rāgarāgī na virāgaratto, tassīdha natthī paramuggahītanti.

Suddhaţţhakasuttaŋ catutthaŋ niţţhitaŋ.

5. Paramaţţhakasuttaŋ
802. 
Paramanti diţţhīsu paribbasāno, yaduttari kurute jantu loke.


Hīnāti aññe tato sabbamāha, tasmā vivādāni avītivatto.

803. 
Yadattanī passati ānisaŋsaŋ, diţţhe sute sīlavate mute vā.


Tadeva so tattha samuggahāya, nihīnato passati sabbamaññaŋ.

804. 
Taŋ (p. 404) vāpi ganthaŋ kusalā vadanti, yaŋ nissito passati hīnamaññaŋ.


Tasmā hi diţţhaŋ va sutaŋ mutaŋ vā, sīlabbataŋ bhikkhu na nissayeyya.

805. 
Diţţhimpi lokasmiŋ na kappayeyya, ñāņena vā sīlavatena vāpi.


Samoti attānamanūpaneyya, hīno na maññetha visesi vāpi.

806. 
Attaŋ pahāya anupādiyāno, ñāņepi so nissayaŋ no karoti.


Sa ve viyattesu na vaggasārī, diţţhimpi so na pacceti kiñci.

807. 
Yassūbhayante paņidhīdha natthi, bhavābhavāya idha vā huraŋ vā.


Nivesanā tassa na santi keci, dhammesu niccheyya samuggahītaŋ.

808. 
Tassīdha diţţhe va sute mute vā, pakappitā natthi aņūpi saññā.


Taŋ brāhmaņaŋ diţţhimanādiyānaŋ, kenīdha lokasmiŋ vikappayeyya.

809. 
Na kappayanti na purekkharonti, dhammāpi tesaŋ na paţicchitāse.


Na brāhmaņo sīlavatena neyyo, pārangato na pacceti tādīti.

Paramaţţhakasuttaŋ pañcamaŋ niţţhitaŋ.

6. Jarāsuttaŋ
810. 
Appaŋ (p. 405) vata jīvitaŋ idaŋ, oraŋ vassasatāpi miyyati .


Yo cepi aticca jīvati, atha kho so jarasāpi miyyati.

811. 
Socanti janā mamāyite, na hi santi niccā pariggahā.


Vinābhāvasantamevidaŋ, iti disvā nāgāramāvase.

812. 
Maraņenapi taŋ pahīyati, yaŋ puriso mamidanti maññati.


Etampi viditvā paņđito, na mamattāya nametha māmako.

813. 
Supinena yathāpi sangataŋ, paţibuddho puriso na passati;


Evampi piyāyitaŋ janaŋ, petaŋ kālakataŋ na passati.

814. 
Diţţhāpi sutāpi te janā, yesaŋ nāmamidaŋ pavuccati .


Nāmaŋyevāvasissati, akkheyyaŋ petassa jantuno.

815. 
Sokapparidevamaccharaŋ, na jahanti giddhā mamāyite.


Tasmā munayo pariggahaŋ, hitvā acariŋsu khemadassino.

816. 
Patilīnacarassa (p. 406) bhikkhuno, bhajamānassa vivittamāsanaŋ;


Sāmaggiyamāhu tassa taŋ, yo attānaŋ bhavane na dassaye.

817. 
Sabbattha munī anissito, na piyaŋ kubbati nopi appiyaŋ.


Tasmiŋ paridevamaccharaŋ, paņņe vāri yathā na limpati .

818. 
Udabindu yathāpi pokkhare, padume vāri yathā na limpati.


Evaŋ muni nopalimpati, yadidaŋ diţţhasutaŋ mutesu vā.

819. 
Dhono na hi tena maññati, yadidaŋ diţţhasutaŋ mutesu vā.


Nāññena visuddhimicchati, na hi so rajjati no virajjatīti.

Jarāsuttaŋ chaţţhaŋ niţţhitaŋ.

7. Tissametteyyasuttaŋ
820. 
‘Methunamanuyuttassa, (iccāyasmā tisso metteyyo) vighātaŋ brūhi mārisa.


Sutvāna tava sāsanaŋ, viveke sikkhissāmase.

821. 
‘Methunamanuyuttassa, (metteyyāti bhagavā) mussate vāpi sāsanaŋ.


Micchā ca paţipajjati, etaŋ tasmiŋ anāriyaŋ.

822. 
‘Eko (p. 407) pubbe caritvāna, methunaŋ yo nisevati;


Yānaŋ bhantaŋ va taŋ loke, hīnamāhu puthujjanaŋ.

823. 
‘Yaso kitti ca yā pubbe, hāyate vāpi tassa sā;


Etampi disvā sikkhetha, methunaŋ vippahātave.

824. 
‘Sankappehi pareto so, kapaņo viya jhāyati;


Sutvā paresaŋ nigghosaŋ, manku hoti tathāvidho.

825. 
‘Atha satthāni kurute, paravādehi codito;


Esa khvassa mahāgedho, mosavajjaŋ pagāhati.

826. 
‘Paņđitoti samaññāto, ekacariyaŋ adhiţţhito;


Athāpi methune yutto, mandova parikissati .

827. 
‘Etamādīnavaŋ ñatvā, muni pubbāpare idha.


Ekacariyaŋ daļhaŋ kayirā, na nisevetha methunaŋ.

828. 
‘Vivekaññeva sikkhetha, etadariyānamuttamaŋ;


Na tena seţţho maññetha, sa ve nibbānasantike.

829. 
‘Rittassa munino carato, kāmesu anapekkhino;


Oghatiņņassa pihayanti, kāmesu gadhitā pajā’ ti.

Tissametteyyasuttaŋ sattamaŋ niţţhitaŋ.

8. Pasūrasuttaŋ
830. 
Idheva suddhi iti vādayanti, nāññesu dhammesu visuddhimāhu.


Yaŋ nissitā tattha subhaŋ vadānā, paccekasaccesu puthū niviţţhā.

831. 
Te (p. 408) vādakāmā parisaŋ vigayha, bālaŋ dahantī mithu aññamaññaŋ.


Vadanti te aññasitā kathojjaŋ, pasaŋsakāmā kusalā vadānā.

832. 
Yutto kathāyaŋ parisāya majjhe, pasaŋsamicchaŋ vinighāti hoti.


Apāhatasmiŋ pana manku hoti, nindāya so kuppati randhamesī.

833. 
Yamassa vādaŋ parihīnamāhu, apāhataŋ pañhavimaŋsakāse.


Paridevati socati hīnavādo, upaccagā manti anutthunāti.

834. 
Ete vivādā samaņesu jātā, etesu ugghāti nighāti hoti.


Etampi disvā virame kathojjaŋ, na haññadatthatthipasaŋsalābhā.

835. 
Pasaŋsito vā pana tattha hoti, akkhāya vādaŋ parisāya majjhe.


So hassatī uņņamatī ca tena, pappuyya tamatthaŋ yathā mano ahu.

836. 
Yā uņņatī sāssa vighātabhūmi, mānātimānaŋ vadate paneso.


Etampi disvā na vivādayetha, na hi tena suddhiŋ kusalā vadanti.

837. 
Sūro yathā rājakhādāya puţţho, abhigajjameti paţisūramicchaŋ.


Yeneva so tena palehi sūra, pubbeva natthi yadidaŋ yudhāya.

838. 
Ye (p. 409) diţţhimuggayha vivādayanti, idameva saccanti ca vādayanti.


Te tvaŋ vadassū na hi tedha atthi, vādamhi jāte paţisenikattā.

839. 
Visenikatvā pana ye caranti, diţţhīhi diţţhiŋ avirujjhamānā.


Tesu tvaŋ kiŋ labhetho pasūra, yesīdha natthī paramuggahītaŋ.

840. 
Atha tvaŋ pavitakkamāgamā, manasā diţţhigatāni cintayanto.


Dhonena yugaŋ samāgamā, na hi tvaŋ sakkhasi sampayātaveti.

Pasūrasuttaŋ aţţhamaŋ niţţhitaŋ.

9. Māgaņđiyasuttaŋ
841. 
‘Disvāna taņhaŋ aratiŋ ragañca, nāhosi chando api methunasmiŋ.


Kimevidaŋ muttakarīsapuņņaŋ, pādāpi naŋ samphusituŋ na icche’.

842. 
‘Etādisaŋ ce ratanaŋ na icchasi, nāriŋ narindehi bahūhi patthitaŋ.


Diţţhigataŋ sīlavataŋ nu jīvitaŋ, bhavūpapattiñca vadesi kīdisaŋ’.

843. 
‘Idaŋ vadāmīti na tassa hoti, (māgaņđiyāti bhagavā)


Dhammesu niccheyya samuggahītaŋ.


Passañca diţţhīsu anuggahāya,


Ajjhattasantiŋ pacinaŋ adassaŋ’.

844. 
‘Vinicchayā (p. 410) yāni pakappitāni, (iti māgaņđiyo )


Te ve munī brūsi anuggahāya.


Ajjhattasantīti yametamatthaŋ,


Kathaŋ nu dhīrehi paveditaŋ taŋ’.

845. 
‘Na diţţhiyā na sutiyā na ñāņena, (māgaņđiyāti bhagavā)


Sīlabbatenāpi na suddhimāha.


Adiţţhiyā assutiyā añāņā,


Asīlatā abbatā nopi tena.


Ete ca nissajja anuggahāya,


Santo anissāya bhavaŋ na jappe’.

846. 
‘No ce kira diţţhiyā na sutiyā na ñāņena, (iti māgaņđiyo)


Sīlabbatenāpi na suddhimāha.


Adiţţhiyā assutiyā añāņā,


Asīlatā abbatā nopi tena.


Maññāmahaŋ momuhameva dhammaŋ,


Diţţhiyā eke paccenti suddhiŋ’.

847. 
‘Diţţhañca nissāya anupucchamāno, (māgaņđiyāti bhagavā)


Samuggahītesu pamohamāgā .


Ito ca nāddakkhi aņumpi saññaŋ,


Tasmā tuvaŋ momuhato dahāsi.

848. 
‘Samo visesī uda vā nihīno, yo maññatī so vivadetha tena.


Tīsu vidhāsu avikampamāno, samo visesīti na tassa hoti.

849. 
‘Saccanti so brāhmaņo kiŋ vadeyya, musāti vā so vivadetha kena.


Yasmiŋ samaŋ visamaŋ vāpi natthi, sa kena vādaŋ paţisaŋyujeyya.

850. 
‘Okaŋ (p. 411) pahāya aniketasārī, gāme akubbaŋ muni santhavāni .


Kāmehi ritto apurekkharāno, kathaŋ na viggayha janena kayirā.

851. 
‘Yehi vivitto vicareyya loke, na tāni uggayha vadeyya nāgo.


Jalambujaŋ kaņđakaŋ vārijaŋ yathā, jalena pankena canūpalittaŋ.


Evaŋ munī santivādo agiddho, kāme ca loke ca anūpalitto.

852. 
‘Na vedagū diţţhiyāyako na mutiyā, sa mānameti na hi tammayo so.


Na kammunā nopi sutena neyyo, anūpanīto sa nivesanesu.

853. 
‘Saññāvirattassa na santi ganthā, paññāvimuttassa na santi mohā.


Saññañca diţţhiñca ye aggahesuŋ, te ghaţţayantā vicaranti loke’ ti.

Māgaņđiyasuttaŋ navamaŋ niţţhitaŋ.

10. Purābhedasuttaŋ
854. 
‘Kathaŋdassī kathaŋsīlo, upasantoti vuccati;


Taŋ me gotama pabrūhi, pucchito uttamaŋ naraŋ’.

855. 
‘Vītataņho purā bhedā, (iti bhagavā) pubbamantamanissito.


Vemajjhe nupasankheyyo, tassa natthi purakkhataŋ.

856. 
‘Akkodhano (p. 412) asantāsī, avikatthī akukkuco.


Mantabhāņī anuddhato, sa ve vācāyato muni.

857. 
‘Nirāsatti anāgate, atītaŋ nānusocati;


Vivekadassī phassesu, diţţhīsu ca na nīyati .

858. 
‘Patilīno akuhako, apihālu amaccharī;


Appagabbho ajeguccho, pesuņeyye ca no yuto.

859. 
‘Sātiyesu anassāvī, atimāne ca no yuto;


Saņho ca paţibhānavā, na saddho na virajjati.

860. 
‘Lābhakamyā na sikkhati, alābhe ca na kuppati;


Aviruddho ca taņhāya, rasesu nānugijjhati.

861. 
‘Upekkhako sadā sato, na loke maññate samaŋ;


Na visesī na nīceyyo, tassa no santi ussadā.

862. 
‘Yassa nissayanā natthi, ñatvā dhammaŋ anissito.


Bhavāya vibhavāya vā, taņhā yassa na vijjati.

863. 
‘Taŋ brūmi upasantoti, kāmesu anapekkhinaŋ;


Ganthā tassa na vijjanti, atarī so visattikaŋ.

864. 
‘Na tassa puttā pasavo, khettaŋ vatthuñca vijjati;


Attā vāpi nirattā vā, na tasmiŋ upalabbhati.

865. 
‘Yena naŋ vajjuŋ puthujjanā, atho samaņabrāhmaņā;


Taŋ tassa apurakkhataŋ, tasmā vādesu nejati.

866. 
‘Vītagedho amaccharī, na ussesu vadate muni;


Na samesu na omesu, kappaŋ neti akappiyo.

867. 
‘Yassa loke sakaŋ natthi, asatā ca na socati;


Dhammesu ca na gacchati, sa ve santoti vuccatī’ ti.

Purābhedasuttaŋ dasamaŋ niţţhitaŋ.

11. Kalahavivādasuttaŋ
868. 
‘Kutopahūtā (p. 413) kalahā vivādā, paridevasokā sahamaccharā ca.


Mānātimānā sahapesuņā ca, kutopahūtā te tadingha brūhi’.

869. 
‘Piyappahūtā kalahā vivādā,


Paridevasokā sahamaccharā ca.


Mānātimānā sahapesuņā ca,


Maccherayuttā kalahā vivādā.


Vivādajātesu ca pesuņāni’.

870. 
‘Piyā su lokasmiŋ kutonidānā, ye cāpi lobhā vicaranti loke.


Āsā ca niţţhā ca kutonidānā, ye samparāyāya narassa honti’.

871. 
‘Chandānidānāni piyāni loke, ye cāpi lobhā vicaranti loke.


Āsā ca niţţhā ca itonidānā, ye samparāyāya narassa honti’.

872. 
‘Chando nu lokasmiŋ kutonidāno, vinicchayā cāpi kutopahūtā.


Kodho mosavajjañca kathankathā ca, ye vāpi dhammā samaņena vuttā’.

873. 
‘Sātaŋ asātanti yamāhu loke, tamūpanissāya pahoti chando.


Rūpesu disvā vibhavaŋ bhavañca, vinicchayaŋ kubbati jantu loke.

874. 
‘Kodho (p. 414) mosavajjañca kathankathā ca, etepi dhammā dvayameva sante.


Kathankathī ñāņapathāya sikkhe, ñatvā pavuttā samaņena dhammā’.

875. 
‘Sātaŋ asātañca kutonidānā, kismiŋ asante na bhavanti hete.


Vibhavaŋ bhavañcāpi yametamatthaŋ, etaŋ me pabrūhi yatonidānaŋ’.

876. 
‘Phassanidānaŋ sātaŋ asātaŋ, phasse asante na bhavanti hete.


Vibhavaŋ bhavañcāpi yametamatthaŋ, etaŋ te pabrūmi itonidānaŋ’.

877. 
‘Phasso nu lokasmi kutonidāno, pariggahā cāpi kutopahūtā.


Kismiŋ asante na mamattamatthi, kismiŋ vibhūte na phusanti phassā’.

878. 
‘Nāmañca rūpañca paţicca phasso, icchānidānāni pariggahāni.


Icchāyasantyā na mamattamatthi, rūpe vibhūte na phusanti phassā’.

879. 
‘Kathaŋsametassa vibhoti rūpaŋ, sukhaŋ dukhañcāpi kathaŋ vibhoti.


Etaŋ me pabrūhi yathā vibhoti, taŋ jāniyāmāti me mano ahu’.

880. 
‘Na saññasaññī na visaññasaññī, nopi asaññī na vibhūtasaññī.


Evaŋsametassa vibhoti rūpaŋ, saññānidānā hi papañcasankhā’.

881. 
‘Yaŋ (p. 415) taŋ apucchimha akittayī no,


Aññaŋ taŋ pucchāma tadingha brūhi.


Ettāvataggaŋ nu vadanti heke,


Yakkhassa suddhiŋ idha paņđitāse.


Udāhu aññampi vadanti etto.

882. 
‘Ettāvataggampi vadanti heke, yakkhassa suddhiŋ idha paņđitāse.


Tesaŋ paneke samayaŋ vadanti, anupādisese kusalā vadānā.

883. 
‘Ete ca ñatvā upanissitāti, ñatvā munī nissaye so vimaŋsī.


Ñatvā vimutto na vivādameti, bhavābhavāya na sameti dhīro’ ti.

Kalahavivādasuttaŋ ekādasamaŋ niţţhitaŋ.

12. Cūļabyūhasuttaŋ
884. 
Sakaŋsakaŋdiţţhiparibbasānā, viggayha nānā kusalā vadanti.


Yo evaŋ jānāti sa vedi dhammaŋ, idaŋ paţikkosamakevalī so.

885. 
Evampi viggayha vivādayanti, bālo paro akkusaloti cāhu.


Sacco nu vādo katamo imesaŋ, sabbeva hīme kusalā vadānā.

886. 
Parassa (p. 416) ce dhammamanānujānaŋ, bālomako hoti nihīnapañño.


Sabbeva bālā sunihīnapaññā, sabbevime diţţhiparibbasānā.

887. 
Sandiţţhiyā ceva na vīvadātā, saŋsuddhapaññā kusalā mutīmā.


Na tesaŋ koci parihīnapañño, diţţhī hi tesampi tathā samattā.

888. 
Na vāhametaŋ tathiyanti brūmi, yamāhu bālā mithu aññamaññaŋ.


Sakaŋsakaŋdiţţhimakaŋsu saccaŋ, tasmā hi bāloti paraŋ dahanti.

889. 
Yamāhu saccaŋ tathiyanti eke, tamāhu aññe tucchaŋ musāti.


Evampi vigayha vivādayanti, kasmā na ekaŋ samaņā vadanti.

890. 
Ekañhi saccaŋ na dutīyamatthi, yasmiŋ pajā no vivade pajānaŋ.


Nānā te saccāni sayaŋ thunanti, tasmā na ekaŋ samaņā vadanti.

891. 
Kasmā nu saccāni vadanti nānā, pavādiyāse kusalā vadānā.


Saccāni sutāni bahūni nānā, udāhu te takkamanussaranti.

892. 
Na heva saccāni bahūni nānā, aññatra saññāya niccāni loke.


Takkañca diţţhīsu pakappayitvā, saccaŋ musāti dvayadhammamāhu.

893. 
Diţţhe (p. 417) sute sīlavate mute vā, ete ca nissāya vimānadassī.


Vinicchaye ţhatvā pahassamāno, bālo paro akkusaloti cāha.

894. 
Yeneva bāloti paraŋ dahāti, tenātumānaŋ kusaloti cāha;


Sayamattanā so kusalo vadāno, aññaŋ vimāneti tadeva pāva.

895. 
Atisāradiţţhiyāva so samatto, mānena matto paripuņņamānī.


Sayameva sāmaŋ manasābhisitto, diţţhī hi sā tassa tathā samattā.

896. 
Parassa ce hi vacasā nihīno, tumo sahā hoti nihīnapañño.


Atha ce sayaŋ vedagū hoti dhīro, na koci bālo samaņesu atthi.

897. 
Aññaŋ ito yābhivadanti dhammaŋ, aparaddhā suddhimakevalī te .


Evampi titthyā puthuso vadanti, sandiţţhirāgena hi tebhirattā .

898. 
Idheva suddhi iti vādayanti, nāññesu dhammesu visuddhimāhu.


Evampi titthyā puthuso niviţţhā, sakāyane tattha daļhaŋ vadānā.

899. 
Sakāyane vāpi daļhaŋ vadāno, kamettha bāloti paraŋ daheyya.


Sayameva so medhagamāvaheyya, paraŋ vadaŋ bālamasuddhidhammaŋ.

900. 
Vinicchaye (p. 418) ţhatvā sayaŋ pamāya, uddhaŋ sa lokasmiŋ vivādameti.


Hitvāna sabbāni vinicchayāni, na medhagaŋ kubbati jantu loketi.

Cūļabyūhasuttaŋ dvādasamaŋ niţţhitaŋ.

13. Mahābyūhasuttaŋ
901. 
Ye kecime diţţhiparibbasānā, idameva saccanti vivādayanti .


Sabbeva te nindamanvānayanti, atho pasaŋsampi labhanti tattha.

902. 
Appañhi etaŋ na alaŋ samāya, duve vivādassa phalāni brūmi.


Etampi disvā na vivādayetha, khemābhipassaŋ avivādabhūmiŋ.

903. 
Yā kācimā sammutiyo puthujjā, sabbāva etā na upeti vidvā.


Anūpayo so upayaŋ kimeyya, diţţhe sute khantimakubbamāno.

904. 
Sīluttamā saññamenāhu suddhiŋ, vataŋ samādāya upaţţhitāse;


Idheva sikkhema athassa suddhiŋ, bhavūpanītā kusalā vadānā.

905. 
Sace cuto sīlavatato hoti, pavedhatī kamma virādhayitvā.


Pajappatī patthayatī ca suddhiŋ, satthāva hīno pavasaŋ gharamhā.

906. 
Sīlabbataŋ (p. 419) vāpi pahāya sabbaŋ, kammañca sāvajjanavajjametaŋ;


Suddhiŋ asuddhinti apatthayāno, virato care santimanuggahāya.

907. 
Tamūpanissāya jigucchitaŋ vā, athavāpi diţţhaŋ va sutaŋ mutaŋ vā.


Uddhaŋsarā suddhimanutthunanti, avītataņhāse bhavābhavesu.

908. 
Patthayamānassa hi jappitāni, pavedhitaŋ vāpi pakappitesu.


Cutūpapāto idha yassa natthi, sa kena vedheyya kuhiŋva jappe .

909. 
Yamāhu dhammaŋ paramanti eke, tameva hīnanti panāhu aññe.

Sacco nu vādo katamo imesaŋ, sabbeva hīme kusalā vadānā.

910. 
Sakañhi dhammaŋ paripuņņamāhu, aññassa dhammaŋ pana hīnamāhu.


Evampi viggayha vivādayanti, sakaŋ sakaŋ sammutimāhu saccaŋ.

911. 
Parassa ce vambhayitena hīno, na koci dhammesu visesi assa.


Puthū hi aññassa vadanti dhammaŋ, nihīnato samhi daļhaŋ vadānā.

912. 
Saddhammapūjāpi nesaŋ tatheva, yathā pasaŋsanti sakāyanāni.


Sabbeva vādā tathiyā bhaveyyuŋ, suddhī hi nesaŋ paccattameva.

913. 
Na (p. 420) brāhmaņassa paraneyyamatthi, dhammesu niccheyya samuggahītaŋ.


Tasmā vivādāni upātivatto, na hi seţţhato passati dhammamaññaŋ.

914. 
Jānāmi passāmi tatheva etaŋ, diţţhiyā eke paccenti suddhiŋ.


Addakkhi ce kiñhi tumassa tena, atisitvā aññena vadanti suddhiŋ.

915. 
Passaŋ naro dakkhati nāmarūpaŋ, disvāna vā ñassati tānimeva.


Kāmaŋ bahuŋ passatu appakaŋ vā, na hi tena suddhiŋ kusalā vadanti.

916. 
Nivissavādī na hi subbināyo, pakappitaŋ diţţhi purekkharāno.


Yaŋ nissito tattha subhaŋ vadāno, suddhiŋvado tattha tathaddasā so.

917. 
Na brāhmaņo kappamupeti sankhā, na diţţhisārī napi ñāņabandhu.


Ñatvā ca so sammutiyo puthujjā, upekkhatī uggahaņanti maññe.

918. 
Vissajja ganthāni munīdha loke, vivādajātesu na vaggasārī.


Santo asantesu upekkhako so, anuggaho uggahaņanti maññe.

919. 
Pubbāsave hitvā nave akubbaŋ, na chandagū nopi nivissavādī.


Sa vippamutto diţţhigatehi dhīro, na limpati loke anattagarahī.

920. 
Sa (p. 421) sabbadhammesu visenibhūto, yaŋ kiñci diţţhaŋ va sutaŋ mutaŋ vā.


Sa pannabhāro muni vippamutto, na kappiyo nūparato na patthiyoti.

Mahābyūhasuttaŋ terasamaŋ niţţhitaŋ.

14. Tuvaţakasuttaŋ
921. 
‘Pucchāmi taŋ ādiccabandhu, vivekaŋ santipadañca mahesi.


Kathaŋ disvā nibbāti bhikkhu, anupādiyāno lokasmiŋ kiñci’.

922. 
‘Mūlaŋ papañcasankhāya, (iti bhagavā)


Mantā asmīti sabbamuparundhe .


Yā kāci taņhā ajjhattaŋ,


Tāsaŋ vinayā sadā sato sikkhe.

923. 
‘Yaŋ kiñci dhammamabhijaññā, ajjhattaŋ athavāpi bahiddhā.


Na tena thāmaŋ kubbetha, na hi sā nibbuti sataŋ vuttā.

924. 
‘Seyyo na tena maññeyya, nīceyyo athavāpi sarikkho.


Phuţţho anekarūpehi, nātumānaŋ vikappayaŋ tiţţhe.

925. 
‘Ajjhattamevupasame na aññato bhikkhu santimeseyya;


Ajjhattaŋ upasantassa, natthi attā kuto nirattā vā.

926. 
‘Majjhe (p. 422) yathā samuddassa, ūmi no jāyatī ţhito hoti.


Evaŋ ţhito anejassa, ussadaŋ bhikkhu na kareyya kuhiñci’.

927. 
‘Akittayī vivaţacakkhu, sakkhidhammaŋ parissayavinayaŋ;


Paţipadaŋ vadehi bhaddante, pātimokkhaŋ athavāpi samādhiŋ’.

928. 
‘Cakkhūhi neva lolassa, gāmakathāya āvaraye sotaŋ;


Rase ca nānugijjheyya, na ca mamāyetha kiñci lokasmiŋ.

929. 
‘Phassena yadā phuţţhassa, paridevaŋ bhikkhu na kareyya kuhiñcñcci.


Bhavañca nābhijappeyya, bheravesu ca na sampavedheyya.

930. 
‘Annānamatho pānānaŋ, khādanīyānaŋ athopi vatthānaŋ;


Laddhā na sannidhiŋ kayirā, na ca parittase tāni alabhamāno.

931. 
‘Jhāyī na pādalolassa, virame kukkuccā nappamajjeyya;


Athāsanesu sayanesu, appasaddesu bhikkhu vihareyya.

932. 
‘Niddaŋ na bahulīkareyya, jāgariyaŋ bhajeyya ātāpī.


Tandiŋ māyaŋ hassaŋ khiđđaŋ, methunaŋ vippajahe savibhūsaŋ.

933. 
‘Āthabbaņaŋ (p. 423) supinaŋ lakkhaņaŋ, no vidahe athopi nakkhattaŋ.


Virutañca gabbhakaraņaŋ, tikicchaŋ māmako na seveyya.

934. 
‘Nindāya nappavedheyya, na uņņameyya pasaŋsito bhikkhu;


Lobhaŋ saha macchariyena, kodhaŋ pesuņiyañca panudeyya.

935. 
‘Kayavikkaye na tiţţheyya, upavādaŋ bhikkhu na kareyya kuhiñci.


Gāme ca nābhisajjeyya, lābhakamyā janaŋ na lapayeyya.

936. 
‘Na ca katthitā siyā bhikkhu, na ca vācaŋ payuttaŋ bhāseyya.


Pāgabbhiyaŋ na sikkheyya, kathaŋ viggāhikaŋ na kathayeyya.

937. 
‘Mosavajje na nīyetha, sampajāno saţhāni na kayirā;


Atha jīvitena paññāya, sīlabbatena nāññamatimaññe.

938. 
‘Sutvā rusito bahuŋ vācaŋ, samaņānaŋ vā puthujanānaŋ .


Pharusena ne na paţivajjā, na hi santo paţisenikaronti.

939. 
‘Etañca dhammamaññāya, vicinaŋ bhikkhu sadā sato sikkhe.


Santīti nibbutiŋ ñatvā, sāsane gotamassa na pamajjeyya.

940. 
‘Abhibhū (p. 424) hi so anabhibhūto, sakkhidhammamanītihamadassī.


Tasmā hi tassa bhagavato sāsane, appamatto sadā namassamanusikkhe’ ti.

Tuvaţakasuttaŋ cuddasamaŋ niţţhitaŋ.

15. Attadaņđasuttaŋ
941. 
‘Attadaņđā bhayaŋ jātaŋ, janaŋ passatha medhagaŋ;


Saŋvegaŋ kittayissāmi, yathā saŋvijitaŋ mayā.

942. 
‘Phandamānaŋ pajaŋ disvā, macche appodake yathā.


Aññamaññehi byāruddhe, disvā maŋ bhayamāvisi.

943. 
‘Samantamasāro loko, disā sabbā sameritā;


Icchaŋ bhavanamattano, nāddasāsiŋ anositaŋ.

944. 
‘Osānetveva byāruddhe, disvā me aratī ahu;


Athettha sallamaddakkhiŋ, duddasaŋ hadayanissitaŋ.

945. 
‘Yena sallena otiņņo, disā sabbā vidhāvati;


Tameva sallamabbuyha, na dhāvati na sīdati.

946. 
‘Tattha sikkhānugīyanti, yāni loke gadhitāni.


Na tesu pasuto siyā, nibbijjha sabbaso kāme.


Sikkhe nibbānamattano.

947. 
‘Sacco siyā appagabbho, amāyo rittapesuņo;


Akkodhano lobhapāpaŋ, vevicchaŋ vitare muni.

948. 
‘Niddaŋ tandiŋ sahe thīnaŋ, pamādena na saŋvase;


Atimāne na tiţţheyya, nibbānamanaso naro.

949. 
‘Mosavajje (p. 425) na nīyetha, rūpe snehaŋ na kubbaye.


Mānañca parijāneyya, sāhasā virato care.

950. 
‘Purāņaŋ nābhinandeyya, nave khantiŋ na kubbaye;


Hiyyamāne na soceyya, ākāsaŋ na sito siyā.

951. 
‘Gedhaŋ brūmi mahoghoti, ājavaŋ brūmi jappanaŋ;


Ārammaņaŋ pakappanaŋ, kāmapanko duraccayo.

952. 
‘Saccā avokkamma muni, thale tiţţhati brāhmaņo;


Sabbaŋ so paţinissajja, sa ve santoti vuccati.

953. 
‘Sa ve vidvā sa vedagū, ñatvā dhammaŋ anissito;


Sammā so loke iriyāno, na pihetīdha kassaci.

954. 
‘Yodha kāme accatari, sangaŋ loke duraccayaŋ;


Na so socati nājjheti, chinnasoto abandhano.

955. 
‘Yaŋ pubbe taŋ visosehi, pacchā te māhu kiñcanaŋ;


Majjhe ce no gahessasi, upasanto carissasi.

956. 
‘Sabbaso nāmarūpasmiŋ, yassa natthi mamāyitaŋ;


Asatā ca na socati, sa ve loke na jīyati.

957. 
‘Yassa natthi idaŋ meti, paresaŋ vāpi kiñcanaŋ;


Mamattaŋ so asaŋvindaŋ, natthi meti na socati.

958. 
‘Aniţţhurī ananugiddho, anejo sabbadhī samo.


Tamānisaŋsaŋ pabrūmi, pucchito avikampinaŋ.

959. 
‘Anejassa vijānato, natthi kāci nisankhati .


Virato so viyārabbhā, khemaŋ passati sabbadhi.

960. 
‘Na samesu na omesu, na ussesu vadate muni;


Santo so vītamaccharo, nādeti na nirassatī’ ti.

Attadaņđasuttaŋ pannarasamaŋ niţţhitaŋ.

16. Sāriputtasuttaŋ
961. 
‘Na (p. 426) me diţţho ito pubbe, (iccāyasmā sāriputto)


Na suto uda kassaci.


Evaŋ vagguvado satthā,


Tusitā gaņimāgato.

962. 
‘Sadevakassa lokassa, yathā dissati cakkhumā;


Sabbaŋ tamaŋ vinodetvā, ekova ratimajjhagā.

963. 
‘Taŋ buddhaŋ asitaŋ tādiŋ, akuhaŋ gaņimāgataŋ.


Bahūnamidha baddhānaŋ, atthi pañhena āgamaŋ.

964. 
‘Bhikkhuno vijigucchato, bhajato rittamāsanaŋ;


Rukkhamūlaŋ susānaŋ vā, pabbatānaŋ guhāsu vā.

965. 
‘Uccāvacesu sayanesu, kīvanto tattha bheravā;


Yehi bhikkhu na vedheyya, nigghose sayanāsane.

966. 
‘Katī parissayā loke, gacchato agataŋ disaŋ;


Ye bhikkhu abhisambhave, pantamhi sayanāsane.

967. 
‘Kyāssa byappathayo assu, kyāssassu idha gocarā;


Kāni sīlabbatānāssu, pahitattassa bhikkhuno.

968. 
‘Kaŋ so sikkhaŋ samādāya, ekodi nipako sato;


Kammāro rajatasseva, niddhame malamattano’.

969. 
‘Vijigucchamānassa yadidaŋ phāsu, (sāriputtāti bhagavā)


Rittāsanaŋ sayanaŋ sevato ce.


Sambodhikāmassa yathānudhammaŋ,


Taŋ te pavakkhāmi yathā pajānaŋ.

970. 
‘Pañcannaŋ dhīro bhayānaŋ na bhāye, bhikkhu sato sapariyantacārī.


Đaŋsādhipātānaŋ sarīsapānaŋ, manussaphassānaŋ catuppadānaŋ.

971. 
‘Paradhammikānampi (p. 427) na santaseyya, disvāpi tesaŋ bahubheravāni.


Athāparāni abhisambhaveyya, parissayāni kusalānu-esī.

972. 
‘Ātankaphassena khudāya phuţţho, sītaŋ atuņhaŋ adhivāsayeyya.


So tehi phuţţho bahudhā anoko, vīriyaŋ parakkammadaļhaŋ kareyya.

973. 
‘Theyyaŋ na kāre na musā bhaņeyya, mettāya phasse tasathāvarāni.


Yadāvilattaŋ manaso vijaññā, kaņhassa pakkhoti vinodayeyya.

974. 
‘Kodhātimānassa vasaŋ na gacche, mūlampi tesaŋ palikhañña tiţţhe.


Athappiyaŋ vā pana appiyaŋ vā, addhā bhavanto abhisambhaveyya.

975. 
‘Paññaŋ purakkhatvā kalyāņapīti, vikkhambhaye tāni parissayāni.


Aratiŋ sahetha sayanamhi pante, caturo sahetha paridevadhamme.

976. 
‘Kiŋsū asissāmi kuvaŋ vā asissaŋ, dukkhaŋ vata settha kvajja sessaŋ.


Ete vitakke paridevaneyye, vinayetha sekho aniketacārī.

977. 
‘Annañca laddhā vasanañca kāle, mattaŋ so jaññā idha tosanatthaŋ.


So tesu gutto yatacāri gāme, rusitopi vācaŋ pharusaŋ na vajjā.

978. 
‘Okkhittacakkhu (p. 428) na ca pādalolo, jhānānuyutto bahujāgarass


Upekkhamārabbha samāhitatto, takkāsayaŋ kukkucciyūpachinde.

979. 
‘Cudito vacībhi satimābhinande, sabrahmacārīsu khilaŋ pabhinde.


Vācaŋ pamuñce kusalaŋ nātivelaŋ, janavādadhammāya na cetayeyya.

980. 
‘Athāparaŋ pañca rajāni loke, yesaŋ satīmā vinayāya sikkhe.


Rūpesu saddesu atho rasesu, gandhesu phassesu sahetha rāgaŋ.

981. 
‘Etesu dhammesu vineyya chandaŋ, bhikkhu satimā suvimuttacitto.


Kālena so sammā dhammaŋ parivīmaŋsamāno,


Ekodibhūto vihane tamaŋ so’ ti.

Sāriputtasuttaŋ soļasamaŋ niţţhitaŋ. Aţţhakavaggo catuttho

Niţţhito.

Tassuddānaŋ–

Kāmaŋ guhañca duţţhā ca, suddhañca paramā jarā;

Metteyyo ca pasūro ca, māgaņđi purābhedanaŋ.

Kalahaŋ dve ca byūhāni, punadeva tuvaţţakaŋ;

Attadaņđavaraŋ suttaŋ, therapuţţhena soļasa.

Iti etāni suttāni, sabbānaţţhakavaggikāti.

5. Pārāyanavaggo

Vatthugāthā

982. 
Kosalānaŋ (p. 429) purā rammā, agamā dakkhiņāpathaŋ.


Ākiñcaññaŋ patthayāno, brāhmaņo mantapāragū.

983. 
So assakassa visaye, aļakassa samāsane.


Vasi godhāvarīkūle, uñchena ca phalena ca.

984. 
Tasseva upanissāya, gāmo ca vipulo ahu;


Tato jātena āyena, mahāyaññamakappayi.

985. 
Mahāyaññaŋ yajitvāna, puna pāvisi assamaŋ;


Tasmiŋ paţipaviţţhamhi, añño āgañchi brāhmaņo.

986. 
Ugghaţţapādo tasito, pankadanto rajassiro;


So ca naŋ upasankamma, satāni pañca yācati.

987. 
Tamenaŋ bāvarī disvā, āsanena nimantayi;


Sukhañca kusalaŋ pucchi, idaŋ vacanamabravi.

988. 
‘Yaŋ kho mama deyyadhammaŋ, sabbaŋ visajjitaŋ mayā;


Anujānāhi me brahme, natthi pañcasatāni me’.

989. 
‘Sace me yācamānassa, bhavaŋ nānupadassati.


Sattame divase tuyhaŋ, muddhā phalatu sattadhā’.

990. 
Abhisankharitvā kuhako, bheravaŋ so akittayi;


Tassa taŋ vacanaŋ sutvā, bāvarī dukkhito ahu.

991. 
Ussussati anāhāro, sokasallasamappito;


Athopi evaŋ cittassa, jhāne na ramatī mano.

992. 
Utrastaŋ dukkhitaŋ disvā, devatā atthakāminī;


Bāvariŋ upasankamma, idaŋ vacanamabravi.

993. 
‘Na (p. 430) so muddhaŋ pajānāti, kuhako so dhanatthiko;


Muddhani muddhapāte vā, ñāņaŋ tassa na vijjati’.

994. 
‘Bhotī carahi jānāsi, taŋ me akkhāhi pucchitā;


Muddhaŋ muddhādhipātañca, taŋ suņoma vaco tava’.

995. 
‘Ahampetaŋ na jānāmi, ñāņamettha na vijjati;


Muddhani muddhādhipāte ca, jinānaŋ hettha dassanaŋ’.

996. 
‘Atha ko carahi jānāti, asmiŋ pathavimaņđale .


Muddhaŋ muddhādhipātañca, taŋ me akkhāhi devate’.

997. 
‘Purā kapilavatthumhā, nikkhanto lokanāyako.


Apacco okkākarājassa, sakyaputto pabhankaro.

998. 
‘So hi brāhmaņa sambuddho, sabbadhammāna pāragū;


Sabbābhiññābalappatto, sabbadhammesu cakkhumā.


Sabbakammakkhayaŋ patto, vimutto upadhikkhaye.

999. 
‘Buddho so bhagavā loke, dhammaŋ deseti cakkhumā;


Taŋ tvaŋ gantvāna pucchassu, so te taŋ byākarissati’.

1000. 
Sambuddhoti vaco sutvā, udaggo bāvarī ahu;


Sokassa tanuko āsi, pītiñca vipulaŋ labhi.

1001. 
So bāvarī attamano udaggo, taŋ devataŋ pucchati vedajāto.


‘Katamamhi gāme nigamamhi vā pana, katamamhi vā janapade lokanātho.


Yattha gantvāna passemu, sambuddhaŋ dvipaduttamaŋ’,.

1002. 
‘Sāvatthiyaŋ kosalamandire jino, pahūtapañño varabhūrimedhaso.


So sakyaputto vidhuro anāsavo, muddhādhipātassa vidū narāsabho’.

1003. 
Tato (p. 431) āmantayī sisse, brāhmaņe mantapārage;


‘Etha māņavā akkhissaŋ, suņātha vacanaŋ mama.

1004. 
‘Yasseso dullabho loke, pātubhāvo abhiņhaso.


Svājja lokamhi uppanno, sambuddho iti vissuto.


Khippaŋ gantvāna sāvatthiŋ, passavho dvipaduttamaŋ’.

1005. 
‘Kathaŋ carahi jānemu, disvā buddhoti brāhmaņa;


Ajānataŋ no pabrūhi, yathā jānemu taŋ mayaŋ’.

1006. 
‘Āgatāni hi mantesu, mahāpurisalakkhaņā;


Dvattiŋsāni ca byākkhātā, samattā anupubbaso.

1007. 
‘Yassete honti gattesu, mahāpurisalakkhaņā;


Dveyeva tassa gatiyo, tatiyā hi na vijjati.

1008. 
‘Sace agāraŋ āvasati, vijeyya pathaviŋ imaŋ;


Adaņđena asatthena, dhammenamanusāsati.

1009. 
‘Sace ca so pabbajati, agārā anagāriyaŋ;


Vivaţţacchado sambuddho, arahā bhavati anuttaro.

1010. 
‘Jātiŋ gottañca lakkhaņaŋ, mante sisse punāpare;


Muddhaŋ muddhādhipātañca, manasāyeva pucchatha.

1011. 
‘Anāvaraņadassāvī, yadi buddho bhavissati;


Manasā pucchite pañhe, vācāya vissajessati’.

1012. 
Bāvarissa vaco sutvā, sissā soļasa brāhmaņā;


Ajito tissametteyyo, puņņako atha mettagū.

1013. 
Dhotako upasīvo ca, nando ca atha hemako.


Todeyyakappā dubhayo, jatukaņņī ca paņđito.

1014. 
Bhadrāvudho (p. 432) udayo ca, posālo cāpi brāhmaņo;


Mogharājā ca medhāvī, pingiyo ca mahā-isi.

1015. 
Paccekagaņino sabbe, sabbalokassa vissutā;


Jhāyī jhānaratā dhīrā, pubbavāsanavāsitā.

1016. 
Bāvariŋ abhivādetvā, katvā ca naŋ padakkhiņaŋ;


Jaţājinadharā sabbe, pakkāmuŋ uttarāmukhā.

1017. 
Aļakassa patiţţhānaŋ, purimāhissatiŋ tadā.


Ujjeniñcāpi gonaddhaŋ, vedisaŋ vanasavhayaŋ.

1018. 
Kosambiñcāpi sāketaŋ, sāvatthiñca puruttamaŋ;


Setabyaŋ kapilavatthuŋ, kusinārañca mandiraŋ.

1019. 
Pāvañca bhoganagaraŋ, vesāliŋ māgadhaŋ puraŋ;


Pāsāņakaŋ cetiyañca, ramaņīyaŋ manoramaŋ.

1020. 
Tasitovudakaŋ sītaŋ, mahālābhaŋva vāņijo.


Chāyaŋ dhammābhitattova, turitā pabbatamāruhuŋ.

1021. 
Bhagavā tamhi samaye, bhikkhusanghapurakkhato;


Bhikkhūnaŋ dhammaŋ deseti, sīhova nadatī vane.

1022. 
Ajito addasa buddhaŋ, sataraŋsiŋ va bhāņumaŋ.


Candaŋ yathā pannarase, pāripūriŋ upāgataŋ.

1023. 
Athassa gatte disvāna, paripūrañca byañjanaŋ;


Ekamantaŋ ţhito haţţho, manopañhe apucchatha.

1024. 
‘Ādissa jammanaŋ brūhi, gottaŋ brūhi salakkhaņaŋ .


Mantesu pāramiŋ brūhi, kati vāceti brāhmaņo’.

1025. 
‘Vīsaŋ vassasataŋ āyu, so ca gottena bāvarī;


Tīņissa lakkhaņā gatte, tiņņaŋ vedāna pāragū.

1026. 
‘Lakkhaņe (p. 433) itihāse ca, sanighaņđusakeţubhe;


Pañcasatāni vāceti, sadhamme pāramiŋ gato’.

1027. 
‘Lakkhaņānaŋ pavicayaŋ, bāvarissa naruttama.


Kankhacchida pakāsehi, mā no kankhāyitaŋ ahu’.

1028. 
‘Mukhaŋ jivhāya chādeti, uņņassa bhamukantare;


Kosohitaŋ vatthaguyhaŋ, evaŋ jānāhi māņava’.

1029. 
Pucchañhi kiñci asuņanto, sutvā pañhe viyākate;


Vicinteti jano sabbo, vedajāto katañjalī.

1030. 
‘Ko nu devo vā brahmā vā, indo vāpi sujampati;


Manasā pucchite pañhe, kametaŋ paţibhāsati.

1031. 
‘Muddhaŋ muddhādhipātañca, bāvarī paripucchati;


Taŋ byākarohi bhagavā, kankhaŋ vinaya no ise’.

1032. 
‘Avijjā muddhāti jānāhi, vijjā muddhādhipātinī;


Saddhāsatisamādhīhi, chandavīriyena saŋyutā’.

1033. 
Tato vedena mahatā, santhambhitvāna māņavo;


Ekaŋsaŋ ajinaŋ katvā, pādesu sirasā pati.

1034. 
‘Bāvarī brāhmaņo bhoto, saha sissehi mārisa;


Udaggacitto sumano, pāde vandati cakkhuma’.

1035. 
‘Sukhito bāvarī hotu, saha sissehi brāhmaņo.


Tvañcāpi sukhito hohi, ciraŋ jīvāhi māņava.

1036. 
‘Bāvarissa ca tuyhaŋ vā, sabbesaŋ sabbasaŋsayaŋ;


Katāvakāsā pucchavho, yaŋ kiñci manasicchatha’.

1037. 
Sambuddhena katokāso, nisīditvāna pañjalī;


Ajito paţhamaŋ pañhaŋ, tattha pucchi tathāgataŋ.

Vatthugāthā niţţhitā.

1. Ajitamāņavapucchā

1038. 
‘Kenassu (p. 434) nivuto loko, (iccāyasmā ajito)


Kenassu nappakāsati.


Kissābhilepanaŋ brūsi, kiŋsu tassa mahabbhayaŋ’.

1039. 
‘Avijjāya nivuto loko, (ajitāti bhagavā)


Vevicchā pamādā nappakāsati.


Jappābhilepanaŋ brūmi, dukkhamassa mahabbhayaŋ’.

1040. 
‘Savanti sabbadhi sotā, (iccāyasmā ajito)


Sotānaŋ kiŋ nivāraņaŋ.


Sotānaŋ saŋvaraŋ brūhi, kena sotā pidhiyyare’ .

1041. 
‘Yāni sotāni lokasmiŋ, (ajitāti bhagavā)


Sati tesaŋ nivāraņaŋ.


Sotānaŋ saŋvaraŋ brūmi, paññāyete pidhiyyare’.

1042. 
‘Paññā ceva sati yañca, (iccāyasmā ajito)


Nāmarūpañca mārisa.


Etaŋ me puţţho pabrūhi, katthetaŋ uparujjhati’.

1043. 
‘Yametaŋ pañhaŋ apucchi, ajita taŋ vadāmi te;


Yattha nāmañca rūpañca, asesaŋ uparujjhati.


Viññāņassa nirodhena, etthetaŋ uparujjhati’.

1044. 
‘Ye ca sankhātadhammāse, ye ca sekhā puthū idha;


Tesaŋ me nipako iriyaŋ, puţţho pabrūhi mārisa’.

1045. 
‘Kāmesu nābhigijjheyya, manasānāvilo siyā;


Kusalo sabbadhammānaŋ, sato bhikkhu paribbaje’ ti.

Ajitamāņavapucchā paţhamā niţţhitā.

2. Tissametteyyamāņavapucchā

1046. 
‘Kodha (p. 435) santusito loke, (iccāyasmā tissametteyyo)


Kassa no santi iñjitā.


Ko ubhantamabhiññāya, majjhe mantā na lippati .


Kaŋ brūsi mahāpurisoti, ko idha sibbinimaccagā’.

1047. 
‘Kāmesu brahmacariyavā, (metteyyāti bhagavā)


Vītataņho sadā sato.


Sankhāya nibbuto bhikkhu, tassa no santi iñjitā.

1048. 
‘So ubhantamabhiññāya, majjhe mantā na lippati;


Taŋ brūmi mahāpurisoti, so idha sibbinimaccagā’ ti.

Tissametteyyamāņavapucchā dutiyā niţţhitā.

3. Puņņakamāņavapucchā

1049. 
‘Anejaŋ mūladassāviŋ, (iccāyasmā puņņako)


Atthi pañhena āgamaŋ.


Kiŋ nissitā isayo manujā, khattiyā brāhmaņā devatānaŋ.


Yaññamakappayiŋsu puthūdha loke, pucchāmi taŋ bhagavā brūhi me taŋ’.

1050. 
‘Ye kecime isayo manujā, (puņņakāti bhagavā)


Khattiyā brāhmaņā devatānaŋ.


Yaññamakappayiŋsu puthūdha loke, āsīsamānā puņņaka itthattaŋ .


Jaraŋ sitā yaññamakappayiŋsu’.

1051. 
‘Ye (p. 436) kecime isayo manujā, (iccāyasmā puņņako)


Khattiyā brāhmaņā devatānaŋ.


Yaññamakappayiŋsu puthūdha loke, kaccissu te bhagavā yaññapathe appamattā.


Atāruŋ jātiñca jarañca mārisa, pucchāmi taŋ bhagavā brūhi me taŋ’.

1052. 
‘Āsīsanti thomayanti, abhijappanti juhanti; (puņņakāti bhagavā)


Kāmābhijappanti paţicca lābhaŋ, te yājayogā bhavarāgarattā.


Nātariŋsu jātijaranti brūmi’.

1053. 
‘Te ce nātariŋsu yājayogā, (iccāyasmā puņņako)


Yaññehi jātiñca jarañca mārisa.


Atha ko carahi devamanussaloke, atāri jātiñca jarañca mārisa.


Pucchāmi taŋ bhagavā brūhi me taŋ’.

1054. 
‘Sankhāya lokasmi paroparāni, (puņņakāti bhagavā)


Yassiñjitaŋ natthi kuhiñci loke.


Santo vidhūmo anīgho nirāso, atāri so jātijaranti brūmī’ ti.

Puņņakamāņavapucchā tatiyā niţţhitā.

4. Mettagūmāņavapucchā

1055. 
‘Pucchāmi taŋ bhagavā brūhi me taŋ, (iccāyasmā mettagū)


Maññāmi taŋ vedaguŋ bhāvitattaŋ.


Kuto nu dukkhā samudāgatā ime, ye keci lokasmimanekarūpā’.

1056. 
‘Dukkhassa (p. 437) ve maŋ pabhavaŋ apucchasi, (mettagūti bhagavā)


Taŋ te pavakkhāmi yathā pajānaŋ.


Upadhinidānā pabhavanti dukkhā, ye keci lokasmimanekarūpā.

1057. 
‘Yo ve avidvā upadhiŋ karoti, punappunaŋ dukkhamupeti mando.


Tasmā pajānaŋ upadhiŋ na kayirā, dukkhassa jātippabhavānupassī’.

1058. 
‘Yaŋ taŋ apucchimha akittayī no, aññaŋ taŋ pucchāma tadingha brūhi.


Kathaŋ nu dhīrā vitaranti oghaŋ, jātiŋ jaraŋ sokapariddavañca.


Taŋ me muni sādhu viyākarohi, tathā hi te vidito esa dhammo’.

1059. 
‘Kittayissāmi te dhammaŋ, (mettagūti bhagavā)


Diţţhe dhamme anītihaŋ.


Yaŋ viditvā sato caraŋ, tare loke visattikaŋ’.

1060. 
‘Tañcāhaŋ abhinandāmi, mahesi dhammamuttamaŋ;


Yaŋ viditvā sato caraŋ, tare loke visattikaŋ’.

1061. 
‘Yaŋ kiñci sampajānāsi, (mettagūti bhagavā)


Uddhaŋ adho tiriyañcāpi majjhe.


Etesu nandiñca nivesanañca, panujja viññāņaŋ bhave na tiţţhe.

1062. 
‘Evaŋvihārī sato appamatto, bhikkhu caraŋ hitvā mamāyitāni.


Jātiŋ jaraŋ sokapariddavañca, idheva vidvā pajaheyya dukkhaŋ’.

1063. 
‘Etābhinandāmi (p. 438) vaco mahesino, sukittitaŋ gotamanūpadhīkaŋ.


Addhā hi bhagavā pahāsi dukkhaŋ, tathā hi te vidito esa dhammo.

1064. 
‘Te cāpi nūnappajaheyyu dukkhaŋ, ye tvaŋ muni aţţhitaŋ ovadeyya.


Taŋ taŋ namassāmi samecca nāga, appeva maŋ bhagavā aţţhitaŋ ovadeyya’.

1065. 
‘Yaŋ brāhmaņaŋ vedagumābhijaññā, akiñcanaŋ kāmabhave asattaŋ.


Addhā hi so oghamimaŋ atāri, tiņņo ca pāraŋ akhilo akankho.

1066. 
‘Vidvā ca yo vedagū naro idha, bhavābhave sangamimaŋ visajja.


So vītataņho anīgho nirāso, atāri so jātijaranti brūmī’ ti.

Mettagūmāņavapucchā catutthī niţţhitā.

5. Dhotakamāņavapucchā

1067. 
‘Pucchāmi taŋ bhagavā brūhi me taŋ, (iccāyasmā dhotako)


Vācābhikankhāmi mahesi tuyhaŋ.


Tava sutvāna nigghosaŋ, sikkhe nibbānamattano’.

1068. 
‘Tenahātappaŋ karohi, (dhotakāti bhagavā) idheva nipako sato.


Ito sutvāna nigghosaŋ, sikkhe nibbānamattano’.

1069. 
‘Passāmahaŋ (p. 439) devamanussaloke, akiñcanaŋ brāhmaņamiriyamānaŋ.


Taŋ taŋ namassāmi samantacakkhu, pamuñca maŋ sakka kathankathāhi’.

1070. 
‘Nāhaŋ sahissāmi pamocanāya, kathankathiŋ dhotaka kañci loke.


Dhammañca seţţhaŋ abhijānamāno, evaŋ tuvaŋ oghamimaŋ taresi’.

1071. 
‘Anusāsa brahme karuņāyamāno, vivekadhammaŋ yamahaŋ vijaññaŋ.


Yathāhaŋ ākāsova abyāpajjamāno, idheva santo asito careyyaŋ’.

1072. 
‘Kittayissāmi te santiŋ, (dhotakāti bhagavā) diţţhe dhamme anītihaŋ.


Yaŋ viditvā sato caraŋ, tare loke visattikaŋ’.

1073. 
‘Tañcāhaŋ abhinandāmi, mahesi santimuttamaŋ;


Yaŋ viditvā sato caraŋ, tare loke visattikaŋ’.

1074. 
‘Yaŋ kiñci sampajānāsi, (dhotakāti bhagavā)


Uddhaŋ adho tiriyañcāpi majjhe.


Etaŋ viditvā sangoti loke, bhavābhavāya mākāsi taņhan’ ti.

Dhotakamāņavapucchā pañcamī niţţhitā.

6. Upasīvamāņavapucchā

1075. 
‘Eko ahaŋ sakka mahantamoghaŋ, (iccāyasmā upasīvo)


Anissito no visahāmi tārituŋ.


Ārammaņaŋ brūhi samantacakkhu, yaŋ nissito oghamimaŋ tareyyaŋ’.

1076. 
‘Ākiñcaññaŋ (p. 440) pekkhamāno satimā, (upasīvāti bhagavā)


Natthīti nissāya tarassu oghaŋ.


Kāme pahāya virato kathāhi, taņhakkhayaŋ nattamahābhipassa’ .

1077. 
‘Sabbesu kāmesu yo vītarāgo, (iccāyasmā upasīvo)


Ākiñcaññaŋ nissito hitvā maññaŋ.


Saññāvimokkhe parame vimutto, tiţţhe nu so tattha anānuyāyī’ .

1078. 
‘Sabbesu kāmesu yo vītarāgo, (upasīvāti bhagavā)


Ākiñcaññaŋ nissito hitvā maññaŋ.


Saññāvimokkhe parame vimutto, tiţţheyya so tattha anānuyāyī’.

1079. 
‘ tiţţhe ce so tattha anānuyāyī, pūgampi vassānaŋ samantacakkhu.


Tattheva so sītisiyā vimutto, cavetha viññāņaŋ tathāvidhassa’.

1080. 
‘Accī yathā vātavegena khittā, (upasīvāti bhagavā)


Atthaŋ paleti na upeti sankhaŋ.


Evaŋ munī nāmakāyā vimutto, atthaŋ paleti na upeti sankhaŋ’.

1081. 
‘Atthangato so uda vā so natthi, udāhu ve sassatiyā arogo.


Taŋ me munī sādhu viyākarohi, tathā hi te vidito esa dhammo’.

1082. 
‘Atthangatassa (p. 441) na pamāņamatthi, (upasīvāti bhagavā)


Yena naŋ vajjuŋ taŋ tassa natthi.


Sabbesu dhammesu samohatesu, samūhatā vādapathāpi sabbe’ ti.

Upasīvamāņavapucchā chaţţhī niţţhitā.

7. Nandamāņavapucchā

1083. 
‘Santi loke munayo, (iccāyasmā nando)


Janā vadanti tayidaŋ kathaŋsu.


Ñāņūpapannaŋ no muniŋ vadanti, udāhu ve jīvitenūpapannaŋ’.

1084. 
‘Na diţţhiyā na sutiyā na ñāņena, (na sīlabbatena)


Munīdha nanda kusalā vadanti.


Visenikatvā anīghā nirāsā, caranti ye te munayoti brūmi’.

1085. 
‘Ye kecime samaņabrāhmaņāse, (iccāyasmā nando)


Diţţhassutenāpi vadanti suddhiŋ.


Sīlabbatenāpi vadanti suddhiŋ, anekarūpena vadanti suddhiŋ.


Kaccissu te bhagavā tattha yatā carantā, atāru jātiñca jarañca mārisa.


Pucchāmi taŋ bhagavā brūhi me taŋ’.

1086. 
‘Ye (p. 442) kecime samaņabrāhmaņāse, (nandāti bhagavā)


Diţţhassutenāpi vadanti suddhiŋ.


Sīlabbatenāpi vadanti suddhiŋ, anekarūpena vadanti suddhiŋ.


Kiñcāpi te tattha yatā caranti, nāriŋsu jātijaranti brūmi’.

1087. 
‘Ye kecime samaņabrāhmaņāse, (iccāyasmā nando)


Diţţhassutenāpi vadanti suddhiŋ.


Sīlabbatenāpi vadanti suddhiŋ, anekarūpena vadanti suddhiŋ.


Te ce muni brūsi anoghatiņņe, atha ko carahi devamanussaloke.


Atāri jātiñca jarañca mārisa, pucchāmi taŋ bhagavā brūhi me taŋ’.

1088. 
‘Nāhaŋ sabbe samaņabrāhmaņāse, (nandāti bhagavā)


Jātijarāya nivutāti brūmi.


Ye sīdha diţţhaŋva sutaŋ mutaŋ vā, sīlabbataŋ vāpi pahāya sabbaŋ.


Anekarūpampi pahāya sabbaŋ, taņhaŋ pariññāya anāsavāse.


Te ve narā oghatiņņāti brūmi’.

1089. 
‘Etābhinandāmi vaco mahesino, sukittitaŋ gotamanūpadhīkaŋ.


Ye sīdha diţţhaŋ va sutaŋ mutaŋ vā, sīlabbataŋ vāpi pahāya sabbaŋ.


Anekarūpampi pahāya sabbaŋ, taņhaŋ pariññāya anāsavāse.


Ahampi te oghatiņņāti brūmī’ ti.

Nandamāņavapucchā sattamā niţţhitā.

8. Hemakamāņavapucchā

1090. 
‘Ye (p. 443) me pubbe viyākaŋsu, (iccāyasmā hemako)


Huraŋ gotamasāsanā.


Iccāsi iti bhavissati, sabbaŋ taŋ itihītihaŋ.


Sabbaŋ taŋ takkavađđhanaŋ, nāhaŋ tattha abhiramiŋ.

1091. 
‘Tvañca me dhammamakkhāhi, taņhānigghātanaŋ muni;


Yaŋ viditvā sato caraŋ, tare loke visattikaŋ’.

1092. 
‘Idha diţţhasutamutaviññātesu, piyarūpesu hemaka;


Chandarāgavinodanaŋ, nibbānapadamaccutaŋ.

1093. 
‘Etadaññāya ye satā, diţţhadhammābhinibbutā;


Upasantā ca te sadā, tiņņā loke visattikan’ ti.

Hemakamāņavapucchā aţţhamā niţţhitā.

9. Todeyyamāņavapucchā

1094. 
‘Yasmiŋ kāmā na vasanti, (iccāyasmā todeyyo)


Taņhā yassa na vijjati.


Kathankathā ca yo tiņņo, vimokkho tassa kīdiso’.

1095. 
‘Yasmiŋ kāmā na vasanti, (todeyyāti bhagavā)


Taņhā yassa na vijjati.


Kathankathā ca yo tiņņo, vimokkho tassa nāparo’.

1096. 
‘Nirāsaso so uda āsasāno, paññāņavā so uda paññakappī.


Muniŋ ahaŋ sakka yathā vijaññaŋ, taŋ me viyācikkha samantacakkhu’.

1097. 
‘Nirāsaso (p. 444) so na ca āsasāno, paññāņavā so na ca paññakappī.


Evampi todeyya muniŋ vijāna, akiñcanaŋ kāmabhave asattan’ ti.

Todeyyamāņavapucchā navamā niţţhitā.

10. Kappamāņavapucchā

1098. 
‘Majjhe sarasmiŋ tiţţhataŋ, (iccāyasmā kappo)


Oghe jāte mahabbhaye.


Jarāmaccuparetānaŋ, dīpaŋ pabrūhi mārisa.


Tvañca me dīpamakkhāhi, yathāyidaŋ nāparaŋ siyā’.

1099. 
‘Majjhe sarasmiŋ tiţţhataŋ, (kappāti bhagavā)


Oghe jāte mahabbhaye.


Jarāmaccuparetānaŋ, dīpaŋ pabrūmi kappa te.

1100. 
‘Akiñcanaŋ anādānaŋ, etaŋ dīpaŋ anāparaŋ;


Nibbānaŋ iti naŋ brūmi, jarāmaccuparikkhayaŋ.

1101. 
‘Etadaññāya ye satā, diţţhadhammābhinibbutā;


Na te māravasānugā, na te mārassa paddhagū’ ti .

Kappamāņavapucchā dasamā niţţhitā.

11. Jatukaņņimāņavapucchā

1102. 
‘Sutvānahaŋ vīramakāmakāmiŋ, (iccāyasmā jatukaņņi)


Oghātigaŋ puţţhumakāmamāgamaŋ.


Santipadaŋ brūhi sahajanetta, yathātacchaŋ bhagavā brūhi me taŋ.

1103. 
‘Bhagavā (p. 445) hi kāme abhibhuyya iriyati, ādiccova pathaviŋ tejī tejasā.


Parittapaññassa me bhūripañña, ācikkha dhammaŋ yamahaŋ vijaññaŋ.


Jātijarāya idha vippahānaŋ’.

1104. 
‘Kāmesu vinaya gedhaŋ, (jatukaņņīti bhagavā) nekkhammaŋ daţţhu khemato.


Uggahītaŋ nirattaŋ vā, mā te vijjittha kiñcanaŋ.

1105. 
‘Yaŋ pubbe taŋ visosehi, pacchā te māhu kiñcanaŋ;


Majjhe ce no gahessasi, upasanto carissasi.

1106. 
‘Sabbaso nāmarūpasmiŋ, vītagedhassa brāhmaņa;


Āsavāssa na vijjanti, yehi maccuvasaŋ vaje’ ti.

Jatukaņņimāņavapucchā ekādasamā niţţhitā.

12. Bhadrāvudhamāņavapucchā

1107. 
‘Okañjahaŋ taņhacchidaŋ anejaŋ, (iccāyasmā bhadrāvudho)


Nandiñjahaŋ oghatiņņaŋ vimuttaŋ.


Kappañjahaŋ abhiyāce sumedhaŋ, sutvāna nāgassa apanamissanti ito.

1108. 
‘Nānājanā janapadehi sangatā, tava vīra vākyaŋ abhikankhamānā.


Tesaŋ tuvaŋ sādhu viyākarohi, tathā hi te vidito esa dhammo’.

1109. 
‘Ādānataņhaŋ vinayetha sabbaŋ, (bhadrāvudhāti bhagavā)


Uddhaŋ adho tiriyañcāpi majjhe.


Yaŋ yañhi lokasmimupādiyanti, teneva māro anveti jantuŋ.

1110. 
‘Tasmā (p. 446) pajānaŋ na upādiyetha, bhikkhu sato kiñcanaŋ sabbaloke.


Ādānasatte iti pekkhamāno, pajaŋ imaŋ maccudheyye visattan’ ti.

Bhadrāvudhamāņavapucchā dvādasamā niţţhitā.

13. Udayamāņavapucchā

1111. 
‘Jhāyiŋ virajamāsīnaŋ, (iccāyasmā udayo) katakiccaŋ anāsavaŋ.


Pāraguŋ sabbadhammānaŋ, atthi pañhena āgamaŋ.


Aññāvimokkhaŋ pabrūhi, avijjāya pabhedanaŋ’.

1112. 
‘Pahānaŋ kāmacchandānaŋ, (udayāti bhagavā) domanassāna cūbhayaŋ.


Thinassa ca panūdanaŋ, kukkuccānaŋ nivāraņaŋ.

1113. 
‘Upekkhāsatisaŋsuddhaŋ, dhammatakkapurejavaŋ;


Aññāvimokkhaŋ pabrūmi, avijjāya pabhedanaŋ’.

1114. 
‘Kiŋsu saŋyojano loko, kiŋsu tassa vicāraņaŋ.


Kissassa vippahānena, nibbānaŋ iti vuccati’.

1115. 
‘Nandisaŋyojano loko, vitakkassa vicāraņaŋ;


Taņhāya vippahānena, nibbānaŋ iti vuccati’.

1116. 
‘Kathaŋ satassa carato, viññāņaŋ uparujjhati;


Bhagavantaŋ puţţhumāgamma, taŋ suņoma vaco tava’.

1117. 
‘Ajjhattañca bahiddhā ca, vedanaŋ nābhinandato;


Evaŋ satassa carato, viññāņaŋ uparujjhatī’ ti.

Udayamāņavapucchā terasamā niţţhitā.

14. Posālamāņavapucchā

1118. 
‘Yo (p. 447) atītaŋ ādisati, (iccāyasmā posālo) anejo chinnasaŋsayo.


Pāraguŋ sabbadhammānaŋ, atthi pañhena āgamaŋ.

1119. 
‘Vibhūtarūpasaññissa sabbakāyappahāyino;


Ajjhattañca bahiddhā ca, natthi kiñcīti passato.


Ñāņaŋ sakkānupucchāmi, kathaŋ neyyo tathāvidho’.

1120. 
‘Viññāņaţţhitiyo sabbā, (posālāti bhagavā) abhijānaŋ tathāgato.


Tiţţhantamenaŋ jānāti, vimuttaŋ tapparāyaņaŋ.

1121. 
‘Ākiñcaññasambhavaŋ ñatvā, nandī saŋyojanaŋ iti;


Evametaŋ abhiññāya, tato tattha vipassati.


Etaŋ ñāņaŋ tathaŋ tassa, brāhmaņassa vusīmato’ ti.

Posālamāņavapucchā cuddasamā niţţhitā.

15. Mogharājamāņavapucchā

1122. 
‘Dvāhaŋ sakkaŋ apucchissaŋ, (iccāyasmā mogharājā)


Na me byākāsi cakkhumā.


Yāvatatiyañca devīsi, byākarotīti me sutaŋ.

1123. 
‘Ayaŋ loko paro loko, brahmaloko sadevako;


Diţţhiŋ te nābhijānāti, gotamassa yasassino.

1124. 
‘Evaŋ abhikkantadassāviŋ, atthi pañhena āgamaŋ.


Kathaŋ lokaŋ avekkhantaŋ, maccurājā na passati’.

1125. 
‘Suññato (p. 448) lokaŋ avekkhassu, mogharāja sadā sato;


Attānudiţţhiŋ ūhacca, evaŋ maccutaro siyā.


Evaŋ lokaŋ avekkhantaŋ, maccurājā na passatī’ ti.

Mogharājamāņavapucchā pannarasamā niţţhitā.

16. Pingiyamāņavapucchā

1126. 
‘Jiņņohamasmi abalo vītavaņņo, (iccāyasmā pingiyo)


Nettā na suddhā savanaŋ na phāsu.


Māhaŋ nassaŋ momuho antarāva


Ācikkha dhammaŋ yamahaŋ vijaññaŋ.


Jātijarāya idha vippahānaŋ’.

1127. 
‘Disvāna rūpesu vihaññamāne, (pingiyāti bhagavā)


Ruppanti rūpesu janā pamattā.


Tasmā tuvaŋ pingiya appamatto,


Jahassu rūpaŋ apunabbhavāya’.

1128. 
‘Disā catasso vidisā catasso, uddhaŋ adho dasa disā imāyo.


Na tuyhaŋ adiţţhaŋ asutaŋ amutaŋ, atho aviññātaŋ kiñcanamatthi loke.


Ācikkha dhammaŋ yamahaŋ vijaññaŋ, jātijarāya idha vippahānaŋ’.

1129. 
‘Taņhādhipanne manuje pekkhamāno, (pingiyāti bhagavā)


Santāpajāte jarasā parete.


Tasmā tuvaŋ pingiya appamatto, jahassu taņhaŋ apunabbhavāyā’ ti.

Pingiyamāņavapucchā soļasamā niţţhitā.

Pārāyanatthutigāthā

Idamavoca (p. 449) bhagavā magadhesu viharanto pāsāņake cetiye, paricārakasoļasānaŋ brāhmaņānaŋ ajjhiţţho puţţho puţţho pañhaŋ byākāsi. Ekamekassa cepi pañhassa atthamaññāya dhammamaññāya dhammānudhammaŋ paţipajjeyya, gaccheyyeva jarāmaraņassa pāraŋ. Pārangamanīyā ime dhammāti, tasmā imassa dhammapariyāyassa pārāyananteva adhivacanaŋ.

1130. 
Ajito tissametteyyo, puņņako atha mettagū;


Dhotako upasīvo ca, nando ca atha hemako.

1131. 
Todeyya-kappā dubhayo, jatukaņņī ca paņđito.


Bhadrāvudho udayo ca, posālo cāpi brāhmaņo.


Mogharājā ca medhāvī, pingiyo ca mahā-isi.

1132. 
Ete buddhaŋ upāgacchuŋ, sampannacaraņaŋ isiŋ;


Pucchantā nipuņe pañhe, buddhaseţţhaŋ upāgamuŋ.

1133. 
Tesaŋ buddho pabyākāsi, pañhe puţţho yathātathaŋ;


Pañhānaŋ veyyākaraņena, tosesi brāhmaņe muni.

1134. 
Te tositā cakkhumatā, buddhenādiccabandhunā;


Brahmacariyamacariŋsu, varapaññassa santike.

1135. 
Ekamekassa pañhassa, yathā buddhena desitaŋ;


Tathā yo paţipajjeyya, gacche pāraŋ apārato.

1136. 
Apārā pāraŋ gaccheyya, bhāvento maggamuttamaŋ;


Maggo so pāraŋ gamanāya, tasmā pārāyanaŋ iti.

Pārāyanānugītigāthā

1137. 
‘Pārāyanamanugāyissaŋ, (iccāyasmā pingiyo)


Yathāddakkhi tathākkhāsi, vimalo bhūrimedhaso.


Nikkāmo nibbano nāgo, kissa hetu musā bhaņe.

1138. 
‘Pahīnamalamohassa (p. 450) mānamakkhappahāyino.


Handāhaŋ kittayissāmi, giraŋ vaņņūpasañhitaŋ.

1139. 
‘Tamonudo buddho samantacakkhu, lokantagū sabbabhavātivatto.


Anāsavo sabbadukkhapahīno, saccavhayo brahme upāsito me.

1140. 
‘Dijo yathā kubbanakaŋ pahāya, bahupphalaŋ kānanamāvaseyya.


Evaŋ pahaŋ appadasse pahāya, mahodadhiŋ haŋsoriva ajjhapatto.

1141. 
‘Yeme pubbe viyākaŋsu, huraŋ gotamasāsanā;


Iccāsi iti bhavissati.


Sabbaŋ taŋ itihitihaŋ, sabbaŋ taŋ takkavađđhanaŋ.

1142. 
‘Eko tamanudāsino, jutimā so pabhankaro;


Gotamo bhūripaññāņo, gotamo bhūrimedhaso.

1143. 
‘Yo me dhammamadesesi, sandiţţhikamakālikaŋ.


Taņhakkhayamanītikaŋ yassa natthi upamā kvaci’.

1144. 
‘Kiŋnu tamhā vippavasasi, muhuttamapi pingiya;


Gotamā bhūripaññāņā, gotamā bhūrimedhasā.

1145. 
‘Yo te dhammamadesesi, sandiţţhikamakālikaŋ;


Taņhakkhayamanītikaŋ, yassa natthi upamā kvaci’.

1146. 
‘Nāhaŋ tamhā vippavasāmi, muhuttamapi brāhmaņa;


Gotamā bhūripaññāņā, gotamā bhūrimedhasā.

1147. 
‘Yo me dhammamadesesi, sandiţţhikamakālikaŋ;


Taņhakkhayamanītikaŋ, yassa natthi upamā kvaci.

1148. 
‘Passāmi (p. 451) naŋ manasā cakkhunāva, rattindivaŋ brāhmaņa appamatto.


Namassamāno vivasemi rattiŋ, teneva maññāmi avippavāsaŋ.

1149. 
‘Saddhā ca pīti ca mano sati ca, nāpenti me gotamasāsanamhā.


Yaŋ yaŋ disaŋ vajati bhūripañño, sa tena teneva natohamasmi.

1150. 
‘Jiņņassa me dubbalathāmakassa, teneva kāyo na paleti tattha.


Sankappayantāya vajāmi niccaŋ, mano hi me brāhmaņa tena yutto.

1151. 
‘Panke sayāno pariphandamāno, dīpā dīpaŋ upaplaviŋ .


Athaddasāsiŋ sambuddhaŋ, oghatiņņamanāsavaŋ’.

1152. 
‘Yathā ahū vakkali muttasaddho, bhadrāvudho āļavi gotamo ca.


Evameva tvampi pamuñcassu saddhaŋ,


Gamissasi tvaŋ pingiya maccudheyyassa pāraŋ’ .

1153. 
‘Esa bhiyyo pasīdāmi, sutvāna munino vaco;


Vivaţţacchado sambuddho, akhilo paţibhānavā.

1154. 
‘Adhideve abhiññāya, sabbaŋ vedi varovaraŋ .


Pañhānantakaro satthā, kankhīnaŋ paţijānataŋ.

1155. 
‘Asaŋhīraŋ asankuppaŋ, yassa natthi upamā kvaci.


Addhā gamissāmi na mettha kankhā, evaŋ maŋ dhārehi adhimuttacittan’ ti.

Pārāyanavaggo pañcamo niţţhito.

Suttuddānaŋ–

1. Urago (p. 452) dhaniyopi ca, khaggavisāņo kasi ca.

Cundo bhavo punadeva, vasalo ca karaņīyañca.

Hemavato atha yakkho, vijayasuttaŋ munisuttavaranti.

2. Paţhamakaţţhavaro varavaggo, dvādasasuttadharo suvibhatto;

Desito cakkhumatā vimalena, suyyati vaggavaro uragoti.

3. Ratanāmagandho hirimangalanāmo, sucilomakapilo ca brāhmaņadhammo.

Nāvā kiŋsīla-uţţhahano ca, rāhulo ca punapi vangīso.

4. Sammāparibbājanīyopi cettha, dhammikasuttavaro suvibhatto.

Cuddasasuttadharo dutiyamhi, cūļakavaggavaroti tamāhu.

5. Pabbajjapadhānasubhāsitanāmo, pūraļāso punadeva māgho ca;

Sabhiyaŋ keņiyameva sallanāmo, vāseţţhavaro kālikopi ca.

6. Nālakasuttavaro suvibhatto, taŋ anupassī tathā punadeva;

Dvādasasuttadharo tatiyamhi, suyyati vaggavaro mahānāmo.

7. Kāmaguhaţţhakaduţţhakanāmā suddhavaro paramaţţhakanāmo;

Jarā mettiyavaro suvibhatto, pasūramāgaņđiyā purābhedo.

8. Kalahavivādo (p. 453) ubho viyuhā ca, tuvaţaka-attadaņđasāriputtā;

Soļasasuttadharo catutthamhi, aţţhakavaggavaroti tamāhu.

9. Magadhe janapade ramaņīye, desavare katapuññanivese;

Pāsāņakacetiyavare suvibhatte, vasi bhagavā gaņaseţţho.

10. Ubhayavāsamāgatiyamhi, dvādasayojaniyā parisāya.

Soļasabrāhmaņānaŋ kira puţţho, pucchāya soļasapañhakammiyā.

Nippakāsayi dhammamadāsi.

11. Atthapakāsakabyañjanapuņņaŋ, dhammamadesesi parakhemajaniyaŋ .

Lokahitāya jino dvipadaggo, suttavaraŋ bahudhammavicitraŋ.

Sabbakilesapamocanahetuŋ, desayi suttavaraŋ dvipadaggo.

12. Byañjanamatthapadaŋ samayuttaŋ, akkharasaññita-opamagāļhaŋ.

Lokavicāraņañāņapabhaggaŋ, desayi suttavaraŋ dvipadaggo.

13. Rāgamale amalaŋ vimalaggaŋ, dosamale amalaŋ vimalaggaŋ;

Mohamale amalaŋ vimalaggaŋ, lokavicāraņañāņapabhaggaŋ.

Desayi suttavaraŋ dvipadaggo.

14. Klesamale (p. 454) amalaŋ vimalaggaŋ, duccaritamale amalaŋ vimalaggaŋ.

Lokavicāraņañāņapabhaggaŋ, desayi suttavaraŋ dvipadaggo.

15. Āsavabandhanayogākilesaŋ, nīvaraņāni ca tīņi malāni;

Tassa kilesapamocanahetuŋ, desayi suttavaraŋ dvipadaggo.

16. Nimmalasabbakilesapanūdaŋ, rāgavirāgamanejamasokaŋ;

Santapaņītasududdasadhammaŋ, desayi suttavaraŋ dvipadaggo.

17. Rāgañca dosakamabhañjitasantaŋ, yonicatuggatipañcaviññāņaŋ.

Taņhāratacchadanatāņalatāpamokkhaŋ, desayi suttavaraŋ dvipadaggo.

18. Gambhīraduddasasaņhanipuņaŋ, paņđitavedaniyaŋ nipuņatthaŋ;

Lokavicāraņañāņapabhaggaŋ, desayi suttavaraŋ dvipadaggo.

19. Navangakusumamālagīveyyaŋ, indriyajhānavimokkhavibhattaŋ;

Aţţhangamaggadharaŋ varayānaŋ, desayi suttavaraŋ dvipadaggo.

20. Somupamaŋ (p. 455) vimalaŋ parisuddhaŋ, aņņavamūpamaratanasucittaŋ;

Pupphasamaŋ ravimūpamatejaŋ, desayi suttavaraŋ dvipadaggo.

21. Khemasivaŋ sukhasītalasantaŋ, maccutatāņaparaŋ paramatthaŋ;

Tassa sunibbutadassanahetuŋ, desayi suttavaraŋ dvipadaggoti.

Suttanipātapāļi niţţhitā.

